
 پيش لفظ 

  
ڇپيل ڪلام ضايع ٿي چڪو آھي. ھن  -ع کان اڳ جو لکيل اڻ1947 منھنجو

ع کان اڳ جو ڇپيل ڪلام، ۽ ان کان پوءِ لکيل، 1947 مجموعي ۾ منھنجو ڪجھھ
 ڇپيل، ڪلام شامل آھي. -ڇپيل ۽ اڻ

جي آڳ ۾ جلي  ڇپيل ڪلام منھنجي زھر آلود تبسم -ع کان اڳ جو اڻ1947
‘ اکر اڳيان اڀري، واڳو ٿي وريام’ويو. ان لاءِ ذميوار اھا بي انتھا مايوسيءَ جي 

واري ڪيفيت ھئي، جنھن جو تفصيل فقط منھنجي زندگيءَ جي ڪنھن زخم 
 پنھان کي تازو ڪندو، باقي ڪنھن خاص دلچسپيءَ جو باعث نھ ٿيندو.

آھي، باقي ان جي منھنجي بيت جي ھيئت قديم شاعريءَ جي بيت جھڙي 
موضوع ۾ جدت آھي. بيتن ۾ ڪم آندل ٻولي ٺيٺ سنڌي آھي، ڇو تھ بيت جي 
ٻوليءَ ۾ فارسي آميزيءَ جي گنجائش بلڪل نھ آھي ۽ ھندي آميزيءَ جي گنجائش 
بھ گھٽ آھي. بيت سنڌي زبان جي منفرد صنف سخن آھن. شايد ئي دنيا جي ڪنھن 

ئين سٽ جي وچ ۾ ملندا، جيئن بيت ۾ قافيھ لفظ ا -ٻوليءَ جي مقفى شعر ۾، ھم
آھن. اھِو سنڌي بيت جو ڪمال آھي تھ ان جي پھرينءَ ۽ پوئينءَ سٽ جي آخر ۾ نھ 
قافيو آھي نھ رديف، پر ان جي باوجود بيت ۾ ترنم ۽ ھم آھنگي، ٻيءَ ھر صنف 
سخن کان زياده آھي. اھو خيال غلط آھي تھ سنڌي بيت ناموزون شعر آھي، 

ارسي بحر وزن سان ڪوئي بھ تعلق نھ آھي. بيت جي تقطيع جيتوڻيڪ ان جو ف
بھ ايتري پختگيءَ ۽ گرفت سان ٿي سگھي ٿي، جيتريءَ سان ٻيءَ ڪنھن صنف 
سخن جي ڪئي وڃي. دراصل سٺي سنڌي بيت جي تخليق نھايت مشڪل آھي، ۽ 
سٺو بيت اھو ئي لکي ٿو سگھي جنھن کي روح ۾ رواني ۽ ٻوليءَ تي بي انتھا 

 سنڌي بيت الھامي شعر آھي، آيت آھي. قدرت ھجي.

مون سنڌي بيت کي تصوف ۽ رواياتي شاعريءَ جي ڍير مان ڪڍي، اڇو اجرو 
ڪري، نئين رنگ ۽ روپ ۾ پيش ڪرڻ جي ڪوشش ڪئي آھي. اھا ڪوشش 

 ڪيستائين ڪامياب آھي، ان جو منصف مان نھ آھيان.

يون فارسي منھنجي واين جي ھيئت ۽ موضوع ٻيئي جداگانھ ۽ جديد آھن. وا
بحر ۾ آھن، پر انھن ۾ قديم وائيءَ جو تسلسل آھي، جو درحقيقت وائيءَ جي 
صنف سخن جي جان آھي. وائيءَ ۾ اڌ سٽ يا پوريءَ سٽ جو مسلسل تڪرار، ان 
جي مرڪزي ڪيفيت نمايان ڪري ٿو. ھن مجموعي ۾ دوھي ۽ گيت جو 

دوھو يا  موضوع بھ ڪلاسيڪي دوھي ۽ گيت کان زياده وسيع آھي. ڪوئي بھ
گيت ڪنھن بھ ھندي يا اردو دوھي يا گيت جي تقليد نھ آھي، جيتوڻيڪ مون 
انھن جي مخصوص مزاج برقرار رکڻ ۽ ھندي آميز زبان سان انھن جي 

 مخصوص ڪيفيت پيدا ڪرڻ جي ڪوشس ڪئي آھي.

نظم ۽ آزاد نظم ۾ بھ مون ترنم ۽ نغمگي برقرار رکڻ چاھي آھي. ترنم جي 
و لازمي آھي ۽ نھ نظم جي ڪائي خاص ھيئت. آزاد نظم تخليق لاءِ نھ قافي

شعري ڪيفيت جو آزادانھ جولان آھي ۽ نھ بي راھروي، جيئن عام طرح 
سمجھيو ويندو آھي. دراصل آزاد نظم ۽ مقفى نظم کان زياده ترنم ۽ فني 

 صلاحيت جي اظھار جي گنجائش آھي.

اضافت، واو عطفي  مان وائي، نظم، آزاد نظم، قطع ۽ غزل ۾ زير اضافت ھمزء
۽ فارسي لفظن ۽ ترڪيبن جو محدود استعمال اعتراض جوڳو نھ ٿو سمجھان، ڇو 
تھ گذريل ٻن سؤ سالن ۾ فارسي ۽ اردو زبان ۽ شعر جو سنڌي زبان ۽ شعر تي 
ڪافي اثر پيو آھي، ۽ ان کان منحرف ٿيڻ اسان جي ٻوليءَ ۽ شعر لاءِ مضر ثابت 

ل ھندي لفظ جو استعمال سنڌي ٻوليءَ جي ٿيندو. ساڳيءَ ريت، مان ھر مستعم
وسعت، حسن ۽ ترقيءَ جو حامل ٿو سمجھان. پنھنجي ٻوليءَ ۾ ڪنھن ڌاري ٻوليءَ، 

فھميءَ جي نشاني  -خصوصا ھنديءَ، جي موزون الفاظ سان تعصب، مان ڪج
سمجھندو آھيان. ھنديءَ جو ھندستان پاڪستان جي زياده تر ٻولين سان قريبي تعلق 

کان متعصب اردو دان بھ انڪار نھ ڪري سگھندا، ۽ ان جي مروج ۽ آھي، جنھن 
مانوس لفظن ۾ اھا شيريني ۽ لطافت آھي، جا شايد ئي ٻيءَ ڪنھن اھڙيءَ زبان ۾ 

 ھجي، جنھن جا لفظ اسان پنھنجي ٻوليءَ ۾ بي ساختگيءَ سان جذب ڪري سگھون.

ڌي غزل جي فارسي ۽ اردو روايات کان ڪڏھن ڪڏھن ھٽي، مون ان کي س
روايات ۾ رڱيو آھي. اِھا ساڳي ڪيفيت اردوءَ جي ھندي آميز غزل ۾ بھ ملي 

 ٿي.

ڪنول پاڙون ’فن شاعريءَ جي معيار تي سوچيندي، مون کي شاھھ جي سٽ، 
، ياد پوندي آھي. ھر عظيم شاعر جي روح ۾ سندس ‘پاتار ۾، ڀونر ڀري آڪاس

جون جڙون آھن، جي پوري ماضيءَ، ۽ ان فني تخليقات، روايات ۽ فلسفھ حيات 
ھن جي شاعريءَ جي نشونما ڪري، ان کي شگفتھ ڪنول جو رنگ روپ ڏين 
ٿيون، ۽ ھن جي فن ۽ فڪر جي انفراديت ڀونر جئن ڀرندي، آڪاش ۾ اڏامندي ٿي 

راس ٿي اچي، تڏھن ھڪ فني شھپارو تخليق ‘ ٻنھي سندي ڳالھڙي’رھي. جڏھن 
ن پورو آھي، ان جو منصف مان ٿئي ٿو. منھنجو ڪلام انھيءَ معيار تي ڪيستائي

تھ يقينا نھ آھيان، پر شايد اوھان بھ نھ ٿي سگھو. منھنجي انانيت ۽ حد کان زياده 
خود اعتمادي )جا گھڻو ڪري ھر فنڪار ۾ ھوندي آھي( ۽ پنھنجيءَ تخليق لاءِ بي 
انتھا محبت منھنجي صحيح اندازي جي راھھ ۾ ضرور حائل ٿيندي، ۽ شايد اوھان 

توھمات، فن ۽ زندگيءَ جو مانوس تخيل ۽ پنھنجي ھمعصر جي فن جي دور جا 
کي تسليم ڪرڻ ۽ ان لاءِ تحسين جي اظھار ڪرڻ کان فطري گھٻراھٽ، اوھان جي 
صحيح جائزي ۽ نتيجي تي اثر انداز ٿين. نھ فقط منھنجي تخليق جو پر ھر 

و تھ فنڪار جي تخليق جو منصف فقط وقت آھي. مان فقط ايترو يقين سان لکان ٿ
منھنجو فن ۽ فڪر ڪنھن بھ تقليد يا مصلحت آميزيءَ کان ڪوھين دور آھي، ۽ 
مون اھڙي ھڪ سٽ بھ نھ لکي آھي، جا منھنجي روح جي گھراين مان چيرجي نھ 

 نڪتي ھجي.

ھي ڪتاب نھ برگ سبز آھي نھ تحفئھ درويش ۽ نھ ھر بينوا لاءِ آھي. ھيءَ 
اري ۾ گم ٿي وڃي يا وقت ڪويل جي ڪوڪ آھي. ڏسجي تھ اھا رات جي انڌ

 جي ھانو ۾ بڙڇي ٿي لڳي ٿي.

 ش. ا. -

  

 



ڀري آڪاس ڀونر  شيخ اياز  آن لائين ڪتاب گهر

6 
 

 بيت

  
 اچي اوت شراب، اٿم اڃ ازل جي،

 سندم روح رباب، سڪي پيو ڪنھن سر لاءِ.

 سڄڻ جو ساريوم، تھ آيون ھيرون ھنج ۾،

 جيڏانھن نھاريوم، چوڏھينءَ جي چانڊاڻ ھئي.

 ستارن جي سيج تي، ستس ساري رات،

 ميندي ڪنھن چنڊ کي.پڌري ٿي پرڀات، چ

 چوسيون چانڊوڪيون، تنھنجي مٺڙي منھن مان،

 راتين جو روڪيون، واڳون اسان وقت جون.

 چئي سگھندين چنڊ، توڏي مان ڇو تڪيان!

 ڏئي سگھندين چنڊ، مون کي پار پرينءَ جا!

 چؤ، مان ڪنھن جي ڪاڻ، رلان پيو راتڙيون!

 چؤ، ڪنھن جي چانڊاڻ، ھرکايو منھنجو ھيئون!

 ڌيءَ رات جو، پرينءَ جو پڙلاءُ،آيو آ

 چڪڻ لڳو چنڊ جو، گھرو گھرو گھاءُ،

 صدين جو سوداءُ، جاڳي اٿيو جيءَ ۾.

 چانڊوڪيءَ ۾ چيٽ جي، ستو رات سڄڻ،

 چمڪيو چوڏھينءَ چنڊ سان، آڌيءَ ويل اڱڻ،

 الا اسر جو سندس، منھنڙي جو مھڪڻ

 ھيرن ۾ ٿي ڄڻ، ھن جون ھٻڪارون مليون.

 ، نور ڀري نيراڻ،چانڊوڪيءَ ۾ چيٽ جي

 آيو پرين پاڻ، چمڪيا چنڊ زمين تي.

 تون چانڊوڪي چيٽ جي، منھنجو من چڪور،

 اچي ڪڏھن اور، مون سان ڳالھيون ڳجھھ جون.

 منھنجي نيڻان ننڊڙي، تو تائين پھتي،

 تنھنجي تن سان چاندني، ساري رات ستي،

 مٺڙيون منھنڙي تان وتيون، اتر ھير اچي،

 ي جو ھيو.سڄڻ سيراندي، ميڙو مڙن

 ڪوڪي ٿي ڪويل، چانڊوڪيءَ ۾ چيٽ جي،

 ڄڻ ساري سنسار کي ٿي ڏاري ڏکويل،

 پرينءَ سان پويل، شل رھي ساھھ سڀن جو.

 چانڊوڪيءَ ۾ چيٽ جي، رنگ رليل آڪاس،

 رتين رتيون راتڙيون، اڏاڻا احساس،

 چت ۾ چوڏھينءَ چنڊ جئن، اڀري ڪائي آس،

 .پريان پريان پاس، آيون ڳالھيون ڳجھھ جون

 چنڊ لڙھي لس ليٽ ۾، جھاڳي جھڙ جي جھاڳ،

 مينھوڳيءَ جي مند آ، وسن پيا ويراڳ،

 ڪٿي آن، ڪنھن جاءِ آن، واري اچ تون واڳ،

 مٺڙا، منھنجا ماڳ، سڄڻ منھنجي ساھھ جا.

 چوڏھينءَ چانڊوڪي، ويجھي آئي وس ۾

 اڄ تنھن سان ترسي، ٿيو سيني ۾ سوجھرو.

 ،ڏکائي ويو ڏور، مون کي چنڊ چريو ڪري

 دل کان ناھي دور، دوري آھي ديد جي.

 نئين نھ منھنجي ننڊڙي، چانڊوڪيءَ کي چوءِ،

 جاڳي جلندي جندڙي، تن من ايندو توءِ،

 سور اسان لاءِ سوءِ، آندا جاڳ جھان ۾.

 نھاريم نيراڻ ۾، تڪيندي تارا،

 ڪٿي آن، ڪنھن جاءِ تون، پرھھ کان پيارا!

 چنڊ پٺيان چارا، رليم ڪيئي راتڙيون.

 پيئي ڇاٽ، ستارن جي سونھن جي، ڇڻي

 ڪرڻن ڪئي چنڊ جي، وڻن منجھان واٽ،



ڀري آڪاس ڀونر  شيخ اياز  آن لائين ڪتاب گهر

8 
 

 .۾  لڇڻ لڳي لاٽ، ڪائي منھنجي روح

 سڻيم تنھنجو سڏ، پھتس پھتس او پرين،

 ھيڻون اٿم ھڏ، پر سھگھ ڏسين ٿو ساھھ جي.

 سھڙي آ سانجھي، اوندھھ لٿي آب تي،

 او منھنجا مانجھي، ساٿ نھ ڇڏج سير ۾!

 پيا پور پرينءَ جا،سيڻھھ کنئي ساھھ، 

 دکن جا درياھھ، پار ڪياسي پل ۾.

 ساوڻ سندا مينھن، آيو آھين ان بنا!

 الا، ڪھڙي ڏينھن، ٻجھندي پياس پرينءَ مان!

 اڃا آکيرو، تنھنجو آھھ اکين ۾،

 صبح سويرو، اڏري آءُ اسان ڳري.

 آ ريتيءَ تي رڃ، الا پيار پرينءَ جو،

 اکڙين سنديءَ اڃ، ڀٽڪايوم ڀٽن ۾.

 ا گھرا نيڻ، ڪارا ڪارا ڀونر جئن،گھر

 ڀرِندا رھيا ڀيڻ، مکڙيءَ مٿان من جي.

 ٿي سڄڻ سار، ڳاتم ان جون ڳالھڙيون،

 ڇيڙيا من ملھار، اکين آب وسائيا.

 ويڙھي ويا واس، ون کي محبوبن جا،

 آندا من ۾ آس، خزانا خوشبوءِ جا.

 ڇٻيون آھن ڄڻ، سموري سنسار ۾،

 کي. ويجھن کان وڇڙڻ، جلائي ٿو جيءَ

 تارن کي ترساءِ، پرين پوئين پھر جو،

 سڀان تو سواءِ، ناھي جس جيئڻ ۾.

 جدائي جانڊه، پينھين ڇڏي پيار کي،

 سڄڻ مون سانده، سوگھو رھج ساھھ ۾.

 ڪڏھن آءُ قريب، ڪريانءِ ڳالھيون ڳجھھ جون،

 اندر جا عجيب، اوريانءِ امنگ سپرين.

 کڻي نماڻا نيڻ، مٺڙي ڏٺو ڏک مان،

 ويڻ، ڏنگيون منھنجي ڏاھھ کي. واسينگن جئن

 دلين جا درياھھ، اٿلي پيا اوچتو،

 سالن کان پوءِ ساھھ، ساعت ۾ سرچي ويا.

 مينھوڳيءَ جي مند آ، اٺا اڄ اتر،

 وڍيو واءَ وجود کي، ڪي ڪيس ڪڪر،

 جيڪر پايان پر، پھچان پنھنجي پرينءَ کي.

 گھلي ڏکڻ ھير، پيا پور پرينءَ جا،

 جي اڪير، سيرون ڪيون ساھھ ۾، اندر

 ڪڏھن کنڊون کير، ڪڏھن وھھ جئن واسطا.

 آئي رت رابيل جي، دل ۾ دود دکيو،

 ناھي ساھھ سکيو، تو بن پل ليءِ اي پرين!

 آئي رت رابيل جي، پيا پرينءَ جا پور،

 نينھن سندا ناسور، اندر ۾ اکلي پيا.

 اکڙيون اڃايل، سڄڻ تنھنجي سونھن جون،

 سدا سڪايل، پرين پنھنجي پيار جون.

 ورھين کان پوءِ ٿو وسين، برھھ جا بادل!

 ترس تھ ٻھ ٽي پل، پياسو آھيان پيار جو.

 اڄ اکڙن جي اڃ، پوري ٿي پرينءَ مان،

 روح اندر ھئي رڃ، وسي بوند برھھ جي.

 ويا اڄ اڏي، مون کي منھنجا سپرين،

 آيا گھڙي اوچتو، جن کي ساھھ سڏي،

 تن کان پوءِ تڏي، آھي بوءِ بھار جي.

 وڻ، سڄڻ لاتو ساھھ ۾،سدائين سا

 گھٽائن ۾ ڄڻ، گذريون گھڙيون عمر جون.

 آئي ننڊ نيڻن کي، اڏاڻا ارواح،

 سڄڻ، منھنجو ساھھ، پھتو تو وٽ پل ۾.

 گھڙي جا گھاري، تنھن لاٿي سڪ صدين جي،

 وڃان مان واري، سھڻا تنھنجي سونھن تان.

 رھي منھنجو روح ۾، سدا تنھنجي سونھن،

 تنھنجي پيار جي.ورھين لاءِ ورونھن، پلڪ 

 ورھين کان واسو، سڄڻ تنھنجو ساھھ ۾،

 پنھنجن کان پاسو، مناسب ناھي مٺا.

 وينديسانءِ مري، ڳائي تنھنجون ڳالھڙيون،

 ‘ھاءِ چري، سچي ھئي سڪ جي.’چوندين 

 جيئين! تنھنجي جند جي، مٺڙي موسيقي،

 ورھين ليءِ وڄندي، رھندي منھنجي روح ۾.

 آ سرھاڻ،جيئين! تنھنجي جندڙي، ساري 

 تن مکڙين جو ميڙ آ، من خوبين جي کاڻ،

 آڻي توکي اوچتو، قدرت منھنجي ڪاڻ،

 ‘ماڻ، وٺ ھي گل گلاب جو.’مون کي چيو 

 چھڪي پيو چاه، مھڪي پئي مجبوبڙي،

 سرھو ھن جو ساھھ، آھي بوءِ بسنت جي.

 سوچي ڪجھھ سڄڻ جو، منھنڙو مرجھايو،

 سرءُ جو سايو، ٽھليو ٽانگر جي مٿان.

 مان نينھن، ڇڻي پيا ڇاٽون ڪري،نگاھن 

 ڏٺي ٿيا ھئا ڏينھن، محب ملي ويو اوچتو.

 پرھھ کان پيارو، منھنڙو منھنجي يار جو،

 مٺڙو موچارو، سڄڻ منھنجي ساھھ جو.

 ڳوڙھن ڳالھايو،. الا وقت وداع جي،

 اکين ۾ آيو، سارو ساھھ سڄڻ جو.

 اسان ڪيئن ڪاٽيون، رسي ريجھڻ جون گھڙيون،

 چميون چپ چپن تي. ڳوڙھا ڳراٽيون،

 جھليم ھن کي جھول ۾، وجھي ڳچيءَ ڳٽ،

 ڀري، لبن مٿان لٽ، -لھي ويس لڄ

 پرين سارو پٽ، ڇھي ڇھان ڪيترو.

 شل منھنجا محبوب، حرف نھ اچي حب تي،

 او منھنجا مطلوب، طلبيان توکي نت نئون.

 اکڙين اڄ اڦٽ، ماريو آھھ ميار سان،

 .پنبڻيون جھڪيون پٽ، ھي جون ڏوراپا ڏئي

 چئو منھنجي چنڊ کي، رھي وڃي رات،

 ڏئي وڃي ڏات، سرچي منھنجي ساھھ کي.

 پکيئڙو پرڏيھھ جو، لنوي ويندو لات،

 رھي ويندو رات، سڄڻ تنھنجيءَ سيج تي.

 جو،‘ اياز’سدا سيلاني، آھي ساھھ 

 ڳچيءَ ۾ ڳاني، پرين وجھھ نھ پيار جي.

 چانڊوڪي ۽ چنڊ، رھڻو آھي راتـڙي،

 چڱو ناھھ چڪور سان. گھڙيءَ لاءِ گھمنڊ،

 صديون سڪائين، گھارين گھڙي ھڪڙي،

 سٻاجھا سائين، ويجھو آءُ وجود کان.

 کنڀڙاٽيون نھ کوھھ، پڄندين ڪونھ پکيئڙا،

 من کي ٻئي ھنڌ موھھ، چانڊوڪي چت مان ڪڍي.

 وھي توريءَ وھھ لڳي، سائين آءُ ستت،

 اکڙين مان امرت، پيئان تنھنجي اي پرين.

 ک وساريم ساھھ جا،ساريم تنھنجي سڪ، س

 تن من جا مالڪ، واريم توتان جندڙي.

 نھارن پيا نيڻ، سڄڻ جا سنسار مان،

 ڀلندس ڪيئن مان ڀيڻ، گھاو انھن جي گھور جا!

 اوڙھي آڌيءَ رات جي، شال سموري شھر،

 سارو عالم پيو سمھي، اڏاڻا پل پھر،

 سيرون ڪيون ساھھ ۾، لڳي تنھنجي لھر،

 ون ڳالھڙيون.نيڻين وھي نھر، ڳاتم تنھنج

 تنھا راتيون تو بنا، سياري جون سرد،

 مٺڙو مٺڙو درد، دکندو رھيو دل ۾.

 دکندو رھيو درد، وري رک ۾ روح جي،

 سالن کان ھو سرد، مچ اسان جي من جو.

 ڪارا ڪڪر اڀ تي، وسڪارا ۽ وڄ،

 منھنجا مٺڙا، ھن گھڙيءَ، ڇاتيءَ کان نھ ڇڄ،

 مون سان پيھي ڀڄ، برساتين ۾ برھھ جي.

 صل يار اکين جي، ٻي آھي ٻولي،ا

 سڄڻ ليءِ سولي، ڏکي ساري ڏيھھ لاءِ.

 پيارا پيارا پل، وسري وسرن ڪينڪي،

 سوگھي جھليم ساھھ سان، ڪا مٺڙي مومل،

 چميم جنھن جا چاھھ مان، ڳوڙھن ڀريا ڳل،

 الا وقت اجھل، لتاڙيءَ لک عاشقيون.

 الا، چوڏھينءَ چنڊ جيئن، محبوبن جا ميل،

 ل، رسي ويڙيم راتڙيون.وھامي وئي وي

 تنھائيءَ جا تير، کتا منھنجي کيپ ۾،

 چڪي پھتي چت تي، آيا نيڻين نير،

 تڙڦي وئي تقدير، گھوري منھنجي گھاو کي.

 الا ڏس تھ الا، جا ٻاريا عشق اندر ۾،

 برھھ ھيئين ڀلا، جلايو ڇو جيءَ کي!

 مان بڙڇي مان گھاءُ، مان ئي وار وجود تي،

 ان ئي پيار پرينءَ جو.مان ئي ھان پڇتاءُ، م

  
 مڙھيون ٻوٽيون من، مٽجي وييون مورتيون،

 دلين ديپ وسائيا، دونھاٽيا درسن،

 وسري ويا وچن، آخر پوڄا پريت جا.

 چانئٺ کي چمي، گھر ۾ ڳوليم گھڻگھرا،

 ويو آھيان ھتڙي، ڪيئي سال سمھي،

 ڪتيون جھلي ڪڇ ۾، تارن سان ترسي،

 پرڙن تي پوپٽ جي، ويو وقت اڏي،

 جا واء لڳي، پن نھ مليو پن سان.ڪا

 اکڙين منجھھ اجاڙ، نگريون تنھنجي نينھن جون،

 پل پل آھھ پھاڙ، ڄڻ واريءَ ۾ وقت جي.

  

  
 اسان تي الزام، آندا جڳ جيئڻ جا،

 جن جي روز جواب ۾، جرڪيا منھنجا جام،

 الا، ڪڏھن عام، رسندا منھنجي روح کي.

 شفق اوڙھي شام، پھتي تنھنجي پار کان،

 ڪڻ لڳي ميءِ منجھن، جرڪڻ لڳا جام،مھ

 پيئڻ جا پيام، سانجھيءَ آندا ساھھ ليءِ.

 پيئڻ ۽ جيئڻ، متو متوالن جو،

 ڀيري ساڻ ڀرڻ، سرڪيون تنھنجي سونھن جون.

 پيتي ڙي پيتي، پيالي اسان پريت جي،

 بدلي نشي نينھن جي، نيت ۽ نيتي،

 ھارائي جيتي، بازي اسان برھھ جي.

 چاڙھن چنڊ مان،پرھھ جا پياڪ، چڪيون 

 ستارن جي سنگ ۾، راتين جا رولاڪ،

 مٽجي ٿيا ماڪ، ڳوڙھا ڳاڙي ڳجھھ ۾.

 سوري آڻ ستار، سڄڻ منھنجي ساھھ جا،

 سر کي سر جي سنگ ۾، ڌڙ کان ڌريان ڌار،

 رچي وڃي راڳ جي، لونءَ لونءَ منجھھ لغار،

 ازل جا اسرار، تڙڦڻ لڳن تند ۾.

 چري پيو چنگ، جھري پيئي جندڙي،

 کي روح ۾، ڏکي پيو ڏنگ،رکي ر

 سڄڻ تنھنجو سنگ، وسري وسري ڪينڪي.

 وندر منھنجي واٽ تي، ڳولڻ ۽ ڳائڻ،

 تتيءَ ٿڌيءَ تند سان، نينھڙو نڀائڻ،

 پرينءَ کي پائڻ، رلندي پنھنجي راڳ ۾.

 سر پيارو آ ساھھ کان، تن کي مٺڙي تان،

 آھي پنھنجي آن، راڳيندڙ جي روح کي.

 ڳجھھ ۾، آيو نيڻين نير، ڳوڙھا ڳڙيا

 ھارايو مون ھٺ الا، دلن ڪيو دلگير،

 دل کي آيو ڌير، ڳائي تنھنجون ڳالھڙيون.

 ڳالھيون ھن جون ڳائڻا، ڳوڙھا آڻي ڳاءِ،

 رک ۾ منھنجي روح جي، ڄڀيون ڪي ڄرڪاءِ،

 رتين رتيون راڳڻيون، سازن سان سرچاءِ،

 سر ۾ پوئين پھر جو، سارو سوز سماءِ،

 نجي روح جون.راتين منجھھ رچاءِ، رمزون پنھ

 سارو عالم پيو سمھي، جلي منھنجي جاڳ،

 ازل جي آواز مان، روح بڻايا راڳ،

 ڀڙڪيا الا آڳ، ڄرڪڻ لڳي ڄندڙي.

 جھوري پيئي جھانجھھ، جيڏيون منھنجي جيءَ کي،

 سھڙي آھي سانجھھ، جھڄندي جنھن جي جھانءِ ۾.

 ناھي ڪوئي ڳائڻا، ڳائڻ جھڙو ڳڻ،

 ون ڌن ۾.سائين، مون کي سڻ، ڌمندو رھھ ت

 ازل جا آواز، اچن ٿا اڌ رات جو،

 وسن ٿا ويساھھ ليءِ، سؤ روحاني راز،

 صديون ستل ساز، وڄن ٿا وجود ۾.

 اڄ تھ ازل جي اڃ، مٽجي ويئي من مان،

 سامھون ساري سڃ، وسي وئي وڻڪار سان.

 ڄڻ ازل جي آڳ، جلي پيئي جيءَ ۾،

 مرڪي پيو ماڳ، شعلن جي شعاع ۾.

 وسري واٽ وجود جي،نسريو تنھنجو نينھن، 

 محبت مون کي ماڳ جي، سانوڻ سندو مينھن،

 آھيان راتيون ڏينھن، پانڌيئڙو پرينءَ جو.

 پرھھ جو پرواز، ڪيو ساھھ سڄڻ ڏي،

 ڪل رمزون ۽ راز، کلي پيا کن ۾.

 پرھھ جو پيرو، کڻي پھتو ڄڻ پرين،

 سھڻو لڳو سج کان، صبح سويرو،

 ويو انڌيرو، چؤڌاري چٽاءُ ٿيو.

 واز، پرينءَ جي پيرن جو،اچي ٿو آ

 ڪو روحاني راز، سري پيو سانت ۾.

 پرينءَ سندي پيچري، پيو آھيان پنڌ،

 ھيئون، انھيءَ ھنڌ، پھتو پيرن کان اڳي.

 او منھنجي منزل، رلائين ٿي روح کي،

 ويجھو اچي واٽ تي، ڪڏھن مون سان مل،

 دکڙن ڀري دل، پيرين پڄان ڪيئن مان!

 جا پير، چمڪي وڄ وجود ۾، ڏٺم پرينءَ

 اونده ۽ اوير، منجھايو ھو ماڳ کي.

 کلي ڪير کنوڻ، چمڪائي ويو چِت ۾،

 صدين لاءِ سڄڻ، ٿيو سيني ۾ سوجھرو.

 ساري رات سڙي، سوچ اسان جي سچ لاءِ،

 اچي نڪري شل الا، جنھن سان جان جڙي،

 ڳوڙھن منجھھ ڳڙي، وڃن وھم وجود جا.

 سدائين سوداءُ، سانڍيم تنھنجو سمجھھ ۾،

 ڄاتل آءُ، ڄاڻو منھنجي ڄاڻ جا.او اڻ 

 آھيان راڳيندڙ، ڪنھن روحاني راز جو،

 ڪيو سر سگھڙ، روح رچي ويو رمز ۾.

 ستارن سان رات، چوريم ڳالھيون چنڊ جون:

 ملندي ڪئين نجات، سونھون ناھيان سونھن جو.

 آڌيءَ رات الله، ڳائي پيو ڳجھھ ۾،

 سڻي پيو سانت ۾، ستارن جو ساھھ،

 ڻ، اٿلي آھھ اٿاھھ،نغمي جي ڪا نھر ڄ

 ماڻھوئڙا ۽ ماھھ، سڀئي آھن سير ۾.

 موڙي ڪيو ميڻ مون، پھڻن جھڙو پاڻ،

 سڄڻ اڄ تو ساڻ، اوڙھي آيس عاجزي.

 سليا ڪنھن نھ سوال، سانڍيا جي مون ساھھ ۾،

 ڏاھپ ساري ڏيھھ جي، سونجھيم صديون سال،

 خلوت منجھھ خيال، جلن روز جواب ليءِ.

 ي چوڏس،پڃري تي پاڇا پيا، چمڪي ٿ

 پکيئڙا پر وس، ڦٿڪڻ لڳا قيد ۾.

 پڃري ۾ پيھي، آئي بوءِ بسنت جي،

 پکي پرڏيھي، پرڙا پتوڙڻ لڳا.

 ڦٽڻ لڳو ڦاڳ، آئي بوءِ بسنت جي،

 سڄڻ منھنجي ساھھ کي، ويڙھي ويو ويراڳ،

 ڪٿي منھنجو ماڳ، ڪٿي منھنجون منزلون!

 الا اڄ تھ اڏام، ڀڙڪو ڏيئي بند مان،

 ينءَ جا پيام،واءُ تي، پر -آيا اتر

 ڪيئھ ڪيئن قيام، پکيئڙا پرڏيھھ جا!

 روحن جي راحت، پکيئڙو پرديس جو،

 اڏرڻ جي عادت، ان کي آھي اصل کان.

 اڪيلو آھيان، ماڻھوئـڙن جي ميڙ ۾،

 اڃا ڄاتم ڪينڪي، ڇو آھيان ڇاھيان،

 آھيان يا ناھيان، سو بھ نھ آيم سمجھھ ۾.

 ،ڪيئي ڳالھيون ڳجھھ جون، ساھھ اندر سانڀيم

 ٻاھر نھ ٻاڦيم، محرم منھنجي مام جا.

 محرم منھنجي مام جا، اچي ڏي آواز،

 روح سريلا ساز، ترسايا تنھنجي ڪري.

 دکي پيو دونھون، ويڳاڻن جي واٽ تي،

 شايد ڪو سونھون، پيو پنڌ پرينءَ ڏي.

 ڪٿي آن، ڪنھن جاءِ تون، جاچيم سارو جاڳ،

 دلبر تنھنجو دڳ، پانڌيئڙو پڇندو رھيو.

 ين پھر جو، اندر مان آواز،آيو پوئ

 سمھي پيو ساز، نغما نڪتا اوچتو.

 نغمان نڪتا اوچتو، سھڻا سھڻا سر،

 اچي ڪير اسر، ريجھائي ويو روح کي.

 ريجھائي ويو روح کي، ڏيئي ويو تسڪين،

 کي من گھريو.‘ مان’، منھنجي ‘ڪين’ڪري ويو 

 جيئن مکڙيءَ کي ماڪ، چمڻ اچي چاھھ مان،

 اورانگھي افلاڪ،آياسين تيئن اوچتو، 

 خوشبو آ خوراڪ، سائل آھيون سڪا جا.

 ملي منھنجي من کي، دکن جي دولت،

 اچي ھر آفت، وڌا ھار ھنئين کي.

 منھنجي دل جو دکڙو، اڄ ڳوڙھن ۾ ڳول،

 موتين سندي جھول، سونجھي ڏس او سپرين.

 پرين پڪارينم، ننڊ وٺي وئي نگري،

 متان تون مارينم، ويسر سان وچ واٽ تي.

 ميءِ مجاز جي، پل پل پياريوم، متِي

 اکڙين مان اوتيوم، سرڪيون سندم ساھھ ۾.

 پياري پرولي، سھڻي ھن سنسار جي،

 ستارن جي سونھن سان، چنڊ ڀري چولي،

 ھيرن ڏني ھنج ۾، لونءَ لونءَ کي لولي،

 نظارا ھا ننڊ ۾، مون اک جڏھن کولي،

 نھ ڪي سکن سيج ھئي، نھ ڏکن جي ڏولي،

 ڪنھن ڪنھن ڏاھي ڏيھھ ۾. ھيءَ ڳجھارت ڳولي،

 راڻو منھنجي روح جو، ماڻي ٿو مومل،

 ليئا پائين ٿو لڪي، اڙي يار اجل!

 ترس تھ ٻھ ٽي پل، سڄڻ آھي ساھھ سان!

 پڪارين ٿو پار کان، آھين آخر ڪير؟

 واريءَ مٿان وقت جي، پسيم تنھنجو پير،

 مٺڙي تنھنجي مرڪ آ، وڻندڙ تنھنجو وير،

 سان ڳري!آھي ڪھڙو دير؟ اجل، آءُ ا

 جسو جوڙيئھ اي خدا، مٽيءَ جو منھن،

 پوندو جو نھ ڪڏھن، منھن تي معمارن جي.

 لھرين ۾ لڙھندا، مليا سي وچ وھڪ ۾،

 سڄڻ ساھھ سندا، ساٿ نھ رھندو سير ۾.

 تون سوري تون سڏ، تون ئي ساھھ سريءَ ۾،

 تون ئي مون سان گڏ، تون ئي منھنجو مٺ گھرو.

 ۾ تنھنجي مڙھي،گھر گھر تنھنجا گھنڊ، من من 

 مان سپنو تون ننڊ، ڳوليان توکي ڳجھھ ۾.

 ڏئي ڪوڙھئي کي ڪير، چميون ٻھ ٽي چاھھ مان؟

 سڄڻ توسان سير، ڪري ڪير ڪنڊن تي!

 ڪنھن جي ڪوجھائي؟ سڄڻ آ ھر ساھھ ۾!

 چانڊوڪي چائي، اسان اونده اوٽ مان.

 واسينگن جي واٽ، آھي سفر سچ جو،

 ڪيئي ٿيا ڪاٽ، ھلندي حبيبن ڏي.

 ڏيو سدا ساھھ کي، سچائيءَ ۽ سونھن،س

 وندر ۽ ورونھن، مون ليءِ پيڇو پرينءَ جو.

 واريءَ منجھھ وٿاڻ، سانجھيءَ آندا سانت ۾،

 لھندي سج جي سون سان، ورسيا ڀينگا ڀاڻ،

 ڄرڪي منھنجي ڄاڻ، اڻ ڄاتي جي آڳ ۾.

 اڀي آھھ کجور، اکيون وجھي اڀ ۾،

 اچي پيو عرش تان، نھريون ڪري نور،

 ريءَ کان دور، پاڙون ٿس پاتار ۾.چنڊ چ

 ھيءَ جھرڻي جي جھانءِ، ۽ ھيءَ باک بسنت جي،

 سارو عالم ڀانءِ، رچي ويو راڳ ۾.

 

  

  

 جاڳ ڀٽائي گھوٽ! سنڌڙي ٿي توکي سڏي،

 مرن پيون مارويون، قابو آھن ڪوٽ،

 اچ تھ تنھنجي اوٽ، ڏاڍن کي ڏاري ڇڏيون.

 ڀرسان تنھنجي ڀٽ ڌڻي، جھلي بيٺس جھول،

 ئي ٻھ ٽي ٻول، سخي منھنجي ساھھ کي.ڏن

 ڪڻا کنيم ڪيچ مان، کليا تنھنجا کيت،

 مون وٽ مڙئي بيت، تو وٽ آھن آيتون.

 وري چوريان چنگ، صدا ڪريان سنڌ ۾،

 ڪونھي اڄ ڪلام ۾، سر جو سر سان سنگ،

 ڀريان آءٌ امنگ، ڪريان لات لطيف جي.

 ڏنيون مون کي ڏات، ڳوڙھن ڀرريون ڳالھڙيون،

 جي لات، ڏکڙا ساري ڏيھھ جا.لنوي منھن

 چپن چورايو، ازل جي آواز کي،

 مھرون لڳيون منھن تي، ڳوڙھن ڳالھايو،

 پرين پھچايو، اسان نياپو نيھن جو.

 ماڻھو منھنجي ملڪ جا، اٻوجھھ ۽ اڻ ڄاڻ،

 ڏکن ڏڌيون جھوپڙيون، بکن ڀريا ڀاڻ:

 الله، تن ۾ آڻ، ساڃھھ پنھنجي ساھھ جي.

 ماڻھوئـڙن جي،اندر منجھھ اٿاھھ، محبت 

 پاڇو آھھ پرينءَ جو، تن جو سھڻو ساھھ،

 جيڪو چميون چاھھ، ڏيان ساري ڏيھھ کي.

 مٺڙو آ ھر چيز کان، سنگھارن جو ساھھ،

 پٽيون ٻڌن پيٽ سان، ٿين بکن ۾ پاھھ،

 ڏيکاريان ڪيئن ڏکين کي، چانڊوڪي ۽ چاھھ!

 ڪٿي آھھ الله، انسانن جو آسرو!

 جھايو،ننڍڙيءَ نينگر واٽ تي، ويٺي وا

 الله ۽ انسان ڄڻ، ٻنھي ٻاڏايو،

 پينوءَ پھچايو، ڏاڍو ڏک ضمير کي.

 ڪڻا ڪنيءَ ۾ ڏسي، رني ڪونھ ڪڇي،

 لوليءَ منجھھ لڇي، ممتا ساري ماءُ جي.

 سدا آھي ساھ کي، ڳڀي جي ڳولا،

 ڍو بنا ڍولا، ناھي ساڃھھ سونھن جي.

 پوي ٿو پارو، ڪنبڻي آھھ ڪتين ۾،

 رو،ويٺي ڪٽيو ولھھ ۾، سڃن سيا

 جيءَ جو جيارو، انھن نانءُ الله جو.

 وڌم ڏکن ڏاڻ، سک نھ سنڀران سپرين،

 سوچي ھن سماج تي، ڪڍي ڄڀيون ڄاڻ،

 ڊاھي ڪريان ڍير ھي، بي معنى مانڊاڻ،

 سڄڻ اچ مون ساڻ، تھ اٽڪون اڄ انياءَ سان.

 ڏسي ڏکيا ڏيل، ڳوڙھا ڳل ڳڙي پيا،

 بکن بيمارين ۾، آزاريل عليل،

 ڻھوئـڙا ڪيا ملڪ جا.زر ۽ زور ذليل، ما

 ڏٺم وجھي واجھھ، جھاتيون پائي جھوپڙيون،

 ٻھھ ٻھھ ڪئي ٻاجھھ، منھنجي منھن جي ماٺ ۾.

 سنھيءَ سنھيءَ بوند، سڃن کي ساڙي وڌو،

 اڳيئي اڻ ھوند، ويتر جھرين جھوپڙيون.

 رتي ناھي رت، ڄورون مڙيون جندڙيءَ،

 ساٿي اٿ ستت، تھ ساڙيون ھن سماج کي.

 يو تاءُ تڏيءَ کي،ڇِڳي ڇپر کٽ، آ

 ساون کاڌي سٽ، سڃن سر مٿي ڪيو.

 جلي ڪيسين جوت، واچوڙا ويڙھي ويا،

 ڳاراڻا ڳڻ ڳوت، لتاڙي ويا لاٽ کي.

 چڙھيل آھي چؤطرف، زنجيرن تي زنگ،

 جسو جڪڙيل جبر ۾، ايذايل امنگ،

 ديوارن مان دانھن ٿي، چوريو جو مان چنگ،

 رچي ويو رنگ، قيدي ڪوڪارڻ لڳا.

 ڻ ۾، اکڙيون اوجاڳا،پرچي ويڙا پ

 ساڳي ڪاري راتڙي، ستارا ساڳا،

 صبح سڀاڳا، تو ليءِ تڪيان ڪيترو!

 او ڌرتي، او ماءُ، تنھنجي کھھ منھنجون اکيون،

 سر ۾ تون سوداءُ، رڳ راڳ تنھنجون راڳڻيون.

 او ماڻھو، او ڀاءُ، ڪارو گورو ٿي ڪٺين،

 شال اھو انياءُ، تو ۾ آڻي ماڻھپو!

 تنھنجي روح جي! الله، ھي انسان، رتي

 نسورو نادان، ڏھڪائيندڙ ڏيھھ جو.

 چڻنگون اڏاڻيون، ڪڏھن ڪنھن ڪنھن مچ مان،

 ڀنڀٽ متا برھھ جا، خدايون کاڻيون،

 جڏھن وساڻيون، صديون سرد ڪري ويون.

 جيئون تنھنجي جند سان، مرون تو سان ماءُ،

 ڳوڙھا ڳاڙ نھ سنڌڙي، وري ورندو واءُ،

 آھي تاءُ،ڄرڪن پيون ڄندڙيون، تن مان 

 لونءَ لونءَ منجھھ لڳاءُ، سڀ کي آ ساڻيھھ جو.

 کؤنسي پئي کل، ڳوڙھن ڳانڍڙ چپ سان،

 ظالم متان ذل، ٻارڻ نھ ٻاري وجھي.

 ڪيسين آخر ڪوس، ڏوران ڏسجي ڏيھھ جو؟

 سڄڻ اسان سوس، پليو تنھنجي پيار جو.

 آھي اڄ اڻاٺ، پرينءَ پانڌيئڙن جي،

 جاڏي تاڏي جبر جي، ڏڪي پئي ڏاٺ،

 وڙ بڻايا ڪاٺ، سوريءَ سري سچ جي.ڪ

 ٽڪرن مٿان ٽاڪ، آھي سفر سچ جو،

 سدا جوکو جيءَ جو، نھ ڪي ھوند نھ ھاڪ،

 چڱا سي چالاڪ، جن سانڍيو ڪوڙ قلوب ۾.

 واسينگن جي واٽ، آھي سفر سچ جو،

 ڪيئي ٿيا ڪاٽ، ھلندي حبيبن ڏي.

 سوچيو اٿم سؤ دفعا، ٿيان ٿائينڪو،

 ن نھ ليڪو،اورانگھيان نھ عام کي، لنگھا

 ڇاکان ھي ٺيڪو، کنيو ڏات ڏکن جو!

 پري منھنجو پنڌ، رڻ ۾ منھنجون راتڙيون،

 ساٿي تو سوڳنڌ، موٽي وڃ وچ واٽ تان.

 اکين مان آھون، نڪتيون نھوڙين جون،

 درديليون دانھون، مليل ھيون ماٺ ۾.

 پرينءَ سندي پيچري، لکن کنئين لاٽ،

 ڪيئي ڳچيون ڳاٽ، اوندھھ ويڙھيا واٽ تي.

 چانڊوڪي ۽ چاھھ، منزل ماڻھوئـڙن جي،

 اونده ۽ اوڙاھھ، ويڙھي ويو وچ واٽ تي.

 پھچي ويو پانڌي، ڏيئڙو کڻي ڏاھھ جو،

 اوندھھ ۽ آنڌي، رھيون تڪينديون تنھن کي.

 جئن جبلن تي جھڙ، تئن تو محبت من ۾،

 اصل ڪونھ اکڙ، اکر تان اصول جي.

 ٽانڊن تي ٽليا، پانڌي تنھنجي پريت جا،

 ر ڪنھن وڄ سان، کنوڻين تي کليا،وچڙيا ھ

 توسان نيٺ مليا، سٽون ڏئي ساھھ جون.

 سھسين سورج چمڪيا، ڪيا چنڊ چٽاءَ،

 ماڻھوئـڙن مٿاءَ، اڃا اوندھھ نھ لٿي.

 سيبايم نھ ساھھ کي، کھنبو کـٿوري،

 ڏولاوا، ڏوري، چونڊي وتم چاھھ مان.

 اوندھھ تي اولا پيا، لڇندي رات لـڙي،

 تارن ننڊ تـڙي، ساھھ نھوڙيو سوچ ۾،

 جنھن ۾ اک اڙي، سامھون آ سو سوجھرو.

 سانڍيا منھنجي ساھھ، ڏکـڙا ساري ڏيھھ جا،

 عالم، تنھنجي آھھ، لڇندي منھنجي لات ۾.

 جي ماريءَ جي مام تي، ويا سي نھ وريا:

 چوڳي لاءِ چريا، قبولين ٿو قيد کي!

 پني پئي واٽ تي، ڪالھھ ڇِني ڇوري،

 ن کي پيٽ جي.لڳل ھئي لوري، پل پل تنھ

 نـڙي نياڻيءَ کي پئي، روٽيءَ لاءِ رڙي،

 تـڙيءَ تي تـڙي، ھوند ڏني اڻ ھوند کي.

 اٿ اٿ تندون ٽوڙ، سيني منجھان ساز جون،

 راحت آ رت ڇاڻ ۾، ويٺو خون ولوڙ،

 ڌڙ ڳولي لھھ ڌوڙ مان، جن تي جڳ کي جوڙ،

 ماڻھو مورک موڙ، پٺ تي واڳ ورھين جي.

 ٿ کي،لڳي سڄڻ سنگ، ڇڏي ساري سا

 پرينءَ جا پتنگ، سڙندا رھيا سانت ۾.

 آڌيءَ رات اساٽ، سرتيون مون کي سونھن جي،

 تارونءَ پھتي تکِ سان، لونءَ لونءَ اڀري لاٽ،

 ٻنڀي نڪتي ٻاٽ، سپ سپ آندو سوجھرو.

 پيئان سا پرڀات، جنھن ۾ آس اساٽ جي،

 لوچي ڪائي لات، ڏيان ساري ڏيھھ کي.

 ات جو،اٿي اوت سڃاڻ، پيئان جيئن پرڀ

 آءُ، انھيءَ کي آڻ، جنھن ۾ آس اساٽ جي.

 پياليءَ پياليءَ پيٽِ، جنھن ۾ آس اساٽ جي،

 آءُ، مدايون ميٽِ، ڳائي منھنجون ڳائڻا.

 وري ڪنھن جي وک، کڄي پئي کيپ ۾،

 آيو چوڏھينءَ چنڊ تان، ڏوران ڏئي ڏک،

 تارونءَ وڌي تکِ، مون وٽ پھتو مون پرين.

 ن لائون لڌيون،آءٌ اھو انسان، جنھن لڌي سا

 ڌرتي، تنھنجو ڌيان، رھيم پوءِ ڀي روح ۾.

 تاڻيان ٿو مان تند، ماڻيان ٿو سک ساز جا،

 آڻيان ٿو آنند، ڏکڙن ڏڌي ڏيھھ ۾.

 آھيان تنھنجي امن جو، راڳي ويراڳي،

 جاڳائي جاڳي، جڳ ۾ تنھنجي جوت مون.

 

 دوھا

  
 گونج، آھي تنھنجيءَ ياد جي، ايئن گذريءَ ۾

 آکيري مان جيئن وڃي، اڏري ڪائي ڪونج.

 نيڻن مان جو نئن ڇلي، ڪک پن ٿي ويا رنج،

 نڪتيون تنھنجون ڳالھڙيون، جئن پاڻيءَ تي ھنج.

 ان کي تنھنجيءَ پريت جي، پڃڙي جي آ ھير،

 من جي مئنا ٿي اچي، اڏري سانجھھ سوير.

 بک تي نڪتي باک ۽، ڏک ۾ گذريو ڏينھن،

 يون، پنھنجو ڪھڙو نينھن!ڇڏ ھي سک جون ڳالھڙ

 پھتو من ۾ پار کان، جيئن ڇوليءَ جو ڇوھھ،

 ويجھي آئي جو ڪنڌي، ماٺو ٿي ويو موھھ.

 ھي ڌرتيءَ جي ڌرتتي، تتو ھانءُ ھي ھاءِ!

 ڪنھن جي چڳ جي ڇانو ۾، ويھي رھھ پل لاءِ.

 پڇو پيون ڇا پاڙي واريون، ڀلا اسان جي بات،

 رات.چڙي ويو آ چنڊ اسان سان، رسي وئي آ 

 پري ھلي ڪجھھ پريت ورھايون، جيءُ لڳايون جھٽ،

 ھلو تھ سائين ڪنھن ڪڪريءَ تي، کڻي ھلون ھيءَ کٽ.

 سڄڻ نھ آيو ساوڻ آيو، مٺو اسان کي مينھن،

 بادل برسيا نيڻ نھ ترسيا، نار وھايا نينھن.

 ڦري گھري ھن ڦلواڙيءَ ۾، جڏھن بھ کڻندينءَ نيڻ،

 ڏيندءِ ويڻ. پن پن ڏيندءَ پيار اسان جا، وڻ وڻ

 مٺڙا مٺڙا ماڻھو، تن جا پيارا پيارا نانو،

 آيا، ڇايا منھنجي من تي، جيئن ڪڪريءَ جي ڇانو.

 بسنت رت جي باک ڦٽي آ، ڏکيو لڳي ھي ڏينھن،

 پريت پراڻيءَ ليءِ ڇو روئون، نئون ڪيون ڪو نينھن.

 ڪير نبيري جڳ جا جھڳڙا، تون بھ ٿيو آن تنگ،

 ڪنھن سھڻيءَ جي سنگ. ھلون اڄ نڪري،“ اياز”ھل تھ 

 اڙي اسانکي وجھي وڇوڙو، گھڙيءَ گھڙيءَ ۾ گھاءُ،

 ڪڏھن اسان وٽ آءُ، الا تون کلي اسان سان کاءُ.

 ڏٺا ڏٺا ڪنھن، ڏٺا ڏٺا ڪنھن، مٺا مٺا ھو چپ،

 ڪڇي ھڻي ويا ڪپ اسان کي، ڪڇي ھڻي ويا ڪپ.

 ڳڙيا ڳلن تي ھن جي ڳوڙھا، ڪري ڪجل جي ڌار،

 را، ڪٽجي ڪيئن ڪٽار.گھاو ڪري وئي اھڙا گھ

 اڏري آئي انھن تي اک اک، نظر نظر آ جھار،

 چپ پرينءَ جا اھڙا، جھڙي ڪچي ڪچي ڪچنار.

 جھونجھڪڙي ۾ جر جھڙي، جنھن سرھي سرھي روءِ،

 پرين اسان جو جنھن جي تن ۾ ڪوريءَ ڪنگريءَ بوءِ.

 مکڙيءَ مکڙيءَ جي مک تان، بس چميون وتيون سي چار،

 سان، پوپٽ وارو پيار. پرين، اسان جو آھي سڀ

 ھو روھڙيءَ ۾ روح رھاڻيون، ھو راتيون ھوءَ ريت،

 چڀي پئي اڄ تائين مون کي، ڇاتيءَ ۾ ڪا ڇيت.

 ٺٽي نگر جي رات اسان کان وسري ناھي يار،

 ڪيئن مڪليءَ جي ماٺ مٿان ٿي چنڊ ڦريو چوڌار!

 گھاٽ گھاٽ ٿو توکي ساري، سکر نھ ايندين يار!

 سي، ڪڏھن نديءَ جي پار.ڪڏھن پتڻ تي پريت ڪندا

 لڳي نھ توکي لوءَ مسافر، لانڍيءَ ۾ ڪجھھ ليٽ،

 تپي وڃي ٿو ٻاھر تن من، چڀي پيو اڄ چيٽ.

 تو سان پريت لڳائي جڳ کان جدا ٿيو ائين من،

 وڇڙي ويو ڄڻ واچوڙي ۾، ڇڻي پپل مان پن.

 چوڏھينءَ جي چانڊوڪي آھي، پرين بھ آھي پاس،

 ڇو آنھھ اداس! توکي ڇا ٿيو آ منھنجا من، تون



ڀري آڪاس ڀونر  شيخ اياز  آن لائين ڪتاب گهر

28 
 

 رت بدلي آ، رات ڀني آ، پريت ڪيو ڪجھھ پريت!

 نانھھ رسڻ جي ريت روا اڄ، نانھھ رسڻ جي ريت.

 سک جا سپنا ڪيئي، جن سان جڳ مڳ ڪري جھان،

 روح نھ پنھنجو ريجھي ڪنھن ۾، ڳولي ڇا نادان!

 نينھن وڏو نادان اديون ڙي، نينھن وڏو نادان،

 گھڙيءَ انسان.چين نھ پائي روئي ڳائي، گھڙيءَ 

 پيار نھ ڄاڻي پار اديون ڙي، جتي لڳي ويو جيءُ،

 نھ تھ ڇا ڄاڻي ڪنھن ڪيچيءَ مان، ھوءَ ڌوٻيءَ جي ڌيءُ.

 ويا خوشيءَ سان جنھن تي کامي، پتنگ سڀ پنءُ سٽ،

 اجِھا اجھامي، اجِھا اجھامي، اِھا ڏيئي جي وٽ.

 اڏري اڏري ٿڪجي پوندين، ڪنھن سان تنھنجو پيار!

 ھن جو يار پکيئڙا، چنڊ نھ ڪنھن جو يار.چنڊ نھ ڪن

 بھشت ڇاھي، دوزخ ڇاھي، ڇڏي اِھي ويچار،

 مٺڙي مٺڙي ننڊ پرينءَ جي، پاسي ۾ ڪر يار.

 آئي سانجھي موٽيا مانجھي، ماٺي ٿي منجھڌار،

 وئي وڳر کان وڇڙي جا، تنھن آڙيءَ ڪئي پڪار.

 آئي سانجھي موٽيا مانجھي، ماٺي ٿي منجھڌار،

 ويٺو سوچان، ڪائي سڌ نھ سار.آءٌ ڪنڌيءَ تي 

 سڄڻ نھ آيو ساوڻ آيو، ڇائي گھٽا گھنگھور،

 اڃا وتي ويڳاڻو ڦرندو، منھنجي من جو مور.

 رات ڪنڌيءَ تان ڪوھيري ۾، ڪئي پئي ڪنھن لات،

 منھنجي من کي مات ڪيو جنھن، منھنجي من کي مات.

 صبح سويري نيسر ھيٺان نينگر ڇوڙيا وار،

 گدلا گدلا پيار. اجلي اجلي تن تان مھٽيا

 گھگھريءَ تي جو گھاگھر ڇلڪي، ڇوريءَ ماريو ڇال،

 آڏيءَ اک سان ڏسي وتو ڪنھن، انگ انگ جو حال.

 نينھن وسي ساريءَ نگريءَ تي، واھيري جي وير،

 مڌ جي پياس ستائي من کي، ڇڪي اسان کي ھير.

 پيار ھڻي ويو بڙڇي من ۾، ڏئي ويو پڇتاءُ،

 گھڙيءَ وڌو جو گھاءُ. صدين انھيءَ کي ڪونھ ڇٽايو،

 مرجھايل من ۾ ٿو ڳولين، ھاڻي ڪيئن ھڳاءُ،

 موٽي آئين مٺڙا جڏھين، سڪ ڇڏي وئي ساءُ.

 ڀرِي ڀرِي من مکڙيون ڳولي، لڳي ڀونر کي پياس،

 ڦري ڦري ھن ڦلواڙيءَ ۾، وٺي سدائين واس.

 پريت ڪئيسي، گيت چياسي، ٿيو اھو انجام،

 بدنام. ڳليءَ ڳلي ۾ ڳالھھ اسان جي، نگر نگر

 توکي من اِئن ڳولي، جئن ڪو بن ڳولي برسات،

 تن ۾ تنھنجي تات سدائين، تن ۾ تنھنجي تات.

 من کان کائي موٽ ڇپي وئين، چندرما جي اوٽ،

 چندرما جي اوٽ ڇپي وئين، ڏيئي چريءَ کي چوٽ.

 منھنجي من ۾ اچين تھ مٺڙا، سوچي پائج پير،

 اجڙي وئي آھي ھيءَ نگري، ھن ۾ رھندو ڪير!

 يئي ڦلواڙيون ھونديون، جي ويو اڏاري واءُ،ڪ

 رھندو آيو ڪنھن ڪنھن پن جو، پت جھڙ ۾ پڙلاءُ.

 ڪونجو، ترسو ترسو، اڏران مان بھ اوھان جي سنگ،

 پنھنجو پنھنجو ديس بڻايون، دنيا مان ٿي تنگ.

 ڪٿي تھ ٻجھندي، ڪٿي تھ ٻجھندي، لڇي لڇي ھيءَ لاٽ،

 ھيءَ واٽ. ڪٿي تھ کٽندي، ڪٿي تھ کٽندي، وڃي وڃي

 مان ئي آھيان حسن ازل جو، مان ئي ھا بدصورتي،

 مان پوڄاري، مان ئي مندر، مان ئي پنھنجي مورتي.

 چوريءَ چوريءَ پھچي من ۾، لڪي ليئا پائين،

 آءُ ھلي، ھي گھر تنھنجو آھھ، منھنجا مٺڙا سائين!

 ويجھو آھين، وس ۾ ناھين، پري نھ آھين پاڻان،

 کي آءٌ سڃاڻان.رنگ رنگ ۾، روپ روپ ۾، تو

 ڪھي ڪتين تان آئين سائين، پھتين منھنجي ديس،

 ڏس تھ سھين ڪھڙو سونھين ٿو، توکي منھنجو ويس

 بن بن ڀٽڪي، تن من تڙڦي، ھٺ ھاڙي انسان،

 دؤر دؤر ۾ پھتو آخر، تنھنجي در نادان.

 تون ئي منھنجي ننڊ آن، تون ئي منھنجي جاڳ،

 .مان آھيان تنھنجي ڄڀي، تون آن منھنجي آڳ

 تون ئي منھنجو راز آن، تون ئي منھنجو ساز،

 آھي تنھنجيءَ تار جو، منھنجو من آواز.

 ساري جڳ تي تون وسين، جيئن ساوڻ جو مينھن،

 منھنجي من جي بُوند جو، آھي تو سان نينھن.

 نيڻن کي ڏي ننڊڙي، پڌري ٿيءُ پرڀات،

 ڪيسين ڪوڪي ڪوئليون، ڪاٽين ڪاري رات.

 ن جرڪيا جر،تارن جا تڙڪا پيا، جن سا

 ماڻڪ موتي ٿي وئي، ڄڻ منڇر جي ڇـر.

 جڳ جي پوئين پھر ۾، مان جڳنوءَ جي جاڳ،

 جرڪيا منھنجي راڳ ۾، ماڻھوئـڙن جا ماڳ.

 

  

  

 رات ڏيئي جي وٽِ ۾ جرڪي، گذري جڳ جي جيت،

 جا گيت.“ ودياپتيءَ”پڙھيا پئي مون روئي روئي، 

 ماڻھوءَ جي منورتي بدلي، ننھن کان وڇڙيو ماس،

 “!ڪاليداس”ايندي، ڪنھن جو “ ميران”ڪنھن جي من ۾ 

 سمو پراڻو پاپِي سڀ کان منھنجي لاءِ ڪٺور،

 پڇي پيو بنگالي مون کان، ڪير ھيو ٽئگور!

 تباھھ،‘ جھنگ’کاڻي ھير، وساڻو رانجھو، سارو 

 رک ۾ پنھنجيون ڪافيون ڳولي، ويٺو وارث شاھھ.

 ، ھن جي رلي پئي اڄ رک،‘سامي’ويو وسامي 

 ن ۾ ناھي پيار پرينءَ جو، ڪنھن ۾ ناھھ پرک.ڪنھ

 من من بن آ، جنھن ۾ ناھي، ڪنھن بنسيءَ جي تان،

 آءٌ بھ ٽوڙيان وينا، ڪيڏو ڦري ويا انسان!

 ڀٽ ڌڻي، او ڀٽ ڌڻي، او منھنجا ڀٽ ڌڻي!

 تنھنجو ڏيھھ ڏڪاريل، جنھن ۾ ناھي قرب ڪڻي!

 آڻ پڻيءَ تي پنھنجون پنبڻيون، کھھ ۾ اکڙيون کول،

 ڻيءَ جي ڀرسان ويھي، پنھنجي ڳجھھ کي ڳول.ڀٽ ڏ

 ڏينم اھو تنبورو مون کي، ڪيسين سمھندي، شاھھ!

 ڏينم تھ ڳايان، دڳ وسايان، دليون ڪريان درياھھ.

 ڏينم اھو تنبورو مون کي، مان ٿو تاڻيان تند،

 ڏينم، ڀٽائي، ڏينم، تھ تنھنجو روح رھي خورسند.

 ،پوءِ بھ سچ“ سچو”ڪافر ناھي، مومن ناھي، 

 ‘.اچ، اچي سوريءَ تي لڙڪي نچ’سچ چوي ٿو، 

 ڏيھھ ڏئي ٿو ڏوھھ، اديون ڙي، ڏيھھ ڏئي ٿو ڏوھھ،

 آنءٌ چوان ٿي، ڏوھھ سھي، پر مٺڙو آھي موھھ.

 ڪٿي نھ ڪوئي ڪونڌر ڏسجي، ڪٿي نھ اڀري ڪنڌ،

 آءٌ اڪيلو ھان اوجھڙ ۾، پري پرينءَ جو پنڌ.

 ڪڇي نھ ڪوئي، لڇي نھ ڪوئي، پڇي نھ ڪوئي ھاءِ!

 پوءِ بھ چوين ٿو، مون کي آھي تنھنجي جڳ ۾ جاءِ!

 شال کسي مان توتي تاڻيان، تنھنا ڪان ڪمان،

 . . . ھاءِ، پکيئڙا پيارا پيارا، اڏري ويا نادان!

 ڏيئو ڏياريءَ جو ناھيان مان، اٿم اجالو آس،

 لڇندي منھنجي لاٽ اڪيلي، گھر گھر آھھ اماس.

 ھنگھور،نھ ڪي ھوا ۾ ھيج اٺي جي، نھ ڪا گھٽا گ

 پيو پڪاري، ٿر کي ڏاري، ڪٿي ڪٿي ڪو مور.

 وڍي ڇڏي ڪنھن نڙي نڙي جي، گھٽجي ويا آواز،

 ساڻا ۽ ويڳاڻا ٿي پيا، سڏڪي سڏڪي ساز.

 چڙو اسان جو چپ ڇو آھي، چري نھ ٿو ڇو چنگ!

 ويو لتاڙي لات اسان جي، ڪير ھيو اڙٻنگ!

 ماڻھو ناھھ مڙھيءَ ۾ ڪوئي، ڪنھن جي آھھ پڪار؟

 آديسي شايد، دانھن ڪئي ديوار!ويا اٿي 

 جھڄي پيو من جھونجھڪڙي جو، سانجھي آ سنسان،

 پرين، مڃان مان ڪيئن تھ تنھنجو، پاڇو آ انسان!

 منھنجي سنڌڙي، منھنجي سنڌڙي، سنڌڙي، منھنجي ماءُ!

 ڪيئن مڃان مان، تنھنجي ڪک مان سڪ ڇڏي وئي ساءُ!

 منجھي پيا سڀ تنھنجا مانجھي، او منھنجا مھراڻ!

 ءُ ڪپر تي ويٺو سوچيان، ڄاڻ ھڻي ٿي ٻاڻ.آ

 ڇوليون ۽ ڇر، ڇر ۽ ڇوليون، تنھنجو راڳ اٿاھھ،

 اڀري اڀري، نيٺ ڇپي ويو، جن ۾ منھنجو ساھھ.

 ڪيسين ماٺو رھندي، پنھنجيءَ ھستيءَ کان اڻڄاڻ،

 مستيءَ ۾ آ، مستيءَ ۾ آ، موجون ھڻ مھراڻ.

 سدا نھ رھندو ڪوبھ سڪندر، ٿيندو نيٺ تباھھ،

 ا ويندا ڪيئي، وھندو رھندو درياھھ شاھھ.ايند

 پڄري پڄري، نيٺ تھ تنھنجو، جيءُ ڪندو جاکوڙ،

 وسندا مينھن مٽيءَ تي تنھنجي، اٿندين نيٺ اروڙ.

 اچو، اچو، اي ڄر جا ڄاڻو! لڇي پئي اڄ لاٽ،

 کوليو، کوليو ھي کنڀڙاٽيون، ڳڻيو نھ پنھنجا ڳاٽ.

 گ!نسن -وٽ ۾ وچڙي ويون کنڀڙاٽيون، آيا نينھن

 ڪير چوي، ڇو ڄاڻي واڻي، پڄريا پاڻ پتنگ!

 ڀيڄ ڀني آ، ماڪ وسي ٿي، ڪوٺي کول ڪلال،

 آڻ تھ پيئان، آڻ تھ جيئان، جيئين سدائين شال!

 من آ مالامال اسان جو، ڪوٺي کول ڪلال،

 اٿئي گھڻيئي گھٽيءَ گھٽيءَ ۾، قرب سوا ڪنگال.

 ڀري ڀري پيءُ جيسين جيئين، گھڙيءَ گھڙيءَ جو جام،

 نھ ھي ميخانو ملندو، ھيءَ ميءِ ناھھ مدام. وري

 اڃ اسان جي اورانگھي، ڇو آئي آ ھو ھٽ،

 نگر نگر ۾ ناھي جنھن جي، مڌ جو ڪوئي مٽ!

 آکيو ڪنھن جي اک،‘ پيءُ پيارا، او متوارا،’

 ‘ملي نھ ٿو ھي مڌ ڪنھن ھٽ ۾، چڪي انھيءَ مان چک.’

 پيءُ پراڻو مڌ ھن مٽ مان، اوري آءُ ادل!’

 ‘ساميءَ پياس ٻجھائي، پيتي سرڪ سچل.ھن مان ’

 ميءِ تي ناھھ ميار، اديون ڙي، ميءِ تي ناھھ ميار،

 سيج اسان جيءَ جا سوريءَ سان، اڳ ئي ھا اقرار.

 منھنجي من کي چيري ڦاڙي، کلين پيو انسان،’

 ‘آءٌ تھ تنھنجو امرت آھيان، اڇليئھ ڪيئن نادان!’

 نھ پياڪ،منھنجيءَ پياليءَ تي ٿو پسرين، پرجھيئھ ڪو

 رسي وڃين ٿو منھنجي رس سان، تکي رکين ٿو تاڪ!

 منھنجي مڌ کي ميرو سمجھي، ٿڏي ڇڏين ٿو ٿانءُ،

 تنھنجي من کان ميرو ناھي، ھٿ رکي ڏس ھانءُ.

 چڻنگ چڪيءَ مان نڪتي جنھن مان، نڪتا ڪيئي نکٽ،

 ڪھڙو مڌ ھو، جنھن ھيئين من ۾، ڀڙڪايا ڀنڀٽ!

 ي مٽ،پيئو جيئو اي متوارؤ! مڌ جو ناھ

 دور وڃي ٿو چندرما کي، ڇھندو ڇايا نٽ.

 پيئو جيئو، رچي وڃي جئن ججونتيءَ ۾ جاڳ،

 .ويراڳ ٿيا راڳ ۾، تن  مڌ جي مام ملي جو

 ، اسان جون دليون کسيون ھن ديس،‘جسم الدين’ڪوي 

 چوٽي چوٽي جنھن جي چمپا، ون ون جنھن جا ويس.

 نينھن لڳايو ڪنھن نچڻيءَ سان، اسان وڃي چٽگام،

 ڇام. -ڇم -ھڙيءَ گھڙيءَ ۾ جنھن جا گھنگھرو، ڪن ٿا ڇمگ

 گھٽيءَ گھٽيءَ ۾ گھاو اسان جا، نگر نگر ۾ نينھن،

 ڪھڙيون ڪھڙيون راتيون ساريون، ڪھڙا ڪھڙا ڏينھن!

 پياليءَ پياليءَ مان رس پيتي، منھنجي پريت پياڪ،

 ڪھڙي ڪھڙي مومل ساريان، ڪھڙي ڪھڙي ڪاڪ!

 ٿڌڙو واءُ، ، ٿڌڙو‘پوري گنگا’پورنماسي، 

 ٽلي پيو ٽئگور ڪنڌيءَ تي، اچي پيو پڙلاءُ.

 ڪوي، اسان پرنام ڪيوسي، چميا اوھان جا پير،

 ڪوي، ڏسين ٿو ڪلجڳ آڻي، ڪيڏا ٿو انڌير!

 ڪوي، ڏٺا آھن تو کان پوءِ، ڪيڏا اسان ڪلور!

 سچ کي سوريءَ تي چاڙھيو ويو، ماٺ رھيا منصور!

 من مندر جا ديپ وساڻا، آھي واس نھ ڌوپ،

 گھڙيءَ گھڙيءَ کي سيتا جو ست، راتيون راوڻ روپ.

 ھي ماڻھوءَ جو ٻچڙو، مٺڙو، ڪري ٿو ڪيڏا ڪيس!

 پوءِ بھ اسان جي ڳوڙھن آندي، اکڙين ۾ آسيس.

 مندر جا در کول، پڄاري! مندر جا در کول،

 اھي ورتيون وري نھ ملنديون، ھيئن نھ رئيءَ ۾ رول.

 ور،ويا پنھونءَ جا پيرا لٽجي، ڀري پيو ڀنڀ

 سڻيا نھ سڏ ڪنھن تنھنجا سسئي، ھيو ھوا جو شور.

 ٻري پئي ڌرتيءَ جي ڇاتي، مري پئي مخلوق،

 پرِين پري ٿي، ڇڏ تھ کڻان مان، ڀري اھا بندوق.

 مڙين نھ ٿو اي مڱڻا! اڄ ڪلھھ رھيو نھ آ ھو راءِ،

 چورين ٿو جي چنگ تھ چارڻ، پنھنجو ڪنڌ ڪپاءِ.

 ان ناھي وير،تون ھوندين تون ھوندين، منھنجو توس

 پر ھي ماڻھو، جن آ تنھنجي اوٽ ڪيو انڌير!

 

  

  

 مان ئي سچل، مان ئي سامي، مان ئي آھيان شاھھ،

 منھنجي من ۾ ڇوليون ماري، سنڌو! تنھنجو ساھھ.

 وسي رھي آ منھنجي وينا، پيار ڪئي پالوٽ،

 اچو، اچو، اي منھنجا مارو! ڌوئو من جا کوٽ.

 ئي ڏنو ڪبير،سانجھيءَ ويلي پنڇي موٽيا، رو

 پنھنجي پنھنجي آکيري سان، سڀ جي آھھ اڪير.

 او راڳي! او راڳي! ولھھ ۾ وينا تنھنجي وات،

 ڀنڀٽ بڻجي ڀڙڪي، تنھنجي تن ۾ ڪھڙي تات!

 وڄندي رھندي تنھنجي وينا، مري نھ ٿيندي مات،

 تون جمنا جو جھونجھڪڙو آن، تون راويءَ جي رات.

 ندي تان،رس، تن من وڄ -ڪھندي ايندي جن جي ڪن

 ايندا، ايندا، ايندا آخر، اھي نوان انسان.

 ڪيئن ڪريان ڪيئن ڪريان مان، گھڙي گھڙي آ گھاءُ،

 ھاءِ، پرينءَ سان پريت لڳائي، مري وڃان ھا، ماءُ!

 سار اوھان جي آئي، من تي وار ڪيا ويساک،

 اڀري آيو سج اوڀر کان، بڙڇيون اڇليون باک.

 منھنجا نيڻ، ڪاريون ڪڪريون ڀرجي آيون، ڀنِا نھ

 ڏمري آھي ڏات اسان سان، شال نھ سرچيا سيڻ.

 سانوري سانوري صورت ھن جي، سھڻو ھن جو ساھھ،

 ھاءِ، ھيو پر بک جو ھن جي اکڙين ۾ اوڙاھھ!

 ريج ڏنوھو ھتڙي رت سان، ڪنھن ڀوريءَ جي ڀل،

 جنھن مان اسريا پيارا پيارا، ھي ڄانڀي جا گل.

 تن جي لڄ لڪاءِ، ننگيون نياڻيون، -ھاءِ، بکيون، اڌ

 آءُ ھوا، ھن ڀونگيءَ ۾، ڏيئي جي وٽِ وساءِ.

 کڻي ھنيئھ کانڀاڻي ھن کي، ڪيئھ نھ ڪو ڪھڪاءُ،

 ننڍڙا نينگر، ھن ڳري کي تو وانگر آ ماءُ!

 ‘ريتيءَ ۾ رلندي جي ملندم ڇانو تھ ڪيئن!’مون چيو، 

 ‘.ھيئن’وار ڇڏيائين پنھنجا ڇوڙي، ڇڪي چيائين 

 ،‘اوندھھ آ، جڳ مان ٿيو ھان تنگاوندھھ ئي ’مون چيو، 

 ‘.مان تنھنجي چانڊوڪي، اچ اچ منھنجي سنگ’ھن چيو 

 ،‘ماڻھوءَ جو ماڻھو ٿو کائي اڄ ڪلھھ ماس’مون چيو، 

 ‘.مگري جي موسم آ، ھلي وٺون ڪجھھ واس’ھن چيو 

 ڇِڪي پيو ڪو ڇوھو تن کي، سڏي پئي ڪا سڃ،

 اڳتان تنھنجون اکڙيون ڊوڙيون، پٺ تان منھنجي اڃ.

 منھنجون آليون اکڙيون، گھريون، جئن جمنا جو جل،

 تنھنجي صورت، وھڪ مٿان جئن وٽڙي تاج محل.

 اتر اٺو آ، سانجھي ٿي آ، ڇڻي رھيو آ ڇن.

 ڏيئو ٻاري، واٽ نھاري، ڪنھن جي منھنجو من!

 مينھوڳيءَ ۾ کـڙي کٽوليءَ تي جو چوڏينھن رات،

 گھات.ھنج اسان جي، ھانءُ پرينءَ جو، گھڙيءَ گھڙي جي 

 مٺڙي مٺڙي ننڊ ڦٽائي، مينھوڳيءَ جي ماٽ،

 جھونجڪڙو ھو، نيريءَ ڇت ۾ کنوڻ ھنيا ٿي کاٽ.

 پوئين رات، ھوا جون جون ھيرون، مٿان وسي ٿي ماڪ،

 چمي پئي چانڊيوڪي جنھن کي، سو مڌ پيءُ پياڪ.

 ھي راتيون، ھي ريتيون رت جون، مري نھ سگھنديون مور،

 اوھان جو پور.جنم جنم ۾ پوندو رھندو، پرين 

 گھڙي گھڙي ٿي چڙھي چکيا تي، ڄڀيون ڪڍي ٿي ڄر،

 تڏھن اسان مان آگ ازل جي، ڳائي راڳ امر.

 منھنجي من مان رانجھو بڻجي، نڪتا ڪيئي راڳ،

 ڪن ۾ مندڙا، مک تي مرليون، اکڙيون ٻرندڙ آڳ.

 پاند اسان جو پالھو ناھي، جھڪي تھ ڏس تون جھول،

 تي انمول.آڇيا آھن اکڙين ان ۾، ڪجھھ مو

 مان تنھنجو آڪاش ڇڏي، آيو ھان ڌرتيءَ ڪاڻ،

 جنم جنم ڀٽڪائج، مون کي، ڪانھ کپي نرواڻ.

 آئي تنھنجي سار، ھوا ۾ آ تنھنجي ھٻڪار،

 ڌار نھ آھين، ڌار نھ آھين، ڌار نھ آھين يار.

 آئي تنھنجي سار تھ منھنجي مڌ ڳاتا ملھار،

 ڀِڄِي پيو آ من اي مٺڙا، ونين ڪئي وسڪار.

 ليءِ مون اڄ نيڻ نھ ٻوٽيا، سو ننڍڙيءَ جو چور، جنھن

 ڪٿي گذاريندو ھوندو، ھيءَ ڪاري رات ڪٺور!

 تون تھ سڃاڻين ٿي ھن کي، جنھن لڌي اسان سان لانو،

 ڪڏھن ھتي ھو ويٺو آ ڇا، اڙي، پپل جي ڇانو!

 اي گل، تون تھ سڃاڻين ھن کي، تو جھڙيءَ آ روءِ،

 ي خوشبوءِ؟ويجھو آھھ ويو ھو تنھنجِي، ڪڏھن سنگھ

 منھنجو گھاءُ بھ تو جھڙو ئي، گھرو آ اي چنڊ!

 تو تھ ڏٺو ھوندو، نھ رسائي جنھن کي پيار پڇنڊ.

 تو تي پير پيو آ ھن جو؟ سچ چؤ، سچ چؤ واٽ!

 ملي نھ ٿو ھو منھنجو مانجھي، گھمي ڏٺا مون گھاٽ.

 تون بھ تھ مون وانگر جاڳين ٿو، ساري رات نکٽ،

 ھن ڪٿي وڌي آ کٽ.سچ چئھ، مون سان کوٽ ڪري، 

 چڙو وڄي پيو چانڊوڪيءَ ۾، پري پرينءَ جو پار،

 سري نھ جن جي سير بنا، تن ملي نھ شل ميھار!

 تو سان پيار ڪندي، اِئن ڳوليا ٿي مون تنھنجا چپ،

 من جي ڪارونڀار ۾ لڙھندي، ڳولي جئن ڪو ڪپ.

 وئي جواني، وئي جواني، تيز ٻرانگھون پائي،

 ڪير سگھي ترسائي؟وھندو پاڻي، لھندي ڇايا، 

 ڇر تي چنڊ ستارا ڇايا، ڳائي پنڇي گيت،

 ماڻھوءَ جو من ڳول، تھ آھن جر ۾ ڪيئي جيت.

 پتليءَ جئن مان، ڏسان نھ تنھنجي ڏور، -ڪڏان پيو ڪٺ

 ڪڏھن کٽو ٿيِ، کيل ڇڏي ھي، اوريان مون سان اور.

 مان ئي پيئان، جلندي جيئان، مان ئي آھيان منڌ،

 ھوري، مان ئي پنھنجو پنڌ.مان ئي لوري، مان ئي ج

 مان ئي بن ھان، مان ئي بنسي، مان راڌا، مان شيام،

 مان جمنا جون لھريون، جن تي چنڊ ڪري آرام.

 وڻ وڻ ۾ آ منھنجو واسو، پن پن ۾ پڙلاءُ،

 ‘.جھوٽو آھين، آءُ اڏامي آءُ’واءُ چوي ٿي، 

 مان ڪويل جي ڪوڪ، ڪڏھن مان ڪاري ڪاري رات،

 ۾ ڪيئي ڏيئا ٻاري ڏات.مان سا اوندھھ، جنھن 

 ھن جي آلين اکڙين تي ڏس، منھنجا ٻرندڙ چپ!

 وسري ويا سڀ ويڻ اسان کان، ڏوھھ نھ ڏي ڏاھپ!

 ڪجھھ بھ نھ ھوندي سڀ ڪجھھ آھي، سرتيون ھي سنسار،

 ساري جڳ مڳ جيون سان آ، اڳتي آ انڌڪار.

 پل ليءِ آھي ھيءَ چانڊوڪي، پل ليءِ آھي پيار،

 ري، ڪوئي ڪارونڀار.ھن کان اڳتي ڇوليون ما

 ڪوئي ڪارونڀار، نھ آھي، جنھن جو ڪوئي ڪپر،

 جنھن جون ڇوليون ڪونھ ڇڏينديون، ڪائي چيز امر.

 آيو موت تھ روح مري ويو، جسم ٿيو آزاد،

 مٽي اول، مٽي آخر، مٽي زنده باد!

 مرنداسي تھ مٽيءَ مان پنھنجي جڙندا ڪيئي جام،

 ام.نوان نوان متوارا ايندا، ھڻندا تن جي ھ

 مرنداسي تھ مٽيءَ مان پنھنجي، ڦٽندا سرخ گلاب،

 کڙندا ٽڙندا جن ۾ پنھنجا، بسنت رت جا خواب.

 مرنداسي تھ مٽيءَ تي پنھنجي، چنڊ ڪندو چانڊاڻ،

 ساھھ اسان جي سانڀِي جا، سا سونھن ڪندي سرھاڻ.

 مرنداسي تھ مٽيءَ جو پنھنجي، ويندو دور غبار،

 و پيار.چنڊ ڦري چوڌار چميندو پيو اسان ج

 مرنداسي تھ مٽيءَ سان پنھنجي، ملندو ھي مانڊاڻ،

.ڪتيون اسان جي ڪڇ ۾ ھونديون، چنڊ اسان سان ساڻ  

 گيت

  
 آءُ وھاڻيءَ ويل،

 محبت ڪنھن جي ناھي رھندي! -گھڙيءَ جا ميل

 ڪنھن جي ناھيءَ جوءِ،

 سدائين آڻي ھير الھندي. -مگر خوشبوءِ

 پورو ٿيندو پنڌ،

 حياتي ويندي ڪھندي ڪھندي. -نڌسندءِ سوڳ

 او، منھنجا محبوب،

 اٺي جي واءُ وڃي ٿي کھندي. -سندم، مطلوب

 ڄاڻان ٿو انجام،

 جواني چانڊوڪيءَ جئن لھندي. -ڀري ڏي جام

ï 

  

  

 ڦٽڻ لڳي آ ميندي مٺڙا،

 ڪيسين رھندي دور! -نمن جھليو آ ٻور

 پريت اسان جي نھ رھي، نھ رھي،

 ،سونھن سرنھن جي سرھي سرھي

 ڪيسين رھندي دور! -من کي ڪيو مجبور

 بوند اکين مان نھ ڪري، نھ ڪري،

 اولھھ کان آئي جو ڪڪري،

 ڪيسين رھندي دور! -برسيا سي ڀرپور

 تو ليءِ ساھھ ائين سيڏائي،

 جھونجھڪڙي جو جئن واجھائي،

 ڪيسين رھندي دور! -ڄانڀي لاءِ تلور

 منھنجي آس، ڏکن جو ڏيئڙو،

 ئڙو،منھنجو ھر سانجھيءَ اوسي

 ڪيسين رھندي دور! -مري نھ سگھندو مور

 ڦٽڻ لڳي آ ميندي مٺڙا،

 ڪيسين رھندي دور! -نمن جھليو آ ٻور

ï 

  

  

 محبت نھ ڪڏھن مات ڪئي موت، ھلي آءُ،

 سندم ھوت ھلي آءُ!

 ٽڙي آھھ رتن جوت نھ ڳڻ ڳوت، ھلي آءُ،

 سدام ھوت ھلي آءُ!

 ھلي آءُ، نوان ڏينھن، نوان ڏينھن، ھلي آءُ.

 آءُ، ھلي آءُ!ھلي 

 ھلي آءُ، پيا مينھن، ڀنِا ڏينھنن ھلي آءُ،

 ھلي آءُ، ھلي آءُ!

 سندم سونھن، سندم ساھھ، ھلي آءُ، ھلي آءُ،

 ھلي آءُ، ھلي آءُ!

 نئون چنڊ، نوان چاھھ، ھلي آءُ، ھلي آءُ،

 ھلي آءُ، ھلي آءُ!

 نئين رات، نئين بات، ھلي آءُ، ھلي آءُ،

 ھلي آءُ، ھلي آءُ!

 ، نئين تات، ھلي آءُ، ھلي آءُ،نئين تانگھھ

 ھلي آءُ، ھلي آءُ!

 جھلي لاٽ، ڏسي واٽ، ٿڪا نيڻ، ھلي آءُ،

 نھ ڏي ويڻ، ھلي آءُ!

 جڙين شال، مڙي وڃ نھ جئين ميڻ، ھلي آءُ،

 نھ ڏي ويڻ، ھلي آءُ!

 ڏسي آس سندم پياس، اچي اوت، ھلي آءُ،

 سندم ھوت ھلي آءُ!

 محبت نھ ڪڏھن مات ڪئي موت، ھلي آءُ،

 م ھوت ھلي آءُ!سند

ï 

   

 آءُ، پرين آءُ! -آءُ، سرنھن، گل ڪيا، مينھن پيا، آءُ

 آءُ، پرين آءُ! -ھاءِ، ڪھي تو بنا ڄڻ تھ اتر واءُ

 ننڊ ڪريون نينھن ۾، آءُ، ڀني رات آھھ،

 آءُ، لڪي لاڏلا، تانگھھ، سندءِ تات آھھ،

 آءُ، پرين آءُ! -آھھ ھتي ڊپ نھ ڊاءُ

 ڇو پڙي، پنڌ پيو آنھھ ڇا! چنڊ ھنئين

 آءُ سٻاجھا سڄڻ! آءُ گھڙيءَ ليءِ گھڙي؟

 آءُ، پرين آءُ! -چنڊ جيان ڪر چٽاءُ

 ناچ ڪندي، مرڪندي، ڏينھن ٻھ ٽي زندگي،

 نيٺ اجھامي، الا، ڏينھن ڪٽي زندگي،

 آءُ، پرين آءُ! -آھھ ڪتيءَ جو الاءُ

 راند رمون روح جي، آ تھ محبت ڪريون،

 ڀريون، سونھن سرنھن جي ڇنون، پاند پرِھھ جو

 آءُ، پرين آءُ! -ھاءِ، سوا تو ھڳاءُ

 آءُ، ڀنِي آ ھوا، مينھن پيا، آءُ!

 !آءُ پيا، ڏينھن ۾ ملاقات  آءُ،

 آءُ! سرنھن گل ڪيا، مينھن پيا، آءُ!

 . . . آءُ، پرين آءُ!

ï 

  

  

 -رات انڌيري، آءُ ٿڌيري، اڀ تي تارا ڇايا

 ھاءِ پرين ياد آيا!

 يءَ گھرائيءَ ۾ تارا،جھرمر وارا، پيارا پيارا، نير

 مون جئن اک بھ نھ لاتائون ٿي، پل پل جھاتيون پاتائون ٿي،

 -آھي نينھن بھ ننڊ جو ويري، جاڳي مون جاڳايا

 ھاءِ پرين ياد آيا!

 ڏيئا ٽوِاٽي تي مون ٻاريا، لنگھي ويا سو ان تان ڌاريا،

 آس نھ لاٿي، باس بھ باسي، گذري وئي پر ٻي چؤماسي،

 -پياس گھڻيري، آتا ھاءِ اڃاياجئن جئن پوءِ تئن 

 ھاءِ پرين ياد آيا!

 پوئين پھر فضا گھوماٽي، جھلڪي تي ٿي سرد ڏياٽي،

 ڪاريون ڪاريون ھو گھرايون، وٽ کائيندي جئن لھرايون،

 -دور ڦٽي تيئن باک ڀليري، گرجا گھنڊ وڄايا

 ھاءِ پرين ياد آيا!

ï 

  

  

 آھھ پري تھ نھ گھاٽ،

 ھوريان ھوريان ونجھھ ھلاءِ!

 پاڻيءَ جي ڇاتي ڇلڪائي،

 جئن جئن ٻيڙي لوڏا کائي،

 پل پل تئن پاسا بدلائي،

 -ڪاري ڪارت ٻاٽ

 ھوريان ھوريان ونجھھ ھلاءِ!

 وھندي ڌارا ڪھندا تارا،

 سڙھھ جا پاڇا ڪارا ڪارا،

 آيا پل پل ياد پيارا،

 -اوندھھ ۾ چمڪاٽ

 ھوريان ھوريان ونجھھ ھلاءِ!

 ڏيھھ ڇڏي پرڏيھھ ھلياسين،

 جھلياسين، ڪنھن نھ پلياسين، ڪنھن نھ

 ڪنھن سان دل جا ڳجھھ نھ سلياسين،

 -دل ٿي کائي ڦاٽ

 ھوريان ھوريان ونجھھ ھلاءِ!

ï 

   

 منزل آھي دور، ملاح! رات وڃي ٿي پوندي:

 او، ڪونج وڃي ٿي لوندي! -رات وڃي ٿي پوندي

 ٻڏي ويو جو دور ستارو، پنھنجي اوندھھ جو اجيارو

 ھي لڱ لڱ چور، ملاح!ٿيندو سڃ ۾ ڪير سھارو؟ آ

 . . . رات وڃي ٿي پوندي:

 او، ڪونج وڃي ٿي لوندي! -رات وڃي ٿي پوندي

 ھن کي ڪونھ نياپو ڏيندي، پوءِ تھ ڪنڌيءَ تي ڀڄندي ايندي،

 ھن بن عمر الاڪئن ٿيندي؟ ھي ٻيڙيءَ جو پور ملاح!

 . . . رات وڃي ٿي پوندي:

 او، ڪونج وڃي ٿي لوندي! -رات وڃي ٿي پوندي

 پرينءَ جي پار پڳاسي، آھھ ويو جو وڻ وڻ واسي،ڄاڻ 

 ڏس پھتاسي، ڏس پھتاسي! ڏس، ھو سامھون گھور، ملاح!

 . . . رات وڃي ٿي پوندي:

 او، ڪونج وڃي ٿي لوندي! -رات وڃي ٿي پوندي

ï 

  

 نيبھھ ناھھ جواني، او يار. . .

 آءُ گھڙي پل پيھي، آءُ پرين پرڏيھي!

 آيون سانوڻ جون برساتيون،

 -م واريون ڪاريون راتيونرم جھ

 تو بن دل ديواني، او يار. . .

 آءُ گھڙي پل پيھي، آءُ پرين پرڏيھي!

 ڄڻ آھھ ڪنول تي بوند پئي،

 -ڏس ڄاڻ وئي، او ڄاڻ وئي

 عمر اسان جي فاني، او يار. . .

 آءُ گھڙي پل پيھي، آءُ پرين پرڏيھي!

 نھر اھائي، لھر ڪٿي آ؟

 گذري ويو جو پھر ڪٿي آ؟

 اني، او يار. . .آھي آني ج

 آءُ گھڙي پل پيھي، آءُ پرين پرڏيھي!

 اچ تھ اگھون ڳوڙھا، ڳالھايون،

 -ڳل ڳل سان، من من سان لايون

 نينھن چڱي ناداني، او يار. . .

 آءُ گھڙي پل پيھي، آءُ پرين پرڏيھي!

ï 

  

  

 پھچي ڪيئن پکيئڙو! . . . چنڊ چريو ڪيو آھي.

 پرين ويو پرديس پري،

 ، او الا!رت ساوڻ جي آئي

 جنھن وقت وسڻ جا ويس ڪري،

 برسات پئي،

 ڪنھن ڪوڪ ڪئي،

 ھيءَ ڪويل ڪنھن گھائي، او الا!

 جلي ويو جو جيئڙو، بسَ اکڙين کي ناھي

 پھچي ڪيئن پکيئڙو! . . . چنڊ چريو ڪيو آھي.

 او، ڪاريون گھٽائون ترسو ھا،

 ھيءَ ڪنھن جي ياد آئي، او الا!

 او، مست ھوائون ترسو ھا،

 ھھ مڃو،ھڪ ڳال

 ھن ڏانھن وڃو،

 جنھن لونءَ لونءَ لئون لائي، او الا!

 ساھھ جنھين سان سيئڙو، سنھي سئيءَ سان ٺاھي،

 پھچي ڪيئن پکيئڙو! . . . چنڊ چريو ڪيو آھي.

ï 

  

  

 تنھنجي تات تنوار،

 اڄ تھ تمنا تن ۾ لاتي،

 اڄ تھ محبت جھاتي پاتي!

 ڇايا مينگھھ ملار! تنھنجي تات تنوار. . .

 ھ اڃايا روز ازل جا،اڄ ت

 تنھنجن چپڙن تي جو پھتا،

 پياس ٻجھائي پيار! تنھنجي تات تنوار. . .

 اڄ تھ ستل سؤ راڳ جڳايا،

 تن جي تارن ۾ تڙڦايا،

 ستار! تنھنجي تات تنوار. . . -منھنجي ساھھ

 من ساگر تي ڇانئي سانجھي،

 اونھي اونده منھنجا مانجھي،

 ر. . .جنھن جا آر نھ پار! تنھنجي تات تنوا

 تون منھنجو مان تنھنجو ساحل،

 ڪيسين جھاڳيندي رھندي دل

 . موجون ۽ منجھڌارا! تنھنجي تات تنوار. .

ï 

  

  

 ساري رات ستارا جاڳيا،

 ديس ستو، دل وارا جاڳيا!

 پنھنجي پنھنجي چنڊ جون ھر ڪنھن،

 ڳالھيون ڳاتيون،

 جھاتيون پاتيون،

 ٿڪجي نيٺ ٿيا ننڊ ھاڻا،

 ا!آئي ننڊ تھ روح اڏاڻ

 پھچي پار پرينءَ کي ھر ڪنھن،

 پــاتــو،  ۾   پــل

 ڇاتيءَ ۾ لاتو!

 ساري رات ستارا جاڳيا،

 ديس ستو، دل وارا جاڳيا.

ï 

 سڀڪا مومل، سڀڪو راڻو، 

 پنھنجي پنھنجي ڪاڪ سڀن کي!

 لڙڪ بھ سڀ کي مرڪ بھ سڀ کي،

 سونھن پياري سرڪ بھ سڀ کي،

 پيار بھ سڀ کي پور بھ سڀ کي،

 ناسور بھ سڀ کي، نينھن ڏنا

 ھار بھ سڀ کي جيت بھ سڀ کي،

 مٺڙا مٺڙا ميت بھ سڀ کي،

 سڀ کي ڳوڙھا ۽ ڳاراڻو!

 پنھنجي پنھنجي ڪاڪ سڀن کي!

  
 سڀڪا مومل، سڀڪو راڻو،

 پنھنجي پنھنجي ڪاڪ سڀن کي!

ï 

 ھڪڙي مکڙي، سو ڀنڀوري،

 ھڪڙو چنڊ، ھزار چڪور!

  
 ڪنھن جي من ۾ راڳ اچي ٿو،

 نچي ٿو!جنھن تي سارو ڏيھھ 

 ڪنھن جي لونءَ لونءَ جي ڪا لوري،

 چور! -ساري جيون جي چت

  
 ھڪڙي مکڙي، سو ڀنڀوري،

 ھڪڙو چنڊ، ھزار چڪور!

  
 -تون مان آھيون يار، او چنڊ

 اچ تھ رلون گڏ راتيون!

 تنھنجو منھنجو گھاءُ بھ ساڳو،

 صدين جو سوداءُ بھ ساڳو،

 -ٻئي اونده تي وار، او چنڊ

 ن!اچ تھ رلون گڏ راتيو

 تون مان آھيون ٻئي ھرجائي،

 ٻئي سيلاني، ٻئي سودائي،

 -بيگانا، بيزار، او چنڊ

 اچ تھ رلون گڏ راتيون!

 روح نھ ريجھي تنھنجو منھنجو،

 پنڌ پرھھ ڏي تنھنجو منھنجو،

 -پرين پرانھين پار، او چنڊ

 اچ تھ رلون گڏ راتيون!

 -تون مان آھيون يار، او چنڊ

 اچ تھ رلون گڏ راتيون!

  
 نجي ياد پئي آئي!تنھ 

 تنھنجي ياد ائين پيدا ٿي، ڄڻ تھ اڏند کٽولي لاٿي،

 -صحرا ۾ ڪنھن سودائي

 تنھنجي ياد پئي آئي!

 ،‘ڇن ڇن’جئن نھ سرءُ ۾ سڪجي پن پن، واءُ لڳڻ سان ڇيڙي 

 -ياد ائين دل ڌڙڪائي

 تنھنجي ياد پئي آئي!

 تنھنجي من ۾ گھري ڪاري، ڇانئيندي وئي رات انڌاري،

 تنھائي، تارا ھا، ۽

 تنھنجي ياد پئي آئي!



ڀري آڪاس ڀونر  شيخ اياز  آن لائين ڪتاب گهر

50 
 

  

  
 گذري وئي برسات،

 تو بن گذري وئي برسات!

 بادل گرجيو، بجلي ڪڙڪي، مينھوڳيءَ جا جھلڪا آيا،

 ڪجھھ اک ڦڙڪي، ڪجھھ دل ڌڙڪي، من تي پل پل الڪا ڇايا،

 آلاپي، آلاپي، ڪاٽي،

 ڪاري ڪاري رات. . .

 گذري وئي برسات،

 تو بن گذري وئي برسات!

 جئن موڳا تارا، جھڙ جي جھاڳ ڏسي گھٻرايا،منھنجي من 

 آس بھ ٽمڪي، جھمڪي پيارا، جئن جئن تن جا جھلڪا آيا،

 نياپي ڪاٽي، -چپ تي نينھن

 ڪاري ڪاري رات. . .

 گذري وئي برسات،

 تو بن گذري وئي برسات!

 کلنديون کوڻيون، ٽلندا بادل، پل ۾ وڄندا ڀڄندا آيا،

 ڏند ڏڪايا،وسڪارو وڄ، پاڻي جل ٿل، موت پئي ڄڻ 

 ٻک ۾ موت، جياپي ڪاٽي،

 ڪاري ڪاري رات. . .

 گذري وئي برسات،

 تو بن گذري وئي برسات!

 گھنن گھنن، گھن گھن، گھن گھن گھن،

 ڌنن ڌنن، ڌن ڌن، ڌن ڌن ڌن!

 گجو گجو اي ڪارا بادل، وسو وسو ورسايو جل ٿل!

 پيِو پيِو ميءِ جا متوارا، جِيو جِيو ڌرتيءَ جا پيارا!

 -ڇنن ڇن، پيالا ڇلڪن ڇنن

 گھنن گھنن، گھن گھن، گھن گھن گھن!

 گجو گجو اي ڪارا بادل، وسو وسو ورسايو جل ٿل!

 جڳ جڳ کان آ ڌرتي پياسي، مسين مسين آئي چؤماسي!

 گھڙيءَ گھڙيءَ ليلايو لڙڪن،

 گھنن گھنن، گھن گھن، گھن گھن گھن!

 گجو گجو اي ڪارا بادل، وسو وسو ورسايو جل ٿل!

 اي کوڻيون کيريون، رلو ملو اي ڪڪريون نيريون!کلو کلو 

 ٽلو ٽلِو اڄ گلشن گلشن،

 گھنن گھنن، گھن گھن، گھن گھن گھن!

 گجو گجو اي ڪارا بادل، وسو وسو ورسايو جل ٿل!

  

  
 ٻاٻيھو ٻولي!

 جھاز نھ ھتڙي ڪوئي ڪھلي،

 -ڪير جھڄي جھولي

 ٻاٻيھو ٻولي!

 نيسر ھيٺان نيگر وھنجي،

 -وار ڇڏيا کولي

 ھو ٻولي!ٻاٻي

 چمڙيءَ کي جو مھٽي مھٽي،

 -آڳ لڳي چولي



ڀري آڪاس ڀونر  شيخ اياز  آن لائين ڪتاب گهر

52 
 

 ٻاٻيھو ٻولي!

 ساري رت من توکي ساري،

 -توکي ئي ڳولي

 ٻاٻيھو ٻولي!

  
  

  

  
 ڀري ڀري ڏي ڄر سان، ڄاڻو!

 ٿڌو ٿڌو ڪو ٿانءُ!

  
 ڏنو سنھيو ڪنھن لئھ ڏاھي،

 پنھنجو ڪوئي سپرين ناھي،

 ناھي پنھنجي پريت ڪنھين سان،

 لنوي پيو ڇو ڪانءُ!

  
 پيارا پيارا نينھن وساريا،

 ڪھڙا ڪھڙا ڏينھن وساريا،

 ويا اسان کان وسري، تن جو

 وٺي نھ ڪوئي نانءُ!

  
 ڪنھن سان تنھنجو پيار ٿيو آ!

 چنڊ بھ ڪنھن جو يار ٿيو آ؟

 ڪنھن لئھ ٿو کنڀڙاٽيون کوھين!

 ٿيو نھ جنھن جو ٿان!

  
 مڌ پيتو، مسرور ٿياسي،

 ڏک سک سڀ کان ڏور ٿياسي،

 جھولون، آءُ تھ جھولون، آءُ تھ

 ٿيو ھندورو ھانءُ!

  
 ڀري ڀري ڏي ڄر سان، ڄاڻو!

 ٿڌو ٿڌو ڪو ٿانءُ!

   
 جا چت منھن او

 پل پل جنهن جا پور پيا!

  
 دل تي،  منھنجيءَ ڇانئين  تون ائين

 لھريون واريءَ تي وارينديون،

 سڀ جا پيرا ميسارينديون،

 لھرايون ٿي جيئن ساحل تي،

 ،ڀرجي ويا جئن پور

 تئن منھنجا بھ خيال ويا:

 او منھنجا چت چور،

 پل پل تنھنجا پور پيا!

 سج پاڻيءَ ۾ غوطا کائي،

 دنيا جي ٻئي پار ويو ھو،

 سانت سڄو سنسار پيو ھو،

 تنھنجي ياد پئي جو آئي،

 رات پئي گھنگھور،

 ننڊ پيا ھا پير ھيا!

 او منھنجا چت چور،

 پل پل تنھنجا پور پيا!

 !پرين منھنجا

 !سانورا بانورا! او او

 گھِرين، ۾ گھر

  
 ورين، کلندو ڪرين، چوري

 پوان، پيرين چوان، لک مان

 !جُڙين شل مڙين، او جو پر

 !پرين منھنجا

 !سانورا بانورا! او او

  
 ڍرڪندو، جئن ويو سورج

 چڳون، لھرايون شام ۽

 آئين نظر تون مرڪندو. . .

 ڪيڏيون نھ گھرايون ھيون،

 منھن ۾ سندءِ اي آشنا!

 سو سو سنيھا جن ڏنا!

  
 جئن ڪنگ اڏريا واءُ ۾،

 ڦرنديون ڪريون، کنڀڙيون کـٿيون،

 ٿي ويا ڇلا ڦھلاءَ ۾،

 جئن ڍنڍ ۾ لھريون اٿيون،

 تھھ ۾ نظر آئين پئي،

 وھھ تي بھ لھرائين پئي. . .

 پر رات ڦھلايا جڏھن،

 تارا ٿيا تارا سندءِ،



ڀري آڪاس ڀونر  شيخ اياز  آن لائين ڪتاب گهر

55 
 

 وڻ سانت ۾ آيا جڏھن،

 آيا نظر چارا سندءِ،

 ين ئي رات وئي،گذري ائ

 تن مان نھ تنھنجي تات وئي. . .

  
 کن ۾ کسي دلڙي وئين،

 زورآوري پنھنجي بھ ڏس!

 مھنا ٿيا جو منھن پئين،

 ڏيساوري پنھنجي بھ ڏس!

 لنءُ لائجي، پر ڀائجي،

 پوءِ ڇو ائين گھٻرائجي!

  
 منھنجا پرين!

 او بانورا! او سانورا!

 کن ۾ ڦرين،

 ويندو رھين، لک ٿو لھين،

 ئي چوان، پيرين پوان،مان پ

 پر جو مڙين، او شل جڙين!

 منھنجا پرين!

 او بانورا! او سانورا!

( 

  
 مينھن، ڪر وسَ  وسُ، وسُ  وسُ، وسُ 

 ڏاڍا ڏينهن ٿيا ٿي!

 ساري، ساري ٿي وئيِ سوڪ

 ٿو هاري،  ڪڍي نھ اک مان  اڀ

 ٽاري ٽاري، جي وڻ ھيءَ ڏس

 هٿ ڦهلائي جيئن ڀڪاري

 ،سڙڪون لٽ ۾ ليٽيون پيٽيون

 گاڏيءَ سان ڄڻ تھ لپيٽيون، -اٺ

 -گس سان اڀري نڪتو نينھن

 پرتا وڇڙيا ساٿي!

 -وس وس، وس وس، وس ڪر مينھن

 ڏاڍا ڏينھن ٿيا ٿيِ!

 مس مس اڀ تي بادل ڇايا،

 اندر جا جھنڊا لھرايا،

 تن تي ڇايا بدلي ڪايا،

 نازڪ دل ورا گھٻرايا،

 نانگڻ نڪتي يا وڄ چمڪي،

 ڇم ڇم ڇم ڇم برکا ڇمڪي،

 -تھ سھين ڄڻ گجندا شينھن ڏس

 ڀڄندا مڪا ھاٿي!

 -وس وس، وس وس، وس ڪر مينھن

 ڏاڍا ڏينھن ٿيا ٿيِ!

 خوش ھوندا سڀ پيڪي وارا،

 وڇڙئي ٿيا ٽي مھنا سارا،

 پورا ٿيندا جئن لابارا،

 ملندا شھري مٽ موچارا،

 ساجھر ان جون گاڏيون ھلنديون،

 ڀرجي ڏڌ جون چاڏيون ھلنديون،

 ڏينھن، ڏسندي ڏسندي لنگندا

 آس نھ آ مون لاٿي!

 -وس وس، وس وس، وس ڪر مينھن

 ڏاڍا ڏينھن ٿيا ٿيِ!

( 

  

  
 سنسار؟ ڇا آھي سمجھئي

 ڇانئيندي، شفق شام، ٿيندي

 ڏيندي، جھلڪا ڇوليڇولي

 ڪجهه ماٺيڻا

 جهيڻا جهيڻا

 ويندي گيت ندي ڳائيندي

 ٻگھھ پر کولي،

 ٻولي ٻولي،

 بس اڏري ويندا ٻئي پار،

 ندا ڌار،ھڪٻئي کان ٿي وي

 سمجھئي ڇا آھي سنسار؟

 ڪونج افق ۾ رلندي رلندي،

 ساٿي ڳوليندي دڳ ڀلندي،

 لوندي لوندي،

 ٿڪجي پوندي،

 پوئين واءُ سرءُ جي گھلندي،

 ڇٽبا ٻيجا،

 کيت چڻي جا،

 ڀربا پاڻيءَ سان ٽمٽار،

 داڻي مان ٿيندو انبار،

 سمجھئي ڇا آھي سنسار؟

 ٿيندا سانوڻ جا وسڪارا،

 پيارا، پل پل ايندا ياد

 ڪاريون راتيون،

 ۽ برساتيون،

 گجندا بادل ڪارا ڪارا،

 ڇائيندو جھڙ،

 وسندي ڦڙ ڦڙ،

 بوندون ڪرندي ٿينديون ڌار،

 ڪابھ نھ لھندي ڪنھن جي سار،

 سمجھئي ڇا آھي سنسار؟

 کن پل تنھنجو منھنجو ميلو،

 روح گھڙيءَ ليءِ ڏيندو ريلو،

 سڀ اتفاقي،

 ڪجھھ بھ نھ باقي،

 ھي مانڊاڻ،

 ڄاڻ، سڀڪجھھ

 سڀڪجھھ چانڊوڪي ۽ پيار،

 ھن کان اڳتي آ انڌڪار،

 سمجھئي ڇا آھي سنسار؟

  

  
 آھھ بھشت بھ ساڳي دنيا،

 ۽ دوزخ بھ نڀاڳي دنيا،

 جنھن جنھن ماڻي،

 سا سا راڻي،

 جنھن جنھن آھھ تياڳي دنيا،

 سا جوڳياڻي،

 ڄاڻي واڻي،

 پاتو آ تنھن دک جو ھار،

 دلدار، آ  سرڪي ويجھو

 سنسار؟سمجھئي ڇا آھي 

  

  
 ڳائي، ڪجھھ پئي ۾ سُر مٺڙي مٺڙي نَيا -جيون

 ڦھلائي، پَـرَ  ڪارا تي، ھستيءَ آھ سھڙي سانجھي

 :ڦڙڪائي ٿيِ پرڙا تي افق ڪونج ۾ ڪوھيري

 -جلائي ديپ -آشا

  
 ديپ جلائي -ھن نيا جي وھھ تي ويو ڪو آشا

 ھوريان ھوريان ھير نديءَ تي لاٽ پئي ٽمڪائي،

 جوت پيو ڦھلائي، پاڻيءَ ۾ پاڇو چوڌاري

 ڇولي ڏيئي سان ٽڪرائي، تيل پئي ڇلڪائي:

 ڀل پيو لوڏا کائي،

  
 . . . ھن دنيا جي وھھ تي ڏيئو ڀل پيو لوڏا کائي!

 ڏس تھ مٿان آڪاش پيو ٿو ڪيڏا ديپ جلائي،

 ھڪڙو گم ٿئي، ٻيو نڪري، تارن سان راند رچائي!

 تنھنجو ڏيئو غرق بھ ٿي ويو جي جڳ کي جرڪائي،

 دءِ گھٻرائي:دل نھ سن

 ھن نيا جي وھھ تي ڏيئو ڀل پيو لوڏا کائي.

 پيئو، پيئو، پيئو ڙي يار!

 جيئو، جيئو، جيئو ڙي يار!

 پيئو ڙي يار! جيئو ڙي يار!

 ڏينھن بھ ساڳا، نينھن بھ ساڳا، مند بھ ساڳي، مينھن بھ ساڳا:

 ڪنھن جا ڪنھن جا ڏک ساريندؤ، ڪيسين گذريءَ ۾ گھاريندؤ:

 و وھھ تي وار!مي آ وھھ ج

 پيئو ڙي يار! جيئو ڙي يار!

 چنڊ بھ ساڳو، رات بھ ساڳي، بوند بھ ۽ برسات بھ ساڳي:

 ھر شيءِ ۾ ڪا ياد رھي ٿي، ڏاھپ جنھن جا ڏنگ سھي ٿي:

 ڏک جي ڏولي، سک جي سار!

 پيئو ڙي يار! جيئو ڙي يار!

 روپ بھ پل ليءِ رنگ بھ پل ليءِ، ساٿ بھ پل ليءِ سنگ بھ پل ليءِ:

 بھ پل ليءِ جيت بھ پل ليءِ، مٺڙا مٺڙا ميت بھ پل ليءِ:ھار 

 جڳ ئي پل جو آھھ پسار!

 پيئو ڙي يار! جيئو ڙي يار!

 پيار پکيئڙو ھو پرڏيھي، آيو ھو پڃري ۾ پيھي،

 نيٺ اڏامي ويو ٻئي پار، ڇو نھ پکيڙيون ٻيا ڪي ڄار:

 ڪيئي پکيئڙا، لک ھزار!

 پيئو ڙي يار! جيئو ڙي يار!

 لڳايو، مي ڇڙڪايو، ساز وڄايو: مکڙيون ميڙي ڍير

 ناچ وجھو، گھنگھرو ڇمڪايو، ڳايو، ڳايو، غم کي گھايو:

 مھڪو، چھڪو، ٻھڪو يار!

 پيئو ڙي يار! جيئو ڙي يار!

 ڪٿي آ منھنجي منزل سائين، ڪٿي آ منھنجو ماڳ؟

  
 رات انڌيري، ويل اويري،

 چنڊ ستارا منھنجا ويري،

 پيو آ ڀاڳ. ڪڏھن اچي مون سان مل سائين، ڀلي

 ڪٿي آ منھنجي. . . .

  
 ويھي ونجھھ ھڻان مان ڪيسين،

 لھرين ساڻ لڙان مان ڪيسين،

 سجھي نھ ڪوئي ساحل سائين، سامھون سمنڊ اجھاڳ.

 ڪٿي آ منھنجي. . . .

  
 ساٿ انھيءَ جو سنگ انھيءَ جو،

 نينھن انھيءَ جو ننگ انھيءَ جو،

 ڳولا ۾ آ شامل سائين، مون سان منھنجو راڳ!

 ي آ منھنجي منزل سائين، ڪٿي آ منھنجو ماڳ؟ڪٿ

 تون مون کي، مان توکي ڳوليان،

 لڪي ليئا پايان،

 واجھھ وجھي واجھايان!

  
 آگ ازل جي! آگ ازل جي!

 آءُ تھ توکي ڳايان،

 سر ۾ سوز سمايان!

  
 ساري رات سڄڻ مان سوچان،

 تارن کي ترسايان،

 ڳالھھ ڳجھي ڳالھايان!

  
 تڙڦان، سور سوين سانڍي مان

 توکي ڀي تڙڦايان،

 لونءَ لونءَ منجھھ لڇايان!

  
 چنڊ! سندءِ چانڊوڪي آھيان،

 پاڇو ٿي پڇتايان،

 چؤ، توکي ڪيئن چايان!

  
 تون مون کي، مان توکي ڳوليان،

 لڪي ليئا پايان،

 واجھھ وجھي واجھايان!

 آيس آيس آيس، او،

 سڏ سڻان ٿو تنھنجا، سائين!

 ا،پنھنجا پيارا ساٿ ڇڏي وي

 چنڊ ستارا ساٿ ڇڏي ويا،

 اونداھيءَ اٽڪايس، او،

 سڏ سڻان ٿو تنھنجا، سائين!

 سک جا سندر سپنا ساريم،

 من ئي من ۾ ڏيئا ٻاريم،

 پل پل واءُ وسايس، او،

 سڏ سڻان ٿو تنھنجا، سائين!

 مٺڙا ماڻھو مرڪڻ وارا،

 لوڻ ڦٽن تي ٻرڪڻ وارا،

 گھڙيءَ گھڙيءَ جن گھايس، او،

 ا، سائين!سڏ سڻان ٿو تنھنج

 آھي راحت رڻ جي ريتي،

 اڃ ۽ رڃ جي ڏيتي ليتي،

 ڪھڙيءَ ڀل ڀٽڪايس، او،

 سڏ سڻان ٿو تنھنجا، سائين!

 جھولي خالي، آلي آلي،

 آس اکين ۾، ساھھ سوالي،

 آخر تو ڏي آيس، او،

 آيس آيس آيس، او،

 سڏ سڻان ٿو تنھنجا، سائين!

ï 

 من ۾ مڌ جي پياس ٻري،

 شام وري آئي.

 جلي جيون ۾، مڌ جي جوت

 ڇنن ڇنن ٿي منھنجي ڇن ۾،

 ڪنھن جي ڦيري نرتِ ڀري،

 رڳ رڳ جاڳائي!

 شام وري آئي.

 ڪنول، جئن انگ بھ ساڳا، -نيل

 من ۾ مست امنگ بھ ساڳا،

 نچِي نچِي تنھن دور ڌري

 منھنجي تنھائي

 من ۾ مڌ جي پياس ٻري،

 شام وري آئي.

ï 

  

 پري پرينءَ جي لوءِ! الا او لوءِ. . .

 ي ووءِ!ووءِ ڙ

 سري پتڻ تي آئي سانجھي، پڳھھ نھ آيا پار،

 نيٺ تھ ايندا منھنجي من جا مانجھي اي منجھڌار!

 آيا ڪونھ تھ پوءِ! الا او پوءِ. . .

 ووءِ ڙي ووءِ!

 ڪڏھن ڪڏھن ڪا ڪڪري آئي، مگر نھ ٿي وسڪار،

 آھيون رڻ جا روجھھ، تڪيون ٿا ڪارا ڪارونڀار،

 . .وسي نھ ڪوئي ووءِ! الا او ووءِ. 

 ووءِ ڙي ووءِ!

 ڪڏھن تھ ايندو چنڊ اسان جو، اچي ڪندو چانڊاڻ،

 ساريون راتيون جنھن سان رھندي، پنھنجي روح رھاڻ،

 ھينئون انھيءَ سان ھوءِ! الا او ھوءِ. . .

 ووءِ ڙي ووءِ!

 ڀريا اسان جي من تي ڪيئي ڏکڙا ڪيئي ڏاڍ،

 پوءِ بھ انھيءَ جي خوشبو آھيون، آھھ انھيءَ جي آڍ،

 انھيءَ جي سوءِ! الا او سوءِ. . .سار 

 ووءِ ڙي ووءِ!

 پري پرينءَ جي لوءِ! الا او لوءِ. . .

 ووءِ ڙي ووءِ!

ï 

  

 پيِ ڏس، پيِ پس، منھنجو جام،

 ڀري ڀري او پياسا پيءُ!

 پياليءَ ۾ چانڊوڪي آھي،

 ان ۾ ڪوئي ڪفر بھ ناھي،

 نڪي انھيءَ ۾ آ اسلام:

 پيءُ انھيءَ مان، جڳ جڳ جيءُ!

 ي او پياسا پيءُ!ڀري ڀر

 جي تنھنجي دل ماندي آھي،

 آءٌ ازل کان آندي آھي،

 ھيءُ ميءِ جنھن تي آ الزام،

 جيءُ چوي ٿو جنھن کي جيءُ!

 ڀري ڀري او پياسا پيءُ!

 آ، ماڻھوءَ جو پيار ڀري پِي،

 ھي سھڻو سنسار ڀري پي،

 برھھ ڪري جنھن کي بدنام،

 تون بھ اھو متوارو ٿيءُ:

 ءُ!ڀري ڀري او پياسا پي

 پيِ ڏس، پيِ ڏس، منھنجو جام!

 ڀري ڀري او پياسا پيءُ!

ï 

  

 رھندو ياد اھو الحاد:

 “مٽي زنده باد!”چوان ٿو 

 آھھ اھو ئي سچ،

 انھيءَ تي اچ،

 متو آ مچ،

 پتنگا پچ،

 “مٽي زنده باد!”چوان ٿو 

 رھندو ھي مانڊاڻ،

 مگر ھي ڄاڻ

 تھ پنھنجو پاڻ

 نھ ھوندو ساڻ

 “مٽي زنده باد!”چوان ٿو 

 رھندي تنھنجي روءِ

 نھ تنھنجي بُوءِ،

 مگر ھر سوءِ،

 اِھا ئي جوءِ،

 “مٽي زنده باد!”چوان ٿو 

 “!مٽي زنده باد”

 انھيءَ الحاد،

 ڪيو آزاد،

 -سدا دل شاد

 “مٽي زنده باد!”چوان ٿو 

 “مٽي زنده باد!”چوان ٿو 

Ï 

 
 

 ڇيڄ

  
 اڙي چنڊ، اڙي، چنڊ پرين تو تھ ڏٺو ناھھ!

 ئين آھھ جيئن تون!سندس روپ، سندس رنگ، ا

 اڙي رات، اڙي رات، پرين تو تھ ڏٺو ناھھ!

 سندس وار، سندس ونگ، ائين آھھ جيئن تون!

 اڙي ڦول، اڙي ڦول، پرين تھ تو ڏٺو ناھھ!

 سندس رنگ، سندس انگ، ائين آھي جيئن تون!

 اڙي ھير، اڙي ھير، پرين تو تھ ڏٺو ناھھ!

 سندس ساٿ، سندس سنگ، ائين آھي جيئن تون!

 نانگ، اڙي نانگ، پرين تو تو ڏٺو ناھھ!اڙي 

 سندم ڏاھھ، سندس ڏنگ، ائين آھي جيئن تون!

î 

  

  

 تون آءُ، ھلي آءُ، ھلي آءُ، ھلي آءُ!

 اي پيار، ڀلي آءُ، ڀلي آءُ، ڀلي آءُ!

 ھيءَ ھيج ڀري سيج، ھلي آءُ، ھلي آءُ!

 ھي چاھھ ڀريو ساھھ، ھلي آءُ، ھلي آءُ!

 ي آءُ!ھي سنگ ڀريا انگ، ھلي آءُ، ھل

 ھي نينھن ڀريا ڏينھن، ھلي آءُ، ھلي آءُ!

 ھيءَ ڌير ڀري ھير، ھلي آءُ، ھلي آءُ!

 !آءُ ھلي آءُ، ھلي لات، ڀري  ھيءَ ڏات

 ھيءَ سوچ ڀري لوچ ھلي آءُ، ھلي آءُ!

 تون آءُ، ھلي آءُ، ھلي آءُ، ھلي آءُ!

 اي پيار، ڀلي آءُ، ڀلي آءُ، ڀلي آءُ!

î 

  

 وايون

  

 ڪي مان نھار،آءُ، زندان جي جھرو

 ڪھڙي پياري رات آھھ!

 آسمانن مان ڪري ٿو چاندنيءَ جو آبشار،

 ڪھڙي پياري رات آھھ!

 ٻن جھانن تي ڪري ٿي وار، ڪويل جي پڪار،

 ڪھڙي پياري رات آھھ!

 ھيءَ ھوا، ھي ھيج، ھي سامھون کجورين جي قطار،

 ڪھڙي پياري رات آھھ!

 چنڊ تنھنجي لاءِ سيخن مان نھاريو بار بار

 پياري رات آھھ! ڪھڙي

 تون ڪڙين ۾ ڀي ڪڏي سگھندي گھڙيءَ جي لاءِ يار!

 ڪھڙي پياري رات آھھ!

 ڳاءِ پيارا! ھيءَ درو ديوار ناھي پايدار،

 ڪھڙي پياري رات آھھ!

 آءُ، زندان جي جھروڪي مان نھار،

 ڪھڙي پياري رات آھھ!

 

  

 ترس اي حسن ازل،

 اڄ تھ منھنجو روح رڄجي ئي نٿو!

 ين، پردو ھٽائي چار پل،ترس اي پرده نش



ڀري آڪاس ڀونر  شيخ اياز  آن لائين ڪتاب گهر

69 
 

 ترس اي حسن ازل،

 اڄ تھ منھنجو روح رڄجي ئي نٿو!

 ھيءَ ھوا، ھيءَ رات ۽ ھيءَ آرزو دل ۾ اجھل،

 ترس اي حسن ازل،

 اڄ تھ منھنجو روح رڄجي ئي نٿو!

 چنڊ، تنھنجي لاءِ آھن منتظر، منھنجا ڪنول،

 ترس اي حسن ازل،

 اڄ تھ منھنجو روح رڄجي ئي نٿو!

 ڪجھھ تھ ڍاپن ھاءِ ھي اکڙيون ڀنِل،ترس، تو مان 

 ترس اي حسن ازل،

 اڄ تھ منھنجو روح رڄجي ئي نٿو!

 

  

 ھر محبت جي مزار،

 وقت کوٽيندو رھي ٿو، ڏينھن رات.

 چنڊ کان پڇ، جنھن جي پاڇي ۾ ٿين ٿا ڪيئي پيار،

 ھر محبت جي مزار،

 وقت کوٽيندو رھي ٿو، ڏينھن رات.

 مشڪبار، رات کان پڇ، جنھن ۾ آھن زلف ڪيئي

 ھر محبت جي مزار،

 وقت کوٽيندو رھي ٿو، ڏينھن رات.

 ھير کان پڇ، جنھن برھھ جي باھھ کي ڪيو بيقرار،

 ھر محبت جي مزار،

 وقت کوٽيندو رھي ٿو، ڏينھن رات.

 تون بھ تنھا، مان بھ تنھا، ڪوئي ڪنھن جوناھھ يار!

 ھر محبت جي مزار،

 وقت کوٽيندو رھي ٿو، ڏينھن رات.

 

  

 ڳولا، تنھنجون ڳالھيون صبح و شام، تنھنجي

 مون کي پل پل پور تنھنجي پيار جا!

 -تنھنجون اکڙيون، منھنجي ڏاھپ جون ڏياٽيون ٿيون مدام

 مون کي پل پل پور تنھنجي پيار جا!

 -رات مون کي چنڊ پھچايو ھيو تنھنجو پيام

 مون کي پل پل پور تنھنجي پيار جا!

 ليءِ سلام،مون پرھھ جي ھير کي، ساجھر ڏنا تو 

 مون کي پل پل پور تنھنجي پيار جا!

 مگر تنھنجو قيام؟ -روح ۾ خيما کتا تنھنجا

 مون کي پل پل پور تنھنجي پيار جا!

 اجنبي مون ليءِ ھيا پنھنجا پرايا، خاص و عام،

 مون کي پل پل پور تنھنجي پيار جا!

 ھر تصور، ھر تخيل زندگيءَ کان انتقام،

 يار جا!مون کي پل پل پور تنھنجي پ

 تنھنجي ڳولا تنھنجون ڳالھيون صبح و شام،

 مون کي پل پل پور تنھنجي پيار جا!

 

  

 رات ڪائي تانگھھ تات،

 منھنجي من ۾ آڳ جئن آئي پرين!

 زندگانيءَ جي چمن مان آئي خوشبوي نجات،

 رات ڪائي تانگھھ تات،

 منھنجي من ۾ آڳ جئن آئي پرين!

 نات،ڪنھن ازل جي راز ڳاتو، سر وٺايو ڪائ

 رات ڪائي تانگھھ تات،

 منھنجي من ۾ آڳ جئن آئي پرين!

 اوچتو ھر شيءِ لڳي ڄڻ بي ثبوت و بي ثبات،

 رات ڪائي تانگھھ تات،

 منھنجي من ۾ آڳ جئن آئي پرين!

 ھي ستارا، ھي نظارا، نيٺ ڪنھن جي آ صفات!

 رات ڪائي تانگھھ تات،

 منھنجي من ۾ آڳ جئن آئي پرين!

 لڳس مان حسن ذات، چنڊ جو چارو وٺي، ڳولڻ

 رات ڪائي تانگھھ تات،

 منھنجي من ۾ آڳ جئن آئي پرين!

  

 اي زمانن جا ضمير!

 تنھنجي ڪھڙي منزل مقصود آ؟

 آب و گل مان ڇو بڻايئھ زندگانيءَ جو ضمير؟

 تنھنجي ڪھڙي منزل مقصود آ؟

 ڪاروان زيست جو ڇو آدمي ٿي ويو امير؟

 تنھنجي ڪھڙي منزل مقصود آ؟

 وھھ و صحرا، ماه و انجم کي اسير!آدميءَ ڪيو ڪ

 تنھنجي ڪھڙي منزل مقصود آ؟

 ھاءِ ان جو قتل و غارت، بغض و نفرت، دارو گير!

 تنھنجي ڪھڙي منزل مقصود آ؟

 چشم فطرت مان اڃا تائين اگھيو ڪنھن ناھھ نير!

 تنھنجي ڪھڙي منزل مقصود آ؟

 جنھن ڪئي ڪوشش، انھيءَ جو آھھ سوريءَ تي سرير!

 منزل مقصود آ؟تنھنجي ڪھڙي 
 اي زمانن جا ضمير!

 تنھنجي ڪھڙي منزل مقصود آ؟

 

  

 -وري اھائي تان اچي ٿي، وري اھائي تان

 سکي ڙي، وري اھائي تان!

 پري پري پھچي ويا جنھن سان پل ۾ منھنجا پران،

 سکي ڙي، وري اھائي تان!

 لڳي وئي ڪا لوري جنھن مان، ڌريا رھيا سڀ ڌيان،

 سکي ڙي، وري اھائي تان!

 کٽ تي آھھ نکٽ جي ڇايا، سمھي پيا انسان،

 سکي ڙي، وري اھائي تان!

 مان ماڌوءَ لاءِ ائِن ڊوڙان، جئن ڇوڙي ڪان ڪمان

 سکي ڙي، وري اھائي تان!

 وري اھائي تان! -وري اھائي تان اچي ٿي

 )ودياپتي(

 

  

 جتي ڪٿي ھو آھي، جيڏيون، جنھن سان جان جڙي!

 منجھھ ڳڙي، ملي ويو ھو پنھنجي مڌ سان، ڳوڙھن

 جنھن سان جان جڙي. . . .

 پرين اسان جي پيالي ۾ ھو، جيسين رات لڙي،

 جنھن سان جان جڙي. . . .

 تنھن جي سار سوا، اي سرتيون، گھاري ناھھ گھڙي،

 جنھن سان جان جڙي. . . .

 ھانءُ اسان جو تنھن وٽ ھوندو، جنھن ۾ آس اڙي،

 جنھن سان جان جڙي. . . .

 سگھندي، تنھن جِي قرب ڪڙي،ڇني ڏٺوسون، ڇڄي نھ 

 جنھن سان جان جڙي. . . .

 

  

 مان ڪويل، تون ڪاري رات،

 توکي ڳوليان، توکي ڳوليان!

 تون ئي ڳائين، مٺڙا سائين،

 منھنجي لونءَ لونءَ ۾ ٿي لات:

 توکي ڳوليان، توکي ڳوليان!

 ڪيسين اڏران، ڪيسين ڪوڪان،

 تو بن منھنجي ناھھ نجات:

 يان!توکي ڳوليان، توکي ڳول

 منھنجو من ايِنءَ ڳولي توکي،

 جئن ڪو بن ڳولي برسات:

 توکي ڳوليان، توکي ڳوليان!

 تون ئي منھنجي سک جو سونھون،

 تون ئي منھنجي ڏک جي ڏات:

 توکي ڳوليان، توکي ڳوليان!

 

  

 گھرا گھرا نيڻ پرينءَ جا،

 ڪارا ڪارا نيڻ!

 اڻٽيھينءَ جي اونداھيءَ جئن،

 پيارا پيارا نيڻ!

 را نيڻ!ڪارا ڪا

 آيو تن ۾ نينھن تھ ٿي ويا

 -سڀ کان نيارا نيڻ

 ڪارا ڪارا نيڻ!

 ملي وا اڄ منھنجي مڌ ۾

 جيءَ جيارا نيڻ!

 ڪارا ڪارا نيڻ!

 من جي مکڙيءَ تي ڀرندا پيا

 ھي متوارا نيڻ

 ڪارا ڪارا نيڻ!

 

  

 ڀنڀٽ ڀنڀٽ ڀڙڪن ڀڙڪن،

 راڳ اسان جا، راڳ اسان جا!

 اکڙين ۾ آڙاھھ ازل جا، آڳ الا آ سارو تن من،

 ڀنڀٽ ڀنڀٽ ڀڙڪن ڀڙڪن،

 راڳ اسان جا، راڳ اسان جا!

 شعلا شعلا سارو عالم، جڳمڳ جڳمڳ سارو جيون،

 ڀنڀٽ ڀنڀٽ ڀڙڪن ڀڙڪن،

 راڳ اسان جا، راڳ اسان جا!

 تند تپي ٿي، ڪوئي مٺڙو نانءُ جپي ٿي، ڀٽڪي بن بن،

 ڀنڀٽ ڀنڀٽ ڀڙڪن ڀڙڪن،

 جا، راڳ اسان جا! راڳ اسان

 ڳايان ڳايان جرڪي جوالا، سڀئي ڏک سک ڄر ۾ ڄرڪن،

 ڀنڀٽ ڀنڀٽ ڀڙڪن ڀڙڪن،

 راڳ اسان جا، راڳ اسان جا!

 

  

 -ڳل تي ڳوڙھا، گل تي شبنم

 ياد اوھان جي! ياد اوھان جي!

 چڻنگون پاڻيءَ جي چوليءَ ۾،

 ھاءِ ستارن جو ھي عالم!

 سير سنڌوءَ جي پرخم پرخم!

 ياد اوھان جي! ياد اوھان جي!

 ھير گھلي ٿي، نير ڇلي ٿو،

 ڌير اچي ٿو، وسري ٿو غم!

 نيٺ تھ سڪندي چشم پرنم،

 ياد اوھان جي! ياد اوھان جي!

 پيار اوھان جا وار اوھان جا،

 گھاو اسان جا ٿيندا ويا ڪم!

 وقت لڳائي پل پل مرھم!

 ياد اوھان جي! ياد اوھان جي!

 مرڪ بھ ايندي سرڪ بھ ايندي،

 رھندي تھ نھ پيھم!چپ تي چپ 

 مٺڙا سائين آھي ڪو دم!. . .

 ياد اوھان جي! ياد اوھان جي!

 

  

 ڪيئن ڪريان مان، ڪنھن بھ ريت،

 منھنجي من کي چين ناھي!

 ھاءِ، ڪھڙي رات آھي،

 چنڊ منھنجو ناھي ميت،

 منھنجي من کي چين ناھي!

 ھيءُ گلابي رت ڇڏي،

 مون کان رسي ويا ڪيئن گيت،

 اھي!منھنجي من کي چين ن

 ھار ڪائي ھار ناھي،

 جيت ڪائي ناھي جيت،

 منھنجي من کي چين ناھي!

 تون ڪٿي آھين پرين، آھي،

 ڪٿي اڄ تنھنجي پريت!

 منھنجي من کي چين ناھي!

 ڪيئن ڪريان مان، ڪنھن بھ ريت،

 منھنجي من کي چين ناھي!

 

  

 -روح منھنجي جي نجات

 تنھنجي اکڙين ۾ ھئي!

 -آبِ حيات اوچتو تنھنجي اکين ۾ مون ڏٺو

 -روح منھنجي جي نجات

 تنھنجي اکڙين ۾ ھئي!

 -پياري پياري، ڪاري ڪاري، ھيءَ ڪجل جي ڪائنات

 -روح منھنجي جي نجات

 تنھنجي اکڙين ۾ ھئي!

 -تنھنجي اکڙين مان ملي، منھنجي تمنا کي ثبات

 -روح منھنجي جي نجات

 تنھنجي اکڙين ۾ ھئي!

 ات،تنھنجي ڇپرن جي ڇپر ھيٺان ڪئي مون ننڊ ر

 -روح منھنجي جي نجات

 تنھنجي اکڙين ۾ ھئي!













 آزاد نظم

  
 ازل جي پراسرار آڳ،

 جلائي پئي ۽ وسائي پئي زندگيءَ جا ڏيئا.

 ڏيئا ۽ ڏيئاٽيون پيون بدلنديون،

 -مگر لاٽ سان واٽ پئي جرڪندي

 سدا جوت کي آھھ جاڳ!

 آڳ،  ازل جي پراسرار

 ا.جلائي پئي ۽ وسائي پئي زندگيءَ جا ڏيئ

 

  

 -چنڊ جي ڀرِون تي ڀير

 ڄڻ صدين جي سوچ جا گھرا نشان.

 -ھيءَ ستارن ۾ جلڻ جاڳڻ جي ھير

 ڄڻ تھ آھن روح تنھنجي جا گمان،

 نيرا نيرا آسمان!

 

  

 اسان ننڊ جا نيڻ آھيون، پرين!

 ستي ساھھ جاڳي،

 وڃي دور دور،

 ستارا لتاڙي اسان جو شعور،

 سوين چنڊ ساٿي،

 ھگذر ۾،ڪتين جا سوين قافلا ر

 سفر ۾،

 سوين ڪائناتون،

 نھ آغاز جن جو نھ انجام جن جو،

 زمان ۽ مڪان کان مسلسل نجاتون،

 ازل کان ابد تائين سک جون براتون:

 جڏھن موٽ کائون،

 سوين راز آڻيون،

 سوين ساز جي لاءِ آواز آڻيون،

 سوين چنڊ چايون،

 ستارا تڳِايون،

 انھن سان اچي جڳ سڄو جڳمڳايون،

 جا ڀاڳ آھيون پرين!اسان جاڳ  -

 

  

 گل ڇڻن ٿا،

 -لھي وڃي ٿو چنڊ

 ھي بدن، ھي حرم، ھي ڪعبُھ پاڪ،

 ڇو مٽائي ڪيو وڃي ٿو خاڪ!

 آرزو ڄڃ جي مثال آ، جا

 زندگيءَ جي ڪنوار کي آخر،

 موت جي سيج تي سمھاري ٿي،

 زندگيءَ جا حسين چؤواٽا،

 واديء تيرگيءَ ۾ گڏجن ٿا!

 

  

 پوڄارين وانگر آشائون،

 اعر جي من مندر ۾،اڄ ش

 -سنک وڄائن ٿيون

 منھنجي ديويءَ جو ھو سھڻو، سنھڙو جسم سڊول،

 -منھنجي من ۾ ناچ ڪري ٿو

 ڇيريون پائي،

 ڦيريون پائي،

 ناچ ڪري ٿو،

 منھنجي من ۾!

 
  

 چونڊي چونڊي،

 ڪٺا ڪيم ڪنڊا جھوليءَ ۾،

 ٽاريءَ ٽاريءَ تان جئن پيارا،

 پٽي سگھين تون سھڻا گل،

 ڪوئي ڪنڊوچڀي نھ توکي 

 تنھنجي لاءِ مٺل،

 چونڊي چونڊي،

 ڪٺا ڪيم ڪنڊا جھوليءَ ۾!

 ڄاڻي واڻي،

 ھن جيون جي جوئا ۾ مان،

 ھارائيندو آيو آھيان،

 جئن تون جيتين،

 ٽڙي پون ھر بار خوشيءَ ۾،

 تنھنجا ڳاڙھا ڳل!

 تنھنجي لاءِ مٺل،

 ڄاڻي واڻي،

 ھارائيندو آيو آھيان!

 
  

 آءٌ ڀونر ھرجائي،

 يءَ جو رس چوسيان،مکڙيءَ مکڙ

 -سونھن پٺيان سودائي

 مکڙين جي ئي ميڙ ۾ گذريو سارو جيون منھنجو،

 وچڙيو آھھ سدا ڪنڊن سان ليڪن دامن منھنجو:

 گھڙيءَ گھڙيءَ مون سوچيو آھي،

 مکـڙيءَ مکـڙيءَ سان آ ڪنڊو،

 ڀونر انھن تي پوءِ بھ مڙن ٿا!

 ھن جيون جي ڦلواڙيءَ ۾،

 بنا ڪنڊي گل ڇو نھ کڙن ٿا!

 

  

 روحِ انسان ۾ ليئو پاتم،

 ڄڻ تھ ھڪ کوھھ ھيو:

 مون ڏٺا چنڊ ستارن جا انھيءَ ۾ پاڇا،

 مون چيو ھيٺ ڏسان آ ڇا ڇا!

 پوءِ ڀري ڏول ڏٺم جو پاڻي،

 ٻن جھانن جون بلائون نظر آيون مون کي!

 

 زندگي ريگزار آ، جنھن ۾ 

 چوطرف آرزوءَ جا ڪانڊيرا!

 زندگي سا پھاڙ جي نئن آ

 تيز ڌار ۾ آھن جنھن جي ھر

 آرزو جا ھزارھا واڳون،

 زندگي، سي ڀوائتيون سانجھيون،

 ٿا لڳاتار ڪن لڪي جن ۾،

 آرزو جا سوين ببر گجگوڙ،

 آرزوءَ مان نجات نامعلوم،

 زندگي، تنھنجي ذات نامعلوم!

 

  
 ڏس، شفق ۾ شام،

 کھنبي ۾ ڪنوار،

 انڊلٺ جو پائي ھار،

 -آسمان جي سيج تي ليٽي پئي

 ڙي وئي ليلا چنيسر جي مثال!ڏينھن کان وڇ

 

  

 ھرڻ ھٺيلا،

 ڊوڙي ڊوڙي، ٿڪجي ٿڪجي،

 وڻ جي ھيٺان بيٺا سوچن!

 ساري ھستي ريتيءَ تي رڃ،”

 اڃ جي وھھ بنِ ڪجھھ بھ نھ حاصل!”

 ھاءِ ستم، جو عمر گذاري،”

 بوند بوند ليءِ ڀٽڪي ڀٽڪي،”

 “ڊوڙي ڊوڙي، ڪي ٿڪجي!”

 ھرڻ ھٺيلا،

 بيٺا سوچن.

 وينڊي ۾، جنھن ھن واريءَ ۾

 لھندي سج جي ٽڪِ جڙي آ،

 آھھ ڪٿي سو ازلي وينجھر؟

 نيري اڀ مان چنڊ ستارا،

 ڪرن اشارا،

 ساھھ سنيھا پائي تن جا،

 ڇال ھڻي من پھچي تن وٽ،

 ڦٽيءَ ۾ -رت جي باک -بسنت

 ھير ڏکڻ جي ھنج ۾ پنھنجي

 اھنج مٽائي، من ريجھائي:

 ساڳا ڪرڻا، -گھڙي نھ گذري

 سج جون بڙڇيون،

 اولو،رڃ جو 

 اڃ جو جھولو،

 ساڳيو رولو،

 ھر شيءِ آھي ساڳي ساڳي،

 بوند بوند ليءِ ڀٽڪي ڀٽڪي،

 ڊوڙي ڊوڙي، ٿڪجي ٿڪجي،

 ھرڻ ھٺيلا،

 بيٺا سوچن!

 

  

 ايتري فرصي ھجي،

 رات ساري چنڊ جا چارا ڏسان!

 واھھ جي ڪڙ تي پيل جي ڇانو سان پاڻيءَ مٿان،

 ڪجھھ گھڙيون لڙھندو رھان!

 ۾ سوچان سڙان، لوچان لھان!ڪجھھ سرءُ جي شام 

 ڪنھن پکيئڙي جي مثال،

 صبح سانجھيءَ ٿو رھان

 داڻي پاڻيءَ جي پٺيان!

 زندگي منھنجي تخيل ۾ مگر

 چھڪ واري چھنب، کنڊريل کنڀ آ!

 

 راتـڙي، ھيءَ نور جي برساتـڙي،

 ڪنھن مٿان ڇيڙي ستارن جي ستار،

 آسمان مان پائي جڳ تي جھاتـڙي!

 ي الوٽ،سارو عالم ننڊ ۾ آھ

 ڪنھن جي ڪنھن جي جاڳ ٿي ان کي سڻي،

 ساز، جو سنسار جي سيني ۾ آ،

 عرش کان وھندي اچي ٿي فرش ڏانھن،

 نور ۽ نغمي جي نئن!

 ڄڻ تھ ڪوئي باز ھو منھنجو خيال،

 جو اڏامي ويو فلڪ تي دور دور،

 ننڊ جي ننڍڙي پکيئڙي کي جھٽي!

 

  

  
 ھي انسان،

 ھي ڪونجڙيون،

 ڇا ڪنديون،وھندي پاڻدءَ تي پا

 اڏرنديون،

 ٿيون وڃن ڪنھن طرف؟

 ڪنھن طرف، صف بھ صف؟

 ڪيستائين ھليو آ سندن ڪاروان!

 ڪير ڄاڻي ڪٿي آ سندن آشيان!

 ھي فراز زمين، وسعتِ آسمان،

 پيارو پيارو جھان!

 ڪھڙو پرڪيف آھي سفر!

 ھاءِ پر!

 ھي انھن جي دلين ۾ دھو،

 ڪنھن شڪاريءَ جو خوف و خطر؟

 ھا، مگر

 يف آ ھي سفر!ڪھڙو پرڪ

 

  

 امڻي رات، چنڊ چوٽيءَ ۾،

 -سينڌ ساري ڀري ستارن سان

 ٽھلندي ڪائنات ۾ آئي.

 سانت ھن جي ستار آ، جنھن تي

 ھوءَ سڄو وقت گيت ٿي ڳائي.

 ڏينھن جا ڏنڀ مان بھ سھسائي،

 ڪا گھڙي پنھنجي تند تاڻيان ٿو،

 راڳ پنھنجا پري اماڻيان ٿو،

 زندگيءَ جو حسين ھندورو،

 -گيتن سان ويھي واڻيان ٿوپنھنجي 

 جيستائين اکين کي پوري ننڊ

 )رات جي ڀيڻ، چلولي، چنچل(

 مون کي آغوش ۾ سمھاري ٿي!

 

  

 رات بدمست ٿي، ڪڪر ڪارا،

 -جھومندا آسمان تي آيا

 چاندنيءَ جو سھاڳ لٽجي ويو!

 ھيءَ ٻٽي رات!

 چنڊ ۽ تارا

 ڪيڏانھن؟ ويا  ڪير ڄاڻي ڇپي

 اوچتو آسمان جو ميدان،

 ويو سارو گوڙ ۽ گھمسان،ٿي 

 وقت جي ديو جون رٿون ڊوڙيون،

 چنڊ تارا لتاڙجي ويا سڀ،

 روشني رات ڀر رھي اڻ لڀ!

 
  

 اجنبي! آءُ، گھڙي آءُ، ٻھ ٽي پل آ رات:

 بيھھ ولھھ ۾ تھ نھ،

 تارا بھ ڄمي ويا ولھھ ۾!

 سيءَ جي سير تھ ڏس، رات رڳون ڇوڙايون!

 ڙايون!ھاءِ ھيءَ ٻاٽ، چنڊيءَ ڄڻ تھ چڳون ڇو

 ٿو ٻري مچ ھتي،

 اچ ھتي،

 ڪا گھڙي سيڪ ھٿن پيرن کي.

 ھي ڦٽل پير وري پنڌ ڪندا،

 تنھنجو سوڳنڌ ڪندا،

 ھي ٽٽل ھٿ ھڻي ھنڌ ڪندا!

 مان چوان ٿو تھ ضرور

 وقت ايندو تھ وري چڪنا چور

 ڪوڙ جو ڪنڌ ڪندا!

 آ اھو مچ سھارو پنھنجو،

 بس فقط سچ سھارو پنھنجو. . .

 وسامي نھ وڃي، ڀؤ ٿئي ٿو ڪٿي ھي بھ

 آگ اجھامي نھ وڃي!

 اجنبي! آءُ، گھڙي آءُ، ٻھ ٽي پل آ رات!

 آھھ گھنگھور گھٽا واري رات،

 چو طرف تيز ھوا ۽ برسات،

 نھ جياپو نھ جياپي جي بات،

 موت ھر چيز ڪئي آھي مات،

 پر ھتي ڏس تھ ڄڀيءَ جي ڄڀ تي،

 -ڪوئي آواز پيو ڀڙڪا ڏي

 ٿي نھ مايوس ڪڏھن، اي پيارا!”

 ح ٿيندو تھ سوين نور جون نھرون ڦٽنديون،صب”

 “آس ۾ جان ڪندي اس پيدا.”

 پر خبر ناھھ ڪڏھن رات جون جھلون کٽنديون! -

 ڀؤ ٿئي ٿو تھ ڪٿي مچ وسامي نھ وڃي،

 سچ وسامي نھ وڃي!

 آگ اجھامي نھ وڃي!

 

  

 ھر قدم تي زندگيءَ جو جام زھر،

 ڪنھن نئين سقراط جو آ منتظر!

 ھر گھڙيءَ سوري سڏي

 ڪنھن نئين منصور کي:

 ٿي ٻري شمع حيات،

 آ جلڻ جنھن تي پتنگن جي نجات!

 ڪوئي عيسى، ڪوئي گوتم، ڪوئي گانڌيءَ جي صفات!

 زندگيءَ جي سينڌ جو جھومر ٿيو،

 !جنھن سان جرڪيو حسن ذات

 

 ھاءِ بازار جھان!

 جنھن ۾ ھر يوسف وڪامي،

 ھر زليخا جنھن ۾ دامن چاڪ آ،

 گو آ خلوص،جنھن ۾ ھر شيءِ کان مھان

 جنھن ۾ سستو آھھ ھر شيءِ کان ضمير،

 حسن و حق معصوم پينوءَ جي مثال،

 مون اتي پنندا ڏٺا،

 ٿي ڪئي فرھاد تيشي جي فروخت،

 قيس ان ۾ محمل ليلى وڪيو،

 سرجھڪائي ٿي ويو نوشيروان،

 ھاءِ بازار جھان!

 

 زندگيء جاودان، 

 جو تصور ڪيترو بي ڪيف آھھ!

 نگ مان،ٿا وڃون دنيايء رنگا ر

 ھر قدم تي ھئي جتي قوس قزح،

 پير پنھنجي جي ڪڙي!

 ۽ جتي موجِ صبا

 ھر نفس لاءِ صورتِ زنجير ھئي!

 ڪيئي زلف مشڪبو،

 قيد جن ۾ ھئي اسان جي آرزو!

 اڄ اھي زنجير ٽوڙي ٿا وڃون،

 اڄ اھي ناتا نھوڙي ٿا وڃون،

 عالم بي رنگ ويو ۾ دور دور،

 آ جتي بَس ڪوئي نور،

 بب آ چوطرف،جو فروزان بي س

 جنھن جي بارش ۾ سدا،

 تا ابد ھن زندگيء مختصر جي ياد ۾

 روح رھندو اشڪبار. . .

 بي قرار!

 

 نظم

  
 وري ڪونج ڪرڪي،

 وري جوتِ جرڪي،

 وري ڄاڻ ڄرڪي،

 اٿي ميت، ڪر ڪي!

 جڏھن رات آئي،

 تڏھن تو عطائي!

 ڏياٽي جلائي،

 ڪئي روشنائي.

  
 وڃي ٿي وھاڻي،

 جڏھن رات راڻي،

 از ساڻي،نھ تو س

 نھ تو تند تاڻي!

  
 نھ ترساءِ پيارا،

 نھ گھٻراءِ پيارا،

 اٿي ڳاءِ پيارا،

 پرينءَ لاءِ پيارا!

 

  

 گھاو پيو مان پنھنجا پويان،

 ڳاڙھا ڳاڙھا گل سيني مان

 تنھنجي لاءِ سدائين سويان،

 آءُ ڪلا جي ڪالي، تن کي

 تنھنجي آءٌ لتڙ ۾ لويان!

 

  

 -زندگانيءَ جو جام پيئون ٿا

 ۽ جڏھن جام ٿو اچي چپ تي،

 ٿو تبسم شراب ۾ گڏجي:

 مرڪ کي سرڪ سان محبت آ،

 سرڪ کي مرڪ سان محبت آ:

 مست آھيون مدام پيئون ٿا.

 

  

 رقص و پرواز ۾ گذاريون ٿا،

 زندگي چنڊ آ، چڪور اسين،

 زندگي بادل آھھ، مور اسين:

 سونھن کي ساھھ سان محبت آ،

 ساھھ کي سونھن سان عقيدت آ،

 تي ساھھ پنھنجو واريون ٿا.سونھن 

 

  

 سير سنسار جو ڪريان ٿو مان،

 آسمان دور ناھھ، بس ھڪ گام،

 مون نوائي ڏٺي ڪتيءَ جي لام،

 مون ستارا ڇني، ڀري جھولي،

 اڄ سجائي مٺي مٺي ٻولي،

 زندگي، تو اڳيان ڌريان ٿو مان.

 

 زندگيءَ جي خمار خاني ۾،

 تشنگيءَ جي ڪمي نھ آ ڪائي،

 تي لڳي آئي:ڀيڙ ساڳي ا

 آ اڃا صبح و شام گردش ۾،

 جام و مينا مدام گردش ۾:

 رند آيا ويا زماني ۾.

 

 شام جي وقت روح جي ڇر ۾،

 زندگيءَ جو نھنگ آ خاموش،

 ٿي ويو ھر امنگ آ خاموش،

 نھ جنون آھھ ڪو، نھ ڪوئي جوش،

 جھاتي پائي رھيو آ صبر و ھوش،

 زلزلي بعد روح جي گھر ۾.

 

 ي آھين؟روشني! روشني! ڪٿ

 موت آ حسن تي بھ پاتي جيت،

 چاندني رات ۾ سمھي پيا گيت:

 ڪنھن نھ ڄاتو تھ تون مري ويندينءَ،

 چنڊ سان سير ۾ تري ويندينءَ:

 نور جي جل پري! ڪٿي آھين؟

 

 تو ڀريو ھو شراب اکڙين ۾،

 جنھن کي آبِ حيات سمجھو مون،

 آرزوءَ جي ثابت سمجھو مون:

 ھھ،اڄ نھ تون آن نھ پيار باقي آ

 ڄڻ سڄي ڳالھھ اتفاقي آھھ،

 نھ خيال آ نھ خواب اکڙين ۾.

 

  

 آرزو چور چور جام آھي،

 جنھن جي مون بوند بوند پيتي آ،

 عمر کان روز راند جيتي آ،

 پر اھا جيت ڪيستائين آ!

 ڳيت تي ڳيت ڪيستائين آ!

 تشنگيءَ کي فقط دوام آھي.

 

 ھاءِ مان ٿو نظر ڪريان جيڏانھن،

 ھا آ خاڪ،حسن عالم جي انت

 ابن آدم جي انتھا آ خاڪ:

 ٿو ڪري روح رات جو ريھون،

 ساغر زندگي تھ ٿيو ڇيھون،

 بوي ميءَ جو وجود ويو ڪيڏانھن؟

 

  

 ھيءَ نماشام، ھي افق تي سج!

 يا سڪو نان ڪو ڇپائي ٿي،

 رتي بکاريءَ جي: -جھول گيڙوءَ

 ھيءَ سرءُ ۾ ندي، پريان ھو ٻيٽ،

 يٽ. . .اِئن سڪي ويا جيئن بکئي جو پ

 ڄڻ ڌڏي ويو ڏسي انھن کي سج.

 

 منھنجي جھوليءَ ۾ آ تھ ڳايان مان،

 چنڊ اڄ تون اداس آھين ڪجھھ،

 نور مان ٿيو نراس آھين ڪجھھ!

 ڳالھڙيون ڪجھھ ڪري محبت سان،

 گھاو تنھنجا سبان نفاست سان،

 .تنھنجي منھن تان گھٽا ھٽايان مان

 

  

 گرچھ پر انتشار آ ھستي،

 ي ٿي گھائي،زندگي زندگيءَ ک

 آدمي آدميءَ کي ٿو کائي:

 منزل زيست جو پري آ پنڌ،

 پو بھ ھن چنڊ رات جو سوڳنڌ،

 حسن جو آبشار آ ھستي.

 

 آرزوءَ جي اداس نگريءَ ۾،

 شام ميرانجھڙيون چڳون ڇوڙي،

 آئي آھي مثال بيوه جي،

 زندگانيءَ جو جام خالي آ،

 گرچھ چوڌار قحط سالي آ،

 يان،مان چوان ٿو نئون شراب ڀر

 پنھنجي ڪوزي ۾ آفتاب ڀريان،

 آس اڀري نراس نگريءَ ۾،

 آرزوءَ جي اداس نگريءَ ۾.

 

  

 ھاءِ حياتي! ھي ٿوھر جو وڻ!

 جڏھن اٿيون گھنگھور گھٽائون، جڏھن وٺو ساوڻ،

 ھاءِ سندس ٻانھون ڦھلائڻ، ھاءِ سندس اڻ تڻ!

 سنھي سنھي برسات الا! ھوءَ ڇاٽ اھا ڇڻ ڇڻ!

 ، اکليا ان جا مڻ،وئي پکڙجي پوڻي پوڻي

 ٺھي ڊھي ويا، ڊھي ٺھي ويا، ڄڻ ڪڪرين جا ڌڻ،

 ور وجھندي وڄ آئي پل ليءِ، واجھايو واھڻ،

 گھرائيءَ ۾ لھرائي ڄڻ، صحرائي نانگڻ،

 نيڻ نيڻ مان نشي نھاريو، گھلندو رھيو ڏکڻ،

 دور دور تان ديدون آيون جندڙيءَ ۾ جھلڪڻ،

 ھاءِ اھو ھن ويراني جو، ويرم ليءِ وسرڻ،

 گھڙي پلڪ ليءِ سج جي ٻيڙيءَ جو جھڙ کي جھاڳڻ،

 پوءِ تھ اھائي تيز تپت ۽ ڄيري جو ڄرڪڻ،

 نھ ڪي ڦلڻ ڦولڻ آ ان ۾، نھ ڪي جھلڻ جھولڻ. . .

 ھاءِ حياتي! ھي ٿوھر جو وڻ!

 

 ڪٿان اڏامي آيا پکيئڙا،

 ڪٿي ھنن جو ديس!

  
 ھو آڪاش ۾ اڏرڻ وارا دور دور تان آيا،

 گريءَ ۾ پڃري ۾ ڦاسايا؟ڪنھن سي ھن پاپي ن

 ھڪ سندر سپني جئن ڏيکاري ڏئي جڳ جي مايا،

 سارو جيون وھندي پاڻيءَ تي چوڏھينءَ جي ڇايا،

 ويو انھن کان وسري، ڪھڙا پنھنجا ڪير پرايا!

 ڪڏھين ڪڏھين نيري اڀ مان، تن کي نياپا آيا،

 ڪڏھين ڪڏھين چنڊ انھن سان، پنھنجا نيڻ لڙايا،

 تن، گيت پراڻا ڳايا،ڪڏھن ڪڏھن تارن ھيٺان 

 ڪيئي ڀيرا تن پڃري ۾، پنھنجا پـر ڦڙڪايا،

 آخر پڃري کي ڊاھي، ڪنھن تاڙي ھڻي اڏايا. . .

  
 بنا پرن اڏري ويا پکيئڙا،

 ويا مٽائي ويس. . .

 ڪٿان اڏامي آيا پکيئڙا!

 ڪٿي انھن جو ديس!

 

 پڃري جي ڳـڙکيءَ مان ويھي،

 . آءٌ نھاريان. . . ھنجون ھاريان. .

 نيريءَ نيريءَ ڪڪريءَ تي مان دور وڃان،

 ،‘چنڊ پري آ، چنڊ پري آ، چنڊ اڃان’

 ڪيئن مڃان، او ڪيئن مڃان، او ڪيئن مڃان!

 ويو پرواز پرن ۾ پيھي،

 پاڻ سنڀاريان. . . ھنجون ھاريان. . .

 پڃري جي ڳـڙکيءَ مان ويھي،

 آءٌ نھاريان. . . ھنجون ھاريان. . .

 مان، ڪونھ جھليم،اڄ تھ اڏامان، اڄ تھ اڏا

 ڪيسين پڄران، ڪيسين کامان، ڪونھ جھليم،

 ھاءِ لڏن ٿيون سامھون لامان، ڪونھ جھليم،

 مان پرڏيھي، مان پرڏيھي،

 ھت ڇو گھاريان. . . ھنجون ھاريان. . .

 پڃري جي ڳـڙکيءَ مان ويھي،

 آءٌ نھاريان. . . ھنجون ھاريان. . .

 

  

 ڪيو گلن سان پيار نھ سائين،

 کي يار نھ سائين،چئو گلن 

 ڇو تھ اھي مرجھائي ويندا،

 ڪنڊن ۾ ڦاسائي ويندا.

 رکو چنڊ سان چاھھ نھ سائين،

 ڏيو چنڊ تي ساھھ نھ سائين،

 ڪيسين ان ليءِ لاتيون لوندؤ!

 اڏري اڏري ٿڪجي پوندؤ.

 

 مان ھرڻ، تون منھنجي ھرڻي، اي مٺي!

 ڀٽڪي ڀٽڪي، زندگيءَ جي رڃ ۾،

 ۾،تـڙڦي تـڙڦي، آرزوءَ جي اڃ 

 تنھنجي صورت ريت ۾ رلندي ڏٺي،

 تنھنجي اکڙين ۾ ھيو آبِ حيات،

 منھنجي پياسي روح جي پھرين نجات.

 

  

 تنھنجي اکڙين ۾ سدائين رڃ ھئي،

 منھنجي اکڙين ۾ ازل جي اڃ ھئي.

 تنھنجي اکڙين ۾ ڪنول مرڪي ڏنو،

 منھنجي اکڙين ۾ ڀنو من ماڪ جو.

 تنھنجون اکڙيون کيپ واريون، مڌ سمان،

 نجي اکڙين ۾ ھيا پيالي جا پران.منھ

 منھنجي اکڙين جي جڏھن توسان ٿي پريت،

 تنھنجي اکڙين مان ڀريائون روز ڳيت.

 تنھنجي اکڙين کي ھئي ھرڻين جي ھير،

 اوچتو ڊوڙيون، ٽپيون واريءَ جا ڍير.

 منھنجون اکڙيون پوئتان رلنديون ويون،

 شام ٿي وئي، نيٺ مانديون ٿي پيون.

 

 

  

 آواز تنھنجو، مون سڃاتو آھھ يا نھ! پير جو

 سچ ٻڌايانءِ ڪيئن آھھ!

 اچي،  ڳائيندي  واءُ  جئن  ۾  برسات  جي  رات -

 خامشيءَ جي ساز تي مضراب ڦيريندي اچي،

 ٿاڦ ڪڪريءَ تي لڳي، جھومي اٿي ھيءَ ڪائنات،

 راڳ جي ھلڪي ترنم ۾ ٿئي گم چنڊ رات. . .

 چؤ برابر آھھ يا نھ؟

 ھميشھ گيت ڳاتو آھھ يا نھ؟ سونھن تنھنجي جو

 سچ ٻڌايانءِ ڪيئن آھھ!

 سمنڊ تي پاسا ورائي چاندني جئن صبح جو، -

 ۽ افق مان سج ڪڍي پھرين ڪني جئن صبح جو،

 واءُ ۾ خنڪي ھجي ۽ ڌنڌ ڪجھھ ڇايو ھجي،

 دور شاعر جي نظر ۾ دور ڪجھھ آيو ھجي. . .

 چؤ برابر آھھ يا نھ؟

 ھ لاتو آھھ يا نھ؟ھاءِ! غم تنھنجو ھيئين سان مون ب

 سچ ٻڌايانءِ ڪيئن آھھ!

 لڙڪ تنھنجي تي سڄيءَ دنيا وڃايو روپ رنگ، -

 ٽھڪ تنھنجي تي سڄي عالم وڄايو جلترنگ،

 تون خوشي، تون آنھھ غم، ٻيو زندگيءَ ۾ آھھ ڇا؟

 تنھنجي جھاتيءَ کان سوا دل جي دريءَ ۾ آھھ ڇا؟

 چؤ برابر آھھ يا نھ؟

 پاتو آھھ يا نھ؟ اي پرين، توکي وڃائي پوءِ بھ

 سچ ٻڌايانءِ ڪيئن آھھ!

 ڌرتتيءَ ۾ ڏس تھ نم جي ڇانو لھرائي پئي، -

 ھير ۾ جھولي پيو وڻ ڄڻ فضا ڳائي پئي،

 سج لھي ويندو تھ ڇا! نم کان جدا ٿيندي نھ ڇانو،

 اي پرين تئن تنھنجي منھنجي آھھ ھڪ ھستي ٻھ نانو

 چؤ برابر آھھ يا نھ؟

 

  

 ون بھ روءُ،آءُ بادل، مان بھ روئان ت

 مان بھ غم جا داغ ڌوئان، تون بھ ڌوءُ.

 زندگي منھنجي بھ آ ڀٽڪڻ ڀلڻ،

 آسمانن جي جھانن ۾ رلڻ،

 گاھي گاھي مست ٿي جھولڻ جھلڻ،

 ڌرتتيءَ جي پياس تي ڇلڪڻ ڇلڻ،

 آ ھزارين ميڪدا منھنجو کلڻ،

 سو بھارن کي صدا منھنجو گھلڻ،

 زندگانيءَ ليءِ سدا ڦولڻ ڦلڻ،

 بھ روئان تون بھ روءُ، آءُ بادل، مان

 مان بھ غم جا داغ ڌوئان، تون بھ ڌوءُ.

 مان بھ تو جئن چنڊ تي آھيان چريو،

 روح منھنجو چاندنيءَ جي نئن تريو،

 چنڊ جي ويجھو ويو، پر ڇا وريو!

 نور نيڻن جو جڏھن پل ليءِ ٺريو،

 چنڊ چھري تي کڻي پردو ڌريو،

 راتڙين جو ھانءُ منھنجو ٿي ڏريو،

 آ ساھھ تنھنجو ڪئن سريو! تون ئي چؤ،

 آءُ بادل، مان بھ روئان تون بھ روءُ،

 .مان بھ غم جا داغ ڌوئان، تون بھ ڌوءُ

 

 ڪيان مان ننڊ، گھڻو ئي مڌ پيتو آ مون، هڇڏ ت

 ڪيسين مٺڙيون مٺڙيون ڳاليھون ورنايان تنھجون،

 جوت جلائي، منھنجي ڀرسان ٻاري خوشبوئون،

 ڀلي ھليو وڃ تون.

 مان ننڊ، جلايو آھي مون کي جاڳ،ڇڏ تھ ڪيان 

 نگريءَ نگريءَ ۾ ڀٽڪيو ھان، مان ويڙھي ويراڳ،

 ڇيڙي منھنجا ساز، جڳائي تن ۾ منھنجا راڳ،

 پٺ تي موٽ سجاڳ.

 ڇڏ تھ ڪيان مان ننڊ، رکي ڇڏ ڀرسان منھنجي بين،

 جنھن جي سر جو سوز، وڇائي ٿو ڪيئي قالين،

 حسين، خواب کٽ  جن تي ليٽي روح اڻي ٿو، اڻ

 پائي ٿو تسڪين.

 ڇڏ تھ ڪيان مان ننڊ، مٿان آ چنڊ ڪئي چانڊاڻ،

 تنھنجي اکڙين جو ملھھ ڏيان، اچ منھن منھن تائين آڻ،

 منھنجو ساھھ ڇھي جئن، تنھنجي سيني جي سرھاڻ،

 چڱو ھليو وڃ ھاڻ.
  

 )خليل جبران(
 

  

  

 سانجھيءَ جا پاڇاوان ڦھليا، من ٿيندو ويو مات،

 برسيون، رم جھم آندي رات،ڪڪريون آيون، ترسيون، 

 ھوءَ ايندي، ھوءَ ايندي، منھنجي تن ۾ رھندي تات،

 .مان چانئٺ تي ويٺو آھيان، ڀلي پوي برسات

 

 ويجھو، ويجھو، ويجھو پھتو ھوريان ھوريان پير،

 ساڳيا گھنگھرو، ساڳي ڇم ڇم، ڪوئي ناھي ڦير،

 ايندي آھي ھوءَ اورانگھي، گھڙيءَ گھڙيءَ جو گھير،

 ۾، سرھو سرھو، ھئن ايندو ٻيو ڪير؟ارھي من 
  

 )ٽئگور(

 

  

 موت کان پوءِ آھھ تن باقي نھ من،

 روح مان آزاد ٿيندو ھي بدن،

 ۽ بدن سا خاڪ آ، جنھن جو وطن،

 ڪوبھ ناھي،

 ڪوبھ ناھي.

 موت کان پوءِ چنڊ ساڳيءَ جاءِ تي،

 ٿو نھاري، تون ڪٿي آھين! ڪٿي!

 ٿي خموشي رات جي گويا چوي،

 ڪوبھ ناھي،

 ڪوبھ ناھي.

 آئي ننگي پير نڪري نينگري،

 خاڪ ڪنھن جي ٿي چمي ھن جي تري،

 اوچتو ڇرڪي ڏسي ٿي ھوءَ ڦري،

 ڪوبھ ناھي،

 ڪوبھ ناھي.
  

 

 

 زندگيءَ جي ڄار ۾ ڪيئي خوشيون،

 اوچتو آيون، نچيون، تـڙڦي ميون،

 ڪيتريون پياريون ھيون!

 ان ڪري ئي آھھ پياري ڪائنات،

 جي بھ ذات، ڇو تھ رھڻي ناھھ ھت ڪنھن

 آھھ ھر شيءِ بي ثبات.

 ھي سبب ناھي تھ گھارين رنج ۾،

 ڳول ھيرا ھر گھڙيءَ جي گنج ۾،

 آءُ منھنجي ھنج ۾.

 

  

 صنوبر جي سايي ۾ ويھي رھون،

 چمي جئن سگھي چنڊ تنھنجون چڳون،

 گھڙيءَ ليءِ گناه محبت ڪيون،

 نھ شايد وري زندگيءَ ۾ ملون.

 پرين، ڪوئي انسان انسان جو،

 ٿيو آ نھ ٿيندو سدا مرحلو، نھ

 فقط رات جي رات تو جئن ڏٺو،

 صنوبر جي ٻانھن ۾ مھتاب ھو.

 سندءِ جسم جي اجنبي آرزو،

 سندم روح ۾ اِئن ڦري ڪو بڪو،

 جئين رڻ ۾ ڪائي ھرڻي ڦري،

 ڪري ڪنھن مٺيءَ نھر جي جستجو.

 نھ مرجھائجي جو اھو گل گناھھ،

 سڄو وقت سرھاڻ ۾ آھھ ساھھ،

 شل تازگي، تمنا وڃائي نھ

 پرين، آھھ جيسين اسان ۾ پساھھ.

 ھلي آءُ آغوش ۾ نازنين،

 تمنا سدا آھھ جنت نشين،

 محبت گنھگار آ پر حسين،

 پرين، او پرين، او پرين، او پرين!

 حسين جسم سمجھي ڪليسا مثال،

 پرستش ڪئي راھبھ جئن خيال،

 محبت ڪئي آھھ مون ماه و سال،

 گنھگار آھيان مگر باڪمال.

 ي آھين ڪٽورا کڻي،ڪٿان آئ

 قريب اچ تھ تنھنجي اکين کي چمي،

 پيئان ڳيت سان زندگيءَ جي چڪي،

 ھلي آءُ اي ھير پنجاپ جي.

 پيارينم پنھنجي اکين مان شراب،

 ڇني ڏينم پنھنجي چپن مان گلاب،

 نھ آ ڪو حسين جسم جھڙو ثواب،

 گنھگار آھيان مگر لاجواب.

 

  

 جواني نھ رھندي،

 جواني نھ رھندي.

 ن جي صدا آ صداي الستي،اسا

 ڪيو ميءِ پرستي، ڪيو ميءِ پرستي!

 پيئو حسن ھستي، پيئو حسن ھستي!

 اڃا ٻي بھ مستي، اڃا ٻي بھ مستي!

 سدائين ميء ارغواني نھ رھندي،

 جواني نھ رھندي،

 جواني نھ رھندي.

 اھو جام و مينا ٻھ ٽي ڏينھن آھي،

 اھو جوش صھبا ٻھ ٽي ڏينھن آھي،

 ڏينھن آھي،طلسم تمنا ٻھ ٽي 

 مگر، پوءِ بھ ڇا ڇا ٻھ ٽي ڏينھن آھي!

 مڃان ٿو سدا زندگاني نھ رھندي،

 جواني نھ رھندي،

 جواني نھ رھندي.

 سدا فرش گل تي ڪندي رقص شبنم،

 سدا چنڊ اڀري ڪندو سير عالم،

 سدا ھير ۾ جھومندو زلف برھم،

 مگر ابن آدم، مگر ابن آدم،

 ٻھ ٽي ڏينھن آ، عمر فاني نھ رھندي،

 اني نھ رھندي،جو

 جواني نھ رھندي.

 اھا چاندني رات رھندي نھ مٺڙا!

 مٺيون ۽ ملاقات رھندي نھ مٺڙا!

 اھا تانگھھ ۽ تات رھندي نھ مٺڙا!

 خصوصا خرابات رھندي نھ مٺڙا!

 نھ رھندي نھ رھندي جواني نھ رھندي،

 جواني نھ رھندي،

 جواني نھ رھندي.

 ھلي آ گذاريون ائين زندگاني،

 نھ انسان فاني، نھ الله باقي

 اسان جي حقيقت مجاز آھھ جاني،

 اسان جي عبادت جواني جواني،

 جوانيءَ سوا ٻي نشاني نھ رھندي،

 جواني نھ رھندي،

 جواني نھ رھندي.

 

 ننڊاکڙيون نچڙيون

 اچو اچو!

 نچو نچو!

 تمام ڪائنات رقص جام ۾ رچي وئي،

 سرود و ساز جي صدا ڪلام ۾ رچي وئي،

 خام ۾ رچي وئي،حياتِ مختصر خيال 

 شباب جي عظيم انتقام ۾ رچي وئي.

 اچو اچو!

 نچو نچو!

 اسان مڃو تھ زندگي فقط خيال و خواب آھ،

 روان دوان، روان دوان، مثال موجِ آب آ،

 مگر ڏسو تھ ميڪدي تي آيو ماھتاب آ،

 ٽڙي پيو شباب آ، ڇـڙي ويو رباب آ.

 اچو اچو!

 نچو نچو!

 ت آ،پيئو پيئو، پيئو پياڪ، جام ۾ نجا

 نھ آھھ انت آد ڪو، مدام ڪائنات آ،

 مگر سدا نھ سنگ آ، سدا نھ ھيءَ رات آ،

 حياتي بي ثبات آ، حيات بي ثبات آ.

 اچو اچو!

 نچو نچو!

 نچو، نجات جو سبب نھ ڌيان آ، نھ گيان آ،

 ازل ابد فريب آھھ، وھم آ گمان آ،

 فقط اِھو جھان آ، فقط اِھو جھان آ،

 داستان آ! مگر اِھو جھان رنگ و بو جو

 اچو اچو!

 نچو نچو!

 بھار تي نھ آھھ ڪوئي ڀروسو، اچو اچو!

 شباب مان گلاب رات ڀر ڇنو، اچو اچو!

 نچي ڪيو سجود ڪام ديو جو، اچو اچو!

 پيئو پيئو، جيئو جيئو، نچو نچو، اچو اچو!

 

  

تڪشلا جي عجائب گھر ۾ ھڪ پٿر جو مجسمو آھي، “ ننڊاکڙيون نچڻيون”نوٽ: (
ريل آھي تھ گوتم ٻڌ کي گيان ملڻ کان اڳ ......... عياشيءَ جي جواب جنھن ۾ ڏيکا

 )۾ محو ھئا.

  

 )نٿيا گليءَ جي شام(

  
 شام جو سج پھاڙ جي پٺ تان،

 جرڪندو اِئن ٻڏي ويو آھي،

 سون جو ٿال ڪنھن حسينھ کان،

 ڄڻ ھٿن مان ڪري پيو آھي.

 ھر طرف ابر ڪوھسار رڱي،

 اِئن شفق آسمان تي ڇائي،

 ھنبو ڍڪي ڪٽھڙي تي،ڄڻ تھ ک

 ڪائي مينديءَ رتي ڪنوار آئي.

 چيل جي شاخ شاخ تان شبنم،

 رھگذر تي وسي رھي آھي،

 يا ڏسي ھيٺ ماٿريءَ جو غم،

 حسن جي دل ڀِڄي پئي آھي.

 دور ھوندي بھ تون قريب آھين،

 آءٌ جنھن کان فرار ڳوليان ٿو،

 ھر نئين حسن جي تمنا ۾،

 ڄڻ تھ تنھنجو ئي پيار ڳوليا ٿو.

 يو ڀِڄي ھانءُ، ڪجھھ ھري آيو،پ

 ابر ڇايو، پريان گھٽا نڪتي،

 زندگيءَ جي وفا تھ ھئي معلوم،

 ھاءِ، تنھنجي وفا بھ ڇا نڪتي!

 حسن جي جستجو فقط پيارا!

 آھھ مون لاءِ با وفا نڪتي،

 ڪيترو وقت ٿيو شڪستھ ساز

 .اڄ وڳو آھھ وري، صدا نڪتي

 

 )ڪوھھ مريءَ تي(

  
 ھيل ڏاڍو ڳـڙو وسيو آھي،”پئي مالھيءَ، ڪالھھ مون کي چيو 

 آھھ آڙو رھيو نھ خوباني، ناک جو وڻ ٻسو ٻسو آھي،”

 “ڳوٺ منھنجو پريان پھاڙيءَ تي، بي نظير آ، مگر بکيو آھي.”

 آ وئي ويڙھجي شفق ۾ شام، دور سورج غروب ٿيو آھي،

 ڪنھن مصور جو روح آ گويا، ابر ڪھسار اِئن کڙو آھي،

 تي شبنم، ڄڻ تھ ھٿ جوھريءَ جو آھي،ھيءَ صنوبر جي شاخ 

 ڪنھن ڪنواريءَ جي لڄ ۾ گويا، ڳوٺ سارو ٻڏي ويو آھي،

 نھر ۾ آسمان جو پاڇو، شام جو اِئن پئي رھيو آھي،

 ڄڻ ڏسي آئيني ۾ پنھنجو پاڻ، حسن حيران ٿي ويو آھي،

 ٿي ٻري باھھ بک جي ان ۾، ڌنڌ ۾ دور جھوپڙو آھي،

 ٻاٽيءَ ۾ ٻوڙ ڪو آھي، نھ ڏياٽيءَ ۾ تيل آ ان جي، ۽ نھ

 نھ سڀاڻي جو ساٿ آ ان سان، نھ ڪوئي اڄ ۾ آسرو آھي،

 تنھنجي تخليق ۾ اڙي خالق! ايترو فرق نيٺ ڇو آھي!

 مان تھ سمجھان ٿو تون ڪٿي ناھين، ھي سڄو ڍونگ ڪنھن رچيو آھي!

 ورنھ انسان کان زياده ڪو، حسن تنھنجي جو آئينو آھي؟

 نھنجو جلوو بکيو ڏکيو آھي!پوءِ بھ بيحال آھھ ھو بُک ۾! ت

 

  

 ھوءَ ڪاري ڪڪري ڇائي آھھ،

 گھنگھور گھٽا لھرائي آھھ،

 اولھھ کان آنڌي آئي آھھ

 وک پوءِ بھ نھ پٺ تي ھٽڻي آ،

 منزل تي ساھي پٽي آ.

 تقدير ڪڏھن بھ نھ ٺھندي آ،

 تدبير ھميشه ڊھندي آ،

 دل پنھنجي پوءِ بھ نھ رھندي آ،

 ھي ڪوٽ اسان کي ڀڃڻو آ،

 خون موڙي وڃڻو آ.اڄ مي

 منظور نھ شل زندان ٿئي،

 مجبور نھ شل انسان ٿئي،

 مشڪل تھ پئي آسان ٿئي،

 دنيا تھ سکن جي سيج نھ آ،

 لا حاصل ليڪن ھيج نھ آ.

 

  

 ڌو ڌڙام!

 اف غلام!

 ھير تي غريب کي

 اک لڳي وئي ھئي،

 آه! بدنصيب کي

 ڪل نھ پر پئي ھئي. . .

 بادشاھھ جو پلنگ!

 نرم نرم، رنگ رنگ!

 رڙ ڪئي پريان ڪنيز،

 “پاندان! پاندان!”

 -ننڊ آ عجيب چيز

 ھي ستو رھيو جوان،

 چوبدار ڪئي ھڪل،

 ھو اٿيو ڏئي اڇل.

 آسمان ۽ زمين

 اوچتو ڦري ويا،

 کيس ڪيئن اچي يقين،

 جي ھري مري ويا،

 سي چون، ھڻي ٿڪون،

 “نامراد! ھي چڪون!”

 شاھھ ھن پلنگ تي’. . . 

 ماه و سال آ ستو،

 نگ تي!مان گھڙي ام

 ‘آه! نفس آ ڪتو

 لعنتون وڌيس ضمير:

 ٽي لتون ھنيس وزير. . .

 ڌو ڌڙام!

 اف غلام!

 

  
 ڪنجھندي ڪنجھندي، آئي پٽي تي ٽرام!

 “اڏام اڏام!”سھڪي سھڪي، دونھون نڪتو، چوندو 

 دھڪي دھڪي، چِمنيءَ جي دل کي آيو آرام،

 وئي ويڙھبي جئن اوندھھ ۾ گدلي گدلي شام،

 يا، ٿيو سوجھرو جام،بلب بلب تي پتنگ آ

 )ڪوڙو ڪانچ جلائيندو ڪئن؟ خام محبت خام!(

 آھٽ آئي، ڳاھٽ ٿيا، سو گمره ۽ گمنام. . .

 پئي اينگھندي ڪيسين دنيا؟ چنگھندو پيو عوام؟

 ڪنجھندي ڪنجھندي، آئي پٽي تي ٽرام!







 سوچيو آھھ انھيءَ تي ڪڏھين ھن چاڪيءَ جي ڏانڊ!

 بھ ھن جو باند،اکيون بھ ھن جون بند، تھ آھي جسم 

 -پٺي سڄي آ ھن جي ڦٽ ڦٽ، سٽ سٽ جي آ راند

 سوچيو آھھ انھيءَ تي ڪڏھين، ھن ويھي ھيڪاند!

 رکيءَ سڪيءَ تي راضي آھي، تتيءَ ٿڌيءَ پيو ڪاھي،

 ڦٽ ڦٽ جو ھي عادي آھي، ڪٽ پِٽ ھن جو ناھي،

 او شل! سينو ساھي، پاڃاري لاھي، سانباھي،

 ي چڪر ڊاھي!ٿونھي تي ٿونھي سان ھن چاڪيءَ ج

 آخر ڪيسين جڳ جي جانڊھھ اونڌي ائين گھلبي؟

 ڪيسين اِئن بيدرديءَ سان ڌرتيءَ جي ڇاتي ڇِلبي!

 

  

  

 تون پياري آنھھ فھيما! -تو ۾ تھ ڪمي ڪا ناھي

 پر پوءِ بھ نھ مون کان، اڄ ڪلھھ، وسري ٿي ھيروشيما:

 ڪنھن ديس پرائي جو دک، ڄڻ پنھنجو ئي دک آھي،

 کي، جو پنھنجي وس ۾ ناھي. ڪو روڳ لڳو آ من

 

 زندگي! مجبور قحبھ جي مثال،

 ٿي ڪرين پنھنجو تبسم پايمال،

 آھھ مصنوعي سندءِ حسن و جمال.

 ناھھ تو ۾ روح جي پاڪيزگي،

 ۽ نھ ڪائي جسم و جان جي تازگي،

 زندگي، او زندگي، او زندگي!

 

 ڌئي جي جھول، -ھيءَ ميرانجھي سانجھي آ يا ڌوڙ

 سمان: -ان مان نڪتا، جرڪي سونڄاڻ ستارا 

 تيسين پنھنجيءَ مشعل ۾ جا آھي لاٽ اڏول،

 تنھن تي واٽ سڃاڻي ويندا واٽھڙو انسان.

 ڏينھن ٿيا، ڪنھن شينھن اسان ۾ ناھھ ڪئي گجگوڙ،

 ھيءَ بھ غنيمت آ تھ ڪٿي ڪو اونائي ٿو ڪوڪ:

 ٻوڙ، -نيٺ تھ بادل وسندا، پوندا مينھن بھ ماڻھوءَ

 ندي، اٿندي، آنڌيءَ جئن مخلوق.نيٺ تھ وڄندي، گج

 اڳتي جان بھ جڪڙي رھندي، پختا ڪر پنجوڙ،

 ڪنھن جي ڇاتي آتي آھي، تکا ڪري رک تير:

 ڊھنديون دوکي جون ديوارون، پاتيِ جي ڪنھن ڊوڙ،

 ھيڻا ھٿ وڌيا جي ھوندءِ، ذريون ذريون زنجير.

 ڳوڙھا ڳاڙيندا ھا جي، سي اٿندا ڪرٽي ڏنڊ،

 ندين اونھيءَ جو انداز:آيو ڇر کي ڇوھھ، تھ ڏس

 وک وک ۾ ڪا وڄلي ھوندي، ڊھندا ويندا بند،

 تون ٻوڙو آن، آءٌ ٻڌان ٿو قدمن جو آواز.

 تون انڌو آن، آءٌ ڏسان ٿون کنوڻين جا سڀ کيل،

 تون اوندھھ جي آکيري ۾ ويٺو آن اڻ ڄاڻ:

 نيٺ تھ ٿيندا رڻ ۾ رٿ تي تنھنجا منھنجا ميل،

 ي سنبن ساڻ.منھنجا گھوڙا گھائي وجھندا توک

 مان ڄاڻان ٿو، مان ڄاڻان ٿو، ڄر آ منھنجي ڄاڻ،

 ڀڙڪي ڀڙڪي ڀنڀٽ ٿيندي، جلندو ھيءُ جھان:

 آخر منھنجي سوڀ سنواريا، آخر تنھنجي آڻ!

 تون رک ھوندي، ڄڀيون ڄڻنديون ڪوئي نئون انسان!

 

 جھونجھڪڙي ۾ ڪارو ڪڻڇي

 منھنجو من،

 جيون بَن:

 اڏري اڏري، پوندو ٿڪجي،

 تنھا تن،

 منھنجو من. . .

 جھونجھڪڙي ۾ ڪارو ڪڻڇي

 

  

 آءٌ پل ھان!

 آءٌ پل ھان!

 مان ئي مي ھان، مان ئي مستي، مان ئي جام،

 مان ئي تنھنجيءَ تشنگيءَ جو انتقام،

 منھنجي ھستيءَ، منھنجي مستيءَ، کي سڃاڻ،

 مان ئي تنھنجي ميڪشيءَ جو ھان دوام.

 آءٌ پل ھان!

 آءٌ پل ھان!

 کڻي شبنم مثال، تنھنجي خوشبوءَ کي

 مان اڏامان ٿو، ٿيان ٿو لازوال،

 نيٺ ويندين مثل گل ڪومائجي،

 مان ئي ٿو سانڍي سگھان تنھنجو جمال.

 آءٌ پل ھان!

 آءٌ پل ھان!

 مان ئي تنھنجي ذات ھان مان ئي صفات،

 مان ئي تنھنجي بي ثباتيءَ جي ثبات،

 تون وسارين ٿو تھ غافل ڀل وسار،

 ئي حيات. ورنھ مان ئي موت ھان مان

 جي سڃاڻين، موت ناھيان:

 آءٌ تنھنجي زندگي ھان!

 آءٌ پل ھان!

  !نآءٌ پل ھا

 سانجھي، سانت اتر جي واءُ،

 ڪونج افق ۾ ڪرڪي، آءُ!

 تون بڻجي پڙلاءُ.

 پر جي تون پڙلاءُ نھ آھين،

 پوءِ تون ڇاھين؟ آخر ڇاھين؟

 . . . شايد ناھين!

 

 مان مندر، تون ناد،

 مان گرجا، تون گھنڊ،

 ڇو تون منھنجي ننڊ،

 روز ڦٽائين ٿي؟

 ڇو جاڳائين ٿي؟

 منھنجي آد جڳاد! منھنجي آد جڳاد!

 !. . . مان مندر تون ناد

  
 جا جري جلندي جوت

 منهنجي من ۾ اوت

 تنهنجي در تي آءُ ڪلال!

 سئن ھنئي آ ڪيئي سال. . .

 تو نھ ڏني پر بوند،

 ڇو ايڏي اڻ ھوند!

 جر جي جلندي جوت،

 ت!منھنجي من ۾ او

 

 ائين نھ مون کي رول،

 تون ئي مون کي ڳول!

 توکي ڳولي، آنءُ،

 ڪڏھين نھ پاتو ٿانءُ. . .

 آءُ نھ منھنجا ڍول!

 تون ئي مون کي ڳول!

 

  

 ڪٿي تھ آھين شيام!

 ڄڻ جمنا جي لھر لھر ۾، تنھنجي آھھ لڙاٽ،

 گھمي ڏٺم سڀ گھاٽ،

 ڪٿي تھ آھين شيام!

 تان،ڄڻ پنڇيءَ جي گيت گيت ۾، آھي تنھنجي 

 ڪٿي لڪو آن ڪان!

 ڪٿيتھ آھين شيام!

 چور چور ٿي پئي ھان، تنھنجو وٺي وٺي مان نانءُ،

 ھڄي پيو آ ھانءُ،

 ڪٿي تھ آھين شيام!

 ڪٿي تھ آھين شيام!

  
 نڍڙو ٽڪِلو

 ڪانگڙ تي ڪڏڪي. . .

 شڪرو تاڙي،

 جھڙپ ڏئي، ان کي

 چيري ڦاڙي!

 آخر ڇو نھ سدا،

 اوءِ ادا،

 ننڍڙو ٽڪِلو،

 ڪڏڪي!. . .ڪانگڙ تي 

 

 پاڻيءَ ۾ مينھون،

 -دور وڃي پھتيون

 نياريون نياريون، ڪاريون ڪاريون،

 لھواريون ليڪون،

 پاڻيءَ ۾ مينھون!

 ھي سانجھيءَ جا سانگ، ھوا ۾

 ،‘تون ئي تون’آھي 

 ايندي ھاڻي بانگ، فضا ۾

 غائب ٿي وينديون

 لھواريون ليڪون،

 پاڻيءَ ۾ مينھون!

 

 او پرديسي! او پرديسي! 

 ڙو تنھنجو ديس؟ڪھ

 تنھنجو ڪوبھ سڃاڻو ناھي،

 تنھنجيءَ ڌن جو ڄاڻو ناھي،

 ڪنھن لاءِ ھي يڪتارو ٺاھي،

 ڳائين ٿو تون گاھي گاھي!

 ھي ماڻھو ڪيئن تنھنجا ٿيندا!

 تنھنجيءَ رت ۾ نيٺ رڱيندا!

 -تنھنجو گيڙو ويس

 ڪھڙو تنھنجو ديس؟

 او پرديسي! او پرديسي!

 

  

  

 پاتڻي!

 !ڪاش! مان سڙھھ ھجان

 ھير مون کي چمي، نير کي مان چمان!

 منھنجي آغوش ۾، موجِ آبِ روان

 مضطرب ٿي وڃي، ۽ مٿان آسمان

 ھيءَ اسان جي محبت ڏسي پيار سان.

 ھوءَ بھ ڀڄندي وڃي، مان بھ ڀڄندو وڃان،

 دور ھن گھاٽ کان، دور ھن گھاٽ کان!

 ناھھ مھر و وفا جو جتي ڪو نشان،

 ناھھ جور وستم کان جتي ڪا امان!

 دور ڳولي لھان ساحل بيڪران،

 دور، آزاد، مثل ھوا ٿي، ڦران!

 ڪاش مان سڙھھ ھجان!

 پاتڻي!

 

 رات اسان جي ميخاني ۾، آيو خِرقھ پوش:

 ڳوليو ھر ڪنھن ديواني ۾ ھن جو صبر و ھوش:

 حافظ آھيان، يارو! شھر اٿم شيراز،”ھن چيو، 

 “منھنجي مينوشي ميخوارو! آھي عين نماز!

 حافظ! اچ، اچ، مون سان خِرقو لاھي ويھھ!”مون چيو، 

 پھريون ٿيءُ اسان جئن عريان، پوءِ چانئٺ مان پيھھ!

 توکي ھي ملا جو خِرقو، ڪنھن پاتو آ يار!

 “!پيءُ اسان سان ويھي نانگو، جي آھين ميخوار

  
 اي وطن! منهنجي تخيل جا وطن!

 لونءَ مننجي جيءَ لگن!

 جانِ من!

  
 چاڄمي تنهنجو ڪفن،

 ان تنهن جو خاڪ سپرد تنٿوڪي

 خشڪ منهنجي ديده خونبار آ،

 لالھ و گل کان سوا،

 اي مٺا!

 لاش تنھنجي کان جدا

 ٿو ٿيان مان. . . الوداع، او الوداع!

 

 سرمست ھان!

 سرمست ھان!

 مان ساغر مھتاب مان

 مي پي وڃان، ھڪ ڳيت سان،

 ڪاريءَ گھٽا جي پينگھھ تي

 جھولان جھلان، جھولان جھلان،

 ش ۾ منھنجي رھيآغو

 ھيءَ ڪائناتِ بيڪران،

 ھيءَ حسن جي جوي روان،

 ھيءُ ماه و انجم جو جھان،

 ھي ڪھڪشان،

 ھي آسمان!

 سرمست ھان!

 سرمست ھان!

 جنھن وقت مرد ڪوھڪن،

 فگن، اڳتي وڌن، -تيشھ

 تن سان ره تقدير ۾،

 گڏجي ٿيان مان گامزن،

 مان زندگيءَ جي سير ۾

 تن سان وڌان، اي ھموطن!

 ھٿ ۾، نعره زن، شمشير

 شعلھ فشان سارو بدن،

 اڳتي وڌان!

 ماريان مران!

 سرمست ھان!

 سرمست ھان!

 

 ٿو گھمان مان ڌار تي تلوار جي،

 انِ ڌار کان ٿورو پري،

 آھي پرينءَ جي کوءِ، او!

 آسمان مان چنڊ مون کي ٿو چئي،

 وڃ وڃ ڀلي، ان لوءِ ڏي،’

 ويندو نھ ڪوئي پوءِ، او!’

 ڇلجي پيا، غم نھ آھي، پير جي’

 ھي وقت آ، ھي وقت آ،’

 ‘موٽي نھ ايندو ووءِ، او!’

 

  

  

 ٿو وڃان خنجر بھ ڪف،

 چيري انھن جي صف بھ صف،

 اي پرين! تنھنجي طرف، تنھنجي طرف!

  
 مان اھو پنجھ شڪن،

 جنھن کان ڀڄي سڀ ھموطن،

 دور تان ھن کي ڏسن، ٿيِ طعنھ زن.

  
 اي پرين! تولاءِ مان،

 رھان، جيسين مران، وڙھندو

 !ڪاش، توکي موت کان اڳ ۾ ڏسان

 

 سلسله ڪوه ۾ چشمه آبِ روان. . .

 سيب جي وڻ مان مٿان

 سيب ڪري ناگھان،

 آيو ٿي لڙھندو پريان، ٿو وڃي لڙھندو اڃان. . .

 ڪيستائين؟ ڪيئن چوان!

 ھيءَ شفق آلود شام، سلسله ڪوھسار،

 خامشيءَ برگ و بار. . .

 اوچتو ڪنھن جاندار

 مان، جو ڪئي چيخ و پڪار!سلسله ڪوه 

 آئي صدا آرپار!

 
 اڄ تھ چئي ڏي، اڄ تھ چئي ڏي، اڄ تھ علي الاعلان،

 منھنجو ڪوئي ديس نھ آھي، منھنجو ديس جھان،”

 منھنجو ڪوئي نانءُ نھ آھي، مان آھيان انسان،”

 منھنجو ھي انجيل، نھ منھنجي گيتا يا قرآن،”

 “مان!ڌرتي منھنجي ماءُ، انھيءَ تي آ منھنجو اي”

 پگھري ويا زنجير صدين جا، رھھ نھ اڃا نادان،

 اڄ تھ ڀڃي ڇڏي، اڄ تھ ڀڃي ڇڏي، زور ڏئي زندان،

 اڄ تھ چئي ڏي، اڄ تھ چئي ڏي، اڄ تھ علي الاعلان!

 

  

 وطنو! آءٌ اوھان تي ڪئن نھ کلان! -اي ھم

 روز و شب ڪھسار!

 اوھان رھوار

 جھلي ھن پار،

 رکي ھٿيار،

 !ڏسو ٿا طوفان جا آثار

 مگر ٻي پار اوھان مان ڪوبھ نھ ويندو خوف وچان!

 وطنو! آءٌ اوھان تي ڪئن نھ کلان! -اي ھم

 روز و شب جي جان،

 نوان انسان،

 ڏئي جولان،

 لنگھي طوفان،

 وڃي ٻي پار ٿيا مھمان!

 انھن جو شان فقط اڄ آءٌ پيو منظوم ڪيان!

 وطنو! آءٌ اوھان تي ڪئن نھ کلان! -اي ھم

 

  

 ب! ڳاءِ انقلاب! ڳاءِ!انقلاب! انقلا

 جئن زمين آسمان

 جي کلي پئي زبان،

 ڪنڊ ڪنڊ، چونڪ چونڪ،

 شھر شھر، ڳوٺ ڳوٺ،

 انقلاب! -جئن ڏئي اٿي جواب،

 انقلاب! انقلاب! ڳاءِ انقلاب! ڳاءِ!

 ھي بھ ڪو نياءُ آ،

 جو مزور ڀاءُ آ،

 سو لھو پيئي پيئو،

 جنھن سبب جيئي پيو

 سو پيئي پيو شراب! انقلاب!

 ! انقلاب! ڳاءِ انقلاب! ڳاءِ!انقلاب

 ڏوڏ ھن سماج کي،

 لوڏ سامراج کي،

 ٺاھھ سو نئون نظام،

 -جو چڱو چئي عوام

 انقلاب! -ھي نظام آ خراب

 انقلاب! انقلاب! ڳاءِ انقلاب! ڳاءِ!

 ڳاءِ، ڳاءِ نوجوان!

 جئن زمين آسمان

 جي زبان کلي پئي،

 زندگي اٿي چئي،

 انقلاب! انقلاب! انقلاب!

 لاب! ڳاءِ انقلاب! ڳاءِ!انقلاب! انق

 

  

 تو تان واريان جند،

 منھنجي مٺڙي سنڌ!

 تون آن منھنجو چنڊ، تھ آھيان تنھنجو آءٌ چڪور،

 تون بادل جئن برسين مون تي، مان ھان تنھنجو مور،

 تو تان واريان جند،

 منھنجي مٺڙي سنڌ!

 تنھنجي ڌرتي، مون کي پرتي، منھنجو تو ۾ ساھھ،

 نجي ريتيءَ سان آ منھنجو چاھھ،تنھنجيءَ کيتيءَ، تنھ

 تو تان واريان جند،

 منھنجي مٺڙي سنڌ!

 تنھنجو پاڻي منھنجو ساڻي، جنھن سان منھنجو جيءُ،

 تون سنڌوءَ جي ساھيڙي آن، او ڌرتيءَ جي ڌيءُ،

 تو تان واريان جند،

 منھنجي مٺڙي سنڌ!

 منھنجي من ۾ آھن تنھنجون چانڊوڪيون ۽ چيٽ،

 باتيون، آھن تنھنجي ڀيٽ، منھنجون لاتيون منھنجون

 تو تان واريان جند،

 منھنجي مٺڙي سنڌ!

 تنھنجيءَ ٻوليءَ جو مان ٻيلي، واريان تنھن تان پاڻ،

 ڳالھيون تنھنجون ڳايان، منھنجو سر آھي تو ساڻ،

 تو تان واريان جند،

 منھنجي مٺڙي سنڌ!

 مٺڙو آھي ھر ماڻھوءَ ليءِ پنھنجو پنھنجو ديس،

 ، پنھنجو ون ۽ ويس،پيارو آھي ساري جڳ کي

 تو تان واريان جند،

 منھنجي مٺڙي سنڌ!

 منھنجي سھڻي، منھنجي سسئي، منھنجي مومل آءُ!

 روئي روئي آءٌ سبان اڄ، تنھنجو گھرو گھاءُ!

 تو تان واريان جند،

 منھنجي مٺڙي سنڌ!

 تنھنجا ويري ٿيندا ڪيري، تن جي منھن ۾ ڌوڙ،

 ڙ!ساٿي آ سچ، تون بيٺي نچ، ڪيسين ڪڏندو ڪو

 تو تان واريان جند،

 منھنجي مٺڙي سنڌ!

 

  
 منھنجا مٺڙا پٽ!

 جھوني ڪوڙ سان منھنجو جھيڙو، ھلندو آخر تائين،

 نئون نئون سچ تون ڳوليندين، جيئن شال سدائين!

 ڌرتيءَ جي دک ۾ آ منھنجو، چاھھ انِھيءَ ليءِ لال!

 نئون نئون سک جئن تون ماڻين، جيئين سدائين شال!

 تيءَ جو دک، پورو ڪونھ ٿئي،ممڪن آھھ تھ ڌر

 ممڪن آھھ تھ تنھنجو بابا، وڙھندي جان ڏئي!

 ممڪن آھھ تو مون کان پوءِ ڀي، ڏکيو بکيو انسان،

 ڳڀي ڳڀي ليءِ ڳاٽ جھڪائي، ھجي اڃا حيران!

 ان صورت ۾ منھنجا مٺڙا! جيئين شال سدائين!

 تون بھ ائين ئي وڙھندو رھجانءِ، پنھنجي آخر تائين.

 ڪوڙ، سدائين جنھن کي ناھھ ثبات، نيٺ تھ ڊھندو

 نيٺ تھ ڦٽندو سچ جو سورج، نيٺ تھ کٽندي رات!

 

 قطعا

  
 اسان لاءِ سيد تھ ڪا شيءِ نھ آ،

 اسان لاءِ شاعر وڏي بات آ.

 وسامي نھ سگھندو انھيءَ جو ڏيئو،

 مڃان ٿو تھ ھن وٽ اھا ڏات آ.

 مليو آھھ ھو ميڪدي ۾ سدا،

 مڃان ٿو تھ پير خرابات آ.

 و اسان کي بھ حسن ازل،پياري

 برھھ جي اسان تي بھ برسات آ:

 پنھون ليءِ پريشان آھي ڪڏھن،

 ڪڏھن ڏس تھ ڪونروءَ ڪيو مات آ،

 اسان جي بھ ساڳي وفا ۽ جفا،

 اسان جي بھ ساڳي حڪايت آ.

 ڏٺي ناھھ ڪنھن بيت جي دلبري،

 سڄيءَ سنڌ کي فڪر آيات آ:

 ،“اياز”نھ شاعر نھ انسان، ھتي اي 

 ذات ئي ذات آ.ڀٽائي فقط 

² 

 ڪنھن نئين ڪفر جي ڀني خوشبو

 شعر منھنجو لڳائي آيو آھھ.

 زندگيءَ جي شراب سان سرشار

 مون نئون گيت روز ڳايو آھھ.

 اڪثر اوقات عقل جي دڳ تي

 عشق آنڌيءَ مثال آيو آھھ.

 واڳ وس ۾ رکي ھميشه مون

 ھر نئون موڙ آزمايو آھھ.

 ديرو ڪعبھ ڇڏي ڏنم ھاڻي

 ي جو سايو آھھ.مون مٿان ميڪد

² 
 نھ ڇڏيو آھھ ماڻھپو ۽ مرڪ،

 گرچھ ھھڙا تباه حال آھيون:

 ھر زماني جي ناشناسيءَ جي

 چوٽ کائي بھ باڪمال آھيون.

² 
 ڪٿي آھھ پروردگار محبت!

 خزان پوش آ ھر بھار محبت:

 اڙي آدمي! ڪيستائين نھ ٿيندو

 ؟شعور محبت، شعار محبت

( 

 نينهن تنهنجو ڏينهن وانگر تو بکي،

 يستائين مان لڪايان او پرين!ڪ

 راز تنهنجو ساز ۾ پيو ٿو لڇي،

 ڪيستائين مان نه ڳايان او پرين!

² 

 ساز تي ناز آ مون کي مٺا!

 جنھن بنا ھر چيز ٻي بيڪار آ:

 گيت منھنجي جيت آھن، جن بنان

 منھنجي ساري زندگاني ھار آ.

² 
 منھنجي ھستي منھنجي مستيءَ سان ملي،

 تان پئي،ڪنھن الستي حسن جي پٺ 

 دور پھتي، آسمانن تي ڇڏي،

 راتڙين ۾ چنڊ تارن جي رئي،

 ۽ ڀونر جي ساس، گل جي واس ۾

 ڄڻ پرھھ جي ھير جئن آئي وئي،

 ،“اياز”ڪو ھوس ناھيم، شاعر ھان 

 منھنجي من کي آھھ دولت اڻ مئي.

² 
  

 ڪنھن چيو ٿي، آنءُ تنھنجو عڪس ھان،

 ھيءَ ڳجھارت تون ئي سمجھائينم ھا:

 يڏي عداوت، ڇا سبب؟عڪس سان ا

 رنج و غم ايڏا ڀلا ڇو ڏينم ھا!

² 
 رب جو ھانءُ ٿانءُ آھھ اھو،

 پنھنجا ڳوڙھا ڳڙي ڳڙي جنھن ۾،

 .جو موتين تھ ڄڻ ڏيک ڏين ٿا

( 

 ڪلھھ، ۾ ٻنڀي ڪئي ٻھھ ٻھھ ٻاٽ

 جگنو، ۾ جھول پنھنجي جھليا مون

 .آنسو ٽمي ٽمي ڄڻ ٻريا ٿي

( 

 !پيارا ٻري ڏيئو مان ڏيئي جيئن

 پونديون، ٻري اکيون مان اکين تيئن

 !تون منھنجي آءُ تھ ويجھو آءُ

( 

 جا، موتين ٿانوَ  ٻھ اکڙيون منھنجون

 آندو، ڍڪي مون سان ڇپرن کي جن

 !ڏٺو نھ تو اگرچھ ھٽائي ڍڪ

( 

 چريا، چڪور اي نھ کنڀڙا کوھھ

 :آ اجائي دوستي سان چنڊ

 آ، مسافر رات ھڪ چنڊ

 .آ سُھائي جي سونھن گھڙيون ٻھ

( 

 گجگوڙ، چؤطرف رات، جي ھنمين

 ٽي ٿو:ڦا ھانءُ جو آسمانن

 اي پرين! ڏس تھ تو سوا شاعر

 ھيءَ ڪٺن رات ڪيئن ڪاٽي ٿو!

² 
 نھ سا زندگيءَ ۾ تپش آ نھ تاب،

 ويو اوچتو پيار جو سج لھي:

 مگر عمر جي تيز نئن تي پرين،

 .يشفق جئن سندءِ ياد پوندي رھند

( 

 زرق برق ساڙھيءَ ۾، ريشمي

 !انسان ھي آھھ محو ڪيترو

 خرگوش پالتو زندگانيءَ جو

 !نادان نرم، ڪيترو ڪيترو

( 

 غزل

  
 مونس ماھتاب آھيان مان

 ڪنھن پرندي جو خواب آھيان مان

 ٿي جلي آگ عشق جي مون ۾

 حسن جو انتخاب آھيان مان

 جو ورھائي مدام مستي سو

 زندگيءَ جو شراب آھيان مان

 خالق ڪائنات! ڏس، تنھنجي

 اب آھيان مانجستجو جو جو

 جيستائين ھلين، ابد تائين

 اي ازل! ھمرڪاب آھيان مان

 “اياز”ديرو ڪعبھ جو دڳ وسار 

 ڇڏ، گھڻو خراب آھيان مان

ß 
  

 زندگي يا شراب جي نئن آ

 جنھنجي مستي روان دوا آھي

 ھر محبت اڃا حسين آھي

 ھر تمنا اڃا جوان آھي

 جنھن زمين تي قدم پيا پنھنجا

 ن آھيتنھن تي سجدي ۾ آسما

 خار زار حيات ۾ رقصان

 پنھنجي خوشبو جو ڪاروان آھي

 آ انڌيرو تھ ڇا، زبان تي جي

 تنھنجي زلفن جو داستان آھي

 پنھنجي ڪوزي ۾ آفتاب آھي

 رات تي ڏينھن جو گمان آھي

 مون کي ميءِ جي ڪمي نھ آ ساقي

 تنھنجي اکڙين جو امتحان آھي

 جام آغاز، جام ئي انجام

 يصبح يا شام ھڪ گمان آھ

 اي تصور سندم تڏي تي اڄ

 ڪنھن پکيڙي ھي ڪھڪشان آھي

 چنڊ ھر وقت ھمسفر آھي

 رات ھروقت رازدان آھي

 زندگي موت جي قريب آ پر

 ڪوئي محبوب درميان آھي

 چنڊ مون کي چمي رھيو آھي

 رات ڪھڙي نھ مھربان آھي!

 ٿي سڏي سير، تون ڪٿي آھين؟

 ڪوئي ٻي پار نغمھ خوان آھي

 ڪئن تون؟ کان“ اياز”دور آھين 

 جسم کان دور ڪيئن جان آھي!

ß 
  

 اي اکيون، پياريون اکيون، اڄ بي حساب

 منھنجي تشنھ روح تي اوتيو شراب!

 ھر حقيقت کان مٿي آھي مجاز

 ھر عبادت کان چڱو آھي شباب

 عاشقيءَ ۾ روح کي آزاد رک

 جسم جو زنجير آ دور شباب

ß 

 ھاڻ کڻو، ساري خدائي پئي اٿو

 نگ و ربابمون کنيو آھي فقط چ

 سؤ پيمبر راتڙيءَ جي خامشي

 سؤ صحيفا آھھ مون ليءِ ماھتاب

 زندگيءَ جي خواب جي تعبير خود

 زندگيءَ جي آھھ بي تعبير خواب

ß 
  

 رات توکي پئي پڪاري، آءُ!

 ڪنھن نئين چنڊ جي سھاري آءُ!

 بزم ھستي سياه و سرد آھي

 داغ دل جو چراغ ٻاري آءُ

 اچ تھ ٽوڙيون سڪوت ساحل جو

 ج و طوفان کڻي ڪناري آءُمو

 زندگيءَ ۾ کپي ڏکن جي ڏاھھ

 تون سکن جو سوال واري آءُ

 شمع جو ڀاڳ آ جلڻ ۽ جاڳ

 جي ڪرين نينھن، ننڊ کاري آءُ

 !چنڊ ھي ھوا، ھيءُ رات، ڀني  ھيءُ

 ھر گھڙيءَ ساه توکي ساري آءُ

 جيت يا ھار، پريت ڪرڻي آ

 واري آءُ“ اياز”آءُ تن من 

ß 
  
 م ميءِ مان نھاريواوھانجي اکين جا

 اسان چوٽ کائي کڻي جام ھاريو

 ڪڏھن حسن گل مان ڏسو جھاتي پائي

 ڪڏھن رات جو چنڊ جو روپ ڌاريو

 اچو منھنجا سائين! اچو منھنجا سائين!

 رات، ٽاڻو نھ ٽاريو -ڀني آھھ اڌ

 اسانجون وفائون، نھ ساحل نھ ڪشتي

 اوھان جون ادائون، نھ ٻوڙيو نھ تاريو

 ئا لڙڪ پنھنجازمين جا ستارا ھ

 اسان رات روئي، پرھھ کي پڪاريو

 ڪٿي آنھھ تون، اي نظام محبت

 صديون ساھھ منھنجي، سڪي توکي ساريو

 تون ڳوڙھن ۾ ڳوڙھو، وڃي ڏس تھ توکي

 پتو پئي اسان کي آ، ڪنھن مرڪ ماريو

 ھي اڻ ڄاڻ ڄاڻو، ھي بي سمجھھ سمجھو

 ڀر بزم ۾ مون اڪيلو گذاريو

 راحيآھھ سجدي ۾ مثل ص“ اياز”

 انھيءَ جي عبادت، پيئو ۽ پيئاريو

ß 
  

 ڪنھن تھ ورتو پئي پرينءَ جو نانءُ

 جو ويو اوچتو ھٿن مان ھانءُ

 گرچھ ان ۾ نئون نئون مڌ آ

 دل پراڻي پياڪ جو آ ٿانءُ

 ناھھ ڪنھن کي بھ سار سپرينءَ جي

 نھ وري صبح کان لنوي ٿو ڪانءُ

 تون مڃيندين تھ ڪونھ اي جيڏا!

 ھيان آنءُجي چوان لازوال آ

 مگر“ اياز”شاعري ڏات آ 

 ڏات ڪھڙي، ھجي نھ جنھن کي ڏانءُ!

ß 
  

 جلد اچ، چنڊ رات آ مٺڙا

 ھر خوشي بي ثبات آ مٺڙا

 مون ۾ تنھنجي چپن ڪئي پيدا

 آرزوي ثبات آ مٺڙا

 ڄڻ انھن ۾ ڀني ڀني ڪائي

 پوي آبِ حيات مٺڙا

 گل ڇڻن ٿا شراب ٿو ڇلڪي

 ڇا سندءِ بات بات آ مٺڙا

 زلف ۾ وڃي وچڙيجا سندءِ 

 بس اھا رات رات آ مٺڙا

 روح جي گوشھ محبت ۾

 وسعتِ ڪائنات آ مٺڙا

 ھڪ ثبوتِ ثبات شاعر وٽ

 آرزوي ثابت آ مٺڙا

 جستجوي نجات ۾ حائل

 آرزوي نجات آ مٺڙا

 آندي آ“ اياز”ھي ازل کان 

 ڏس اھا لات ڏات آ مٺڙا

( 

  
 آءُ ويجھو سراپا شباب اي

 آءُ ويجھو شراب و مثل شعر

 وقت آ خدا معلوم ڪيترو

 آءُ ويجھو جھانِ خراب، ھي

 اکڙيون جسم، احمرين مرمرين

 شباب، ويجھو آءُ ھاءِ! تنھنجو

 شبنم آلود لب کڻي مون وٽ

 مثل برگ گلاب ويجھو آءُ

 سينھء ساز تي ھڻي مضراب

 روحِ چنگ و رباب، ويجھو آءُ

 پابجولن آ رخش عمر روان

 تون بھ ٿي ھمرڪاب ويجھو آءُ

 کي ھو جسم“ اياز”و ياد آي

 اي شبِ ماھتاب ويجھو آءُ

ß 
  

 ٿي سڏي ڪوي يار، موٽي آءُ

 اي دل بيقرار، موٽي آءُ

 ساحل آسودگي، اڙي توبھ

 موجھ بي ڪنار، موٽي آءُ

 منزل شوق ٿورو اڳتي آ

 آءُ، ھمت نھ ھار، موٽي آءُ

 تو بنا ڪا خوشي مڪمل ناھھ

 آءُ اي درد يار، موٽي آءُ

 خاطرڪنھن وساڻل چراغ جي 

 اي شبِ انتظار، موٽي آءُ

 اي پرين! ھن جھان تنھا ۾

 ڪير آ ڪنھن جو يار، موٽي آءُ

 منھنجي محبوبھ، منھنجي چانڊوڪي

 مثل بوي بھار، موٽي آءُ

 ڪري“ اياز”سير دير و حرم 

 آءُ يبھتر آ ڪوي يار، موٽ

( 

  
 !۽ ڇا آھي آھي ڇو تھ ناھي خبر

 انتھا آھي زندگيءَ جي محبت

 منزلِ آخر جي اسان ئي محبت

 رھنما آھي جي اسان ئي محبت

 اجھو دار و رسن جو ڪو پيام آيو

 ملي اڄ زلف جانان سان صبا آھي

 زمين جي تشنھ لب جنت پڪاري ٿي

 ڪٿي ھو باد و باران جو خدا آھي

 پوي ٿي ماڪ، چانڊوڪي ٿڌيري آ

 اڄ رات ڪٿ ھو بيوفا آھي“ اياز”

ß 
  

 خانا قدم قدم تي ھجوم رندان، نظر نظر ۾ شراب

 ڪري ويو ڪير بارش مي، خمار آلود ٿيا زمانا

 شعور ھستي جتي ڪٿي آ، شعار ھستي ڪٿي ڪٿي آ

 پيئو پيئاريو، جيئو جيئاريو، مگر بھ انداز عارفانا

 اسان جو چاھيو تھ روح تنھنجو، چپن مان چوسي وٺون تھ ساقي

 گھڙي نھ گذري خلاف پنھنجا ٿيا سمورا شراب خانا

 ان اڀري، خودي وري غرق جام ٿي وئيڪڏھن ڪڏھن موجِ مي م

 ڪندو رھيو ساحل تمنا، سوين اشارا سوين بھانا

 مثال سيلاب وقت گذري، لٽي ڇڏيو قصر عاشقيءَ کي

 ڪٿي جبينون جھڪيون الائي، ڪٿي ھيو سنگ آستانا

 اڙي! اڙي! ترس ترس، ڪنھن کي، مٽائين ٿو بي خبر، نظر ڪر

 !اآ شاعر محبت، اڙي زمانا اڙي زمان“ اياز”

( 

 آنھھ ڪٿي زمين، تون و آسمان ڏٺم

 آنھھ ڪٿي منھنجا پرين، تون آنھھ ڪٿي

 آ تنھنجي ۾ خوشبو ساغر و صراحي

 آنھھ ڪٿي مَيء آتشين، تون اي مگر

 نئون چنڊ آندو لَيءِ مول رات نئينءَ

 ھزارين ڏٺا مون حسين، تون ڪٿي آنھھ

 بغاوت ڪئي آ مون دير و حرم سان

 تون ڪٿي آنھھجھڪايان ڪٿي مان جبين، 

 ۾ آدميءَ جامه ھتي جي اسان

 آنھھ ڪٿي تون آ آخرين، ملاقات

 !تو ٻڌو تان، آسمان ڪجھھ چنڊ چيو

 !آنھھ ڪٿي تون حزين، “ايازِ ” آن ڪٿي

( 

  
 ھا نھ رُلائينم زار، دلِ  اي

 ھا نھ ڀُلائينم يار، منزلِ 

 اَبدي حياتِ  تھ يا ھا ڏينم

 ھا نھ گھرائينم لاءِ گھڙيءَ يا

 سمجھين ٿو گنه کي محبت جي

 ھا نھ بڻائينم انسان تھ پو

 ھا وڃي گذري بھ ھونءَ زندگي

 ھا نھ ملائينم ھوءَ !خدا يا

 ھا نھ وڇوڙينم تھ ملايءِ جي

 ھا نھ سِڪائينم تھ وڇوڙيءِ جي

 “اياز” ٿي گذري سان چين زندگي

 ھا نھ ٻڌائينم شعر ھي ڪاش،

( 

  
 ايندي نھ ايندي رات وري اَلائي

 ٿيندي نھ ٿيندي ملاقات جي اسان

 ورندي نھ تمنا ورندي، نھ ڏي ڀلي

 سڏيندي کي اوھان جي، اسان دل پَئي

 آئين بھ تون اگر آھي، آيو بھار

 ڀريندي جھولي بھ محبت سان گلن

 ايندو ياد حيا و حسن تنھنجو سدا

 پٽيندي مکـڙي ڪابھ ٻي نھ دل وري

 آھي آيو “اياز” تي در تنھنجي وري

 چميندي ٺچانئ ڪابھ ٻي نھ اک سندس

( 

  
 جا اوھان افسانا آيا ياد پئي

 جا اوھان نشان جون، اوھان نگاھون

 ڳائي شعر جا خال و خد جي اوھان

 جا اوھان خزانا ڪنھن، پئي لٽايا

 ڪافي آھھ قفس ڪنجِ  لاءِ اسان

 جا اوھان آشيانا چمن جا اوھان

 ساقي آھھ چاڙھڻي چُڪي کي اسان

 جا اوھان خانا باده سُبو جو اوھان

 گداگر جا گھڙيءَ ڪنھن اسان سيھيا

 جا اوھان زمانا جون اوھان زمينون

 سان حرم و دير ناھھ آشنا “اياز”

 جا اوھان آستانا ھيا وٽ انھيءَ

( 

 ڪنھين سان تھ اوريان ڪنھين سان تھ اوريان

 حقيقت جون رمزون، مگر ھوريان ھوريان

 ڏيان آگ گرنار کي گاھي گاھي

 نوري سر وڍايان، وري چنگ چوريا

 وري، ھا ھوري، ھو اشِارو اکين جو!

 سڄو عالم خير و شر جنھن تان گھوريان

 مه و ڪھڪشان تان جو مايوس موٽيس

 ڏنو آسرو ڪنھن اچي اوريان اوريان

 اڄ ڏيان ھن کي نذر محبت“ اياز”

 ٻھ ٽي شعر جوڙيان، ڪليجي کي ڪوريان

ß 
 ازل کان ھلي ڳالھڙي تنھنجي منھنجي

 منھنجي حياتِ بشر ھڪ گھڙي تنھنجي

 زماني کان رھندا ھميشھ نرالا

 خدا تنھنجو منھنجو، خودي تنھنجي منھنجي

 ڀري ٿو ڀونر روز سورج مکيءَ تي

 چمن ۾ ھلي عاشقي تنھنجي منھنجي

 پيو چنڊ جنھن کي اڃا تائين ڳولي

 ڪٿي آھھ سا راتـڙي تنھنجي منھنجي!

 محبت تھ آبِ حيات آھھ پيارا

 جيٻجھي ڇو نھ پو تشنگي تنھنجي منھن

 آھھ زنجير، تنھن کان“ اياز”محبت 

 چڱي آھھ آزادگي تنھنجي منھنجي

ß 

 ڪري ڪير ٿو ھي، پکن مان پڪارون

 نھ منھنجو ملير آ، نھ ڪي منھنجا مارون!

 رھي گونجندي ڪوڪ ڪائي فضا ۾

 اڏامي ويون ڪونجڙين جون قطارون

 ورھھ تنھنجي وستي ورھيھ ٿيا وساڻي

 ؟کڻي چڻنگ چوليءَ ھليو ڪير پارون

 وڃون ٿا پيا سير جي اڄ سھاري

 نھ ترھو ئي تاڻيو، نھ ڪي آھيون تارون

 ان سبب مي پرستي ڇڏيندو؟“ اياز”

 ميان، تون بھ ڪنھن کي ڏئين ٿو ميارون!

ß 

 پرينءَ سان پکا ڪير ويھي اڏي

 گھڙي لئون لڳائي ھلون ٿا لڏي

 جھڙاليون لڳائي وئين جيءَ ۾

 اڙي جيءُ آئين اسان جي تڏي

 ر کان اچي ٿي اٺي جي ھواات

 ڀري آ، ڀري آ، نصيحت نھ ڏي

 ميان، ڪير مي جون ميارون سھي

 اسان کي ڇڏي ڏي، ڇڏي ڏي، ڇڏي

 نھ ٿيندي نھ ٿيندي محبت فنا

 ھلي آ، ڀلي ويھھ گوڏو گڏي

 “اياز”بھ ھو ميڪدي ۾ “ ڀٽائي ”

 ڏنائين پئي مي، اسان کي سڏي

ß 
  

 اکيون عاشقن جون اڃايل اڃايل

 واريون، دکايل دکايل دليون درد

 ھئي جاه و دولت جي ڪوڙي ڪھاڻي

 جھان ۾ رھيا نينھڙا ڪجھھ نڀايل

 خبر ناھھ اي دور تاريخ ڪيسين

 اڃا خون انسان جو رھندين اڃايل

 ڪٿي آنھھ ابر ڪرم تون ڪٿي آنھھ؟

 اڙي ڏس تھ چھرا سڪايل، سڪايل!

 ڪڏھن ھاءِ ڏسنديون نظام محبت

 اکيون آس واريون، سڪايل سڪايل

 لن ئي نھ ٿا اڄ تھ پيرا پنھونءَ جام

 ڪٿي آھھ ھو ڪيچ، اي منھنجي آيل؟

 ڪڏھن منھنجي خامين بنا ڏس تھ دنيا

 سوين تو ۾ خوبيون ھزارين خصايل

ß 
  

 حسين ھن جھان ۾ ڇا ڇا ھيا!

 ڏٺوسي چتائي تھ پاڇا ھيا

 ڇڻي گل ٿيا نيٺ خاڪ چمن

 اھي رنگ و بو اي خدا ڇا ھيا؟

 ربابِ شڪستھ، ٻڌائينم ھا

 اھي نغمھء دلربا ڇا ھيا!

 جي منزل ھئي واديء تيرگي

 تھ ھو ماه و انجم ڀلا ڇا ھيا؟

 ھيا خوب نقش و نگار حيات

 مگر ڇا ھيا، ڇا ھيا، ڇا ھيا

 ھوائون، گھٽائون، فضائون، بھار

 الا ڇا ھيا سڀ، الا ڇا ھيا!

 وفائون جفائون، ادائون حيا

 ڪرشما ھيا خاڪ جا، ڇا ھيا!

 جو ثبوتھيا نقش پا ھن سفر 

 مگر نقش پا! نقش پا ڇا ھيا؟

 اڄ جدائيءَ ۾ سوچيو پئي“ اياز”

 !ملاقات جا ولولا ڇا ھيا

( 

 وئي بھ گذري وئي بھ دنيا، گذري محبت جي و ھوءَ عشق

 وئي بھ گذري وئي بھ باقي، سا گذري جي ياد جنھن آ

 مٺا نور ڇايو ھر شيءِ تي يا آئي جي ياد اوھان اڄ

 با، گذري بھ وئي گذري بھ وئييا صحن چمن مان باد ص

 ھاڻي تھ لھي ويو آ دريا، جنھن ڪشتي ڪشتي ڪئي پاره

 اي ھمسفرو، ھوءَ موجِ بلا، گذري بھ وئي گذري بھ وئي

 محفل نھ رھي، ساقي نھ رھيا، پيالا نھ رھيا، پياسي نھ رھيا

 اي شمع سحر، ڇا رات اھا، گذري بھ وئي گذري بھ وئي

 تن ۾ ڪنھن جي تات نھ آ سا رات نھ آ برسات نھ آ، سا

 او ديوانا، او ديوانا، گذري بھ وئي گذري بھ وئي

 ڪي ڏينھن ھيا جو نينھن ھيا، جو ڪنھن جي سونھن ورونھن ھئي

 نھ رھي، نھ رھي، نھ رھي، او الا، گذري بھ وئي گذري بھ وئي

 نھ رھي سا ڪيف و سرمستي، آ سرد محبت جي بستي

 گذري بھ وئي اڄ مي ۾ ناھي سا معنى، گذري بھ وئي

 اي ابر ڪرم، تنھنجا سائل توڏانھن تڪيندي رھجي ويا

 بدلي نھ ھوا، ڇائي نھ گھٽا، گذري بھ وئي گذري بھ وئي

 ڪنھن ڪانھ ٻڌي ڪنھن ڪانھ ٻڌي، توڙي ويو عرش و فرش لڏي

 ڪنھن جي دل مان نڪتي بھ صدا، گذري بھ وئي گذري بھ وئي

 ءِ پرينھيءَ دنيا آھھ سراءِ پرين، آياسي پل جي لا

 ھر چيز ھتان جي پيار سوا، گذري بھ وئي گذري بھ وئي

 جيڪا بھ گھڙي توسان گذري، آ ياد انھيءَ جي پيار ڀري

 مان ڪيئن چوان منھنجا پيارا، گذري بھ وئي گذري بھ وئي

 اي دوست، بھار وري گل ڪيا، جھڙ ڇايا، پيمانا ڇلڪيا

 وئي ھوءَ باد خزان بھ رھي نھ سدا، گذري بھ وئي گذري بھ

 ڏک گھوري مون سک ورتا ھا، ڪنھن پياري جا، جڳ ساري جا

 اِھي ڏکڙا، گذري بھ وئي گذري بھ وئي“ اياز”پڇ ئي نھ 

ß 
  

 شبِ تاريڪ کان تاريڪ تر آ زندگي منھنجي

 ڪٿي آھين اڙي او روشني، او روشني منھنجي!

 صدين کان روح آ ڀٽڪيو، پئي تنھنجي تمنا ۾

 آوارگي منھنجي الائي ختم ٿيندي يا نھ، ھيءَ

 ائين ڇو دور ۽ مجبور آھيون گرچھ ڄاڻون ٿا

 تھ مان ھان زندگي تنھنجي ۽ تون آن زندگي منھنجي

 سوين فانوس دنيا ۾، جلايا ويا وسايا ويا

 اھائي روشني منھنجي، اھا ئي تيرگي منھنجي

 خدا معلوم تنھنجي آستان تي ڪير ٿو پھچي

 نجيمگر ديرو حرم جي ڏس نھ ڪئي ڪا رھبري منھ

 ڪونجڙين جي قافلن کي ڇو اڄ آسمان ۾“ اياز”

 سڪوتِ شام ۾ ڏسندي رھي بيچارگي منھنجي

ß 
  

 محبت جا اوھان کان راز، جي ھردم ڇپاياسي

 ڪياسي شعر ۾ ظاھر، سڄي جڳ لاءِ ڳاياسي

 ٽڙياسي دامن صحرا تي، خوشبو ئي اجائي وئي

 خدا معلوم ڪنھن رنگين چمن ۾ ڇو نھ ڄاياسي

 وي عشق، پئي ڇوليون ھڻي، جنھن ۾ازل کان ڪائي ج

 ڪئي سي ڪشتيء دل چور، لڙھندا پار آياسي

 ڪڏھن ايندءُ اڏامي، جو اکيون آسائتيون ڏسنديون

 اوھان جي ياد سان ھي سرد آکيرا وساياسي

 خدا معلوم ھن کي جستجو، ڪنھن چيز جي آھي

 نھ آيو چين ڪو دل کي، سوين حيلا ھلاياسي

 يڪو ٻڌائي ھامليو اھڙو نھ ڪوئي ھمسفر، ج

 وڃون ڪيڏانھن ٿا بي خود، ھتي ڇا لاءِ آياسي

 محبت ھئي، تمنا ھئي، جواني ھئي، حياتي ھئي

 احساس ڪنھن بيحس، حسين تي ڇو وڃاياسي“ اياز”

ß 
  

 نھ ماھتاب، نھ ھو آفتاب آ، سائين!

 ڪيو انتخاب آ، سائين!“ اياز”مگر 

 اسان جي روح ۾ جنھن جي نفيس خوشبو آ

 ال گلاب آ، سائين!اھو بدن بھ مث

 اسان سوال ڪيو ھو خدا بھ آھي ڇا؟

 اوھان جو حسن انھيءَ جو جواب آ، سائين!

 اوھان جو شوق بجا نغمھء مسرت ليءِ

 اسان جي دل تھ شڪستھ رباب آ، سائين!

 وڏو بي حجاب آ، جنھن ھئن“ اياز”اھو 

 رخِ حيات ڪيو بي نقاب آ، سائين!

ß 
  

 ڏايو ھيومان نھ نڪتو ھوس، ڪنھن محتاج ٻا

 ڪنھن چيو ٿي، ڪلھھ سندءِ در تي خدا آيو ھيو

 بارھا مون ھن سفر ۾ راءِ بدلائي ھئي

 بارھا ھر رھنما کان جيءُ گھٻرايو ھيو

 لڀ ھئينءَ! -اي خوشي، تون زندگيءَ ۾ ڪيترو اڻ

 مون تھ سارو وقت غم سان جيءُ بھلايو ھيو

 زندگي آ جستجو ۽ جستجو آ زندگي

 کي پوءِ پڇتايو ھيو ڄڻ تھ پائي مون پرينءَ

 “اياز”ڇانو ڪڪريءَ جي ھئي، کن پل خوشي پنھنجي 

 ھيو يوھاءِ ترسايو ھيو جنھن، پر نھ برسا

( 

  
 پل کن کي روح پيا ٿا وندرايون تھ سمجھيو اسان

 و بن، ھئي اھڙي نھ ڪنھن کي ڪلت ھئِن چين ايندو نھ

 کڻي آيون وري ھو ياد، ڪنھن گذري محبت جي،

 ھيرون، اوھان جي ديس جا بادل اوھان جي پار جون

 اسان کي ڪا شڪايت ناھھ، تنھنجي بيوفائيءَ جي

 مٺا سائين! مٺا سائين! تون سڏڪا روڪ، ڳوڙھا جھل

 بھار جي خزان آھي، اوھان جي حسن جي دنيا

 حياتِ جاودان آھي، اسان جي عشق جو پل پل

ß 
  

 نئين تمنا، نئون ترانو، نئون چمن لاءِ آشيانو

 نھ آب دانو، اڏام ساڳيو نھ آ زمانونھ ھو قفس آ 

 ازل ادب سمجھھ ۾ نھ ايندو، نھ سمجھبو آھھ ڇا زمانو

 اچو تھ بدلائجي زمانو، اچو جوانو، اچو جوانو

 ھتي سوين رند روز آيا، نوان نوان دور جن ھلايا

 نھ آھھ قدرت ڪڏھن بھ خالي، کليو پيو آ شراب خانو

 نھ سمجھندين تون صديون جھلڪ ليءِ جھڪي ڪيا تو ھزار سجدا،

 نگار کان بي نياز آھي، ائين ھلي ٿو نگارخانو

 ڪنھن جي سرود سان رات، روح ۾ تازگي اچي وئي“ اياز”

 ٿيو فلڪ تي وري ستارن جو جھومندو قافلو روانو

ß 
 قيد ھستيءَ کي ڪيئن ڊاھيان مان

 مارئيءَ جي پڪار آھيان مان

 اڄ تھ ٿڪجي پيو ھان، چؤ ڪيسين

 ھ ڳاھيان مانزندگانيءَ جو ڳاھ

 ڪنھن گل نوبھار سان گڏجي

 آشيانو الڳ ٿو ٺاھيان مان

 زندگي ٿي وئي آ مٺڙو گيت

 ڪنھن ڪنول سان پيو نباھيان مان

 الا!“ اياز”عمر گذري وئي 

 مون نھ ڄاتو تھ نيٺ ڇاھيان مان

ß 
  

 دنيا خيال دوست مٽائي سگھي، تھ ڪيئن

 ھيءَ تشنگي سراب ٻجھائي سگھي، تھ ڪيئن

 تھ خواب ھيون سڀ حقيقتونجاچي ڏٺم 

 ڪو خواب جو خيال مٽائي سگھي، تھ ڪيئن

 ساحل ۾ جيڪڏھن نھ اھا دلڪشي رھي

 ڪو ڪشتيء شڪستھ ھلائي سگھي، تھ ڪيئن

 ھي مسئلو نئون تھ نھ آ، منھنجي روشني!

 يعني چڪور چنڊ کي پائي سگھي، تھ ڪيئن

 “اياز”دل تھ ٻھ چار صورتون، اڪري ويون 

 ئي سگھي، تھ ڪيئنطوفان وقت تن کي مٽا

ß 
  

 بي ڪيف آ فضاي گلستان، ڪڏھن تھ آءُ

 اي موسم بھار گريزان، ڪڏھن تھ آءُ

 تولاءِ ڪالھھ رات ڏنو جام مي پيام

 ناياب آھي راحتِ انسان، ڪڏھن تھ آءُ

 چوطرف آشيان جي گھٽائن جو آ ھجوم

 تنھا ڦري ٿي رحمتِ يزدان، ڪڏھن تھ آءُ

 ڪٿي! آئينھ خانو آھھ جھان تنھنجو، تون

 تو ليءِ تڪي ٿي ديده حيران، ڪڏھن تھ آءُ

 سرابِ حيات ۾“ اياز”ڀٽڪي پيو 

 اي دوست، مثل چشمھ حيوان، ڪڏھن تھ آءُ

ß 
  
  

 ايندي آ ياد صورتِ جانان، ڪڏھن ڪڏھن

 ٿيندي آ منھنجي دل بھ گلستان، ڪڏھن ڪڏھن

 ھن ڪشتيء شڪستھ کي ارمان سان ڏسي

 ايندو آ ياد منظر طوفان، ڪڏھن ڪڏھن

 من ئي منجھي پيو آ غم روزگار ۾

 ھنڇوڙي تھ آءُ زلف پريشان ڪڏھن ڪڏ

( 

  
 آ بھار آئي مثلِ بُوي

 آ اجائي بنا زندگي جنھن

 آ وَسائي مَيء جو اکڙين تنھنجي

 آ خدائي سڄي بيخود و مست

 آ اٽڪيو ساھھ ۾ ستاري ھر

 آ شبِ جدائي ڪاٽي بھ اِئن

 چنڊ چڪور“ اياز”ڀر آ  رات

 سھائي آسو بھ جي رات ڪا 

ß 
  

 بيابان تي ڇو سوين ماه و انجم

 تجيلون لٽائي ويا، ڪير سمجھي

 سوين خاڪ ۾ لالھ و گل ڇپي ويا

 صبا کي لنوائي ويا، ڪير سمجھي

 مسافر سوين ڪاروان عدم جا

 ڪٿي سڀ الائي ويا، ڪير سمجھي

 پرين جو نگاھون جھڪائي ھليا ويا

 الا روح گھائي ويا، ڪير سمجھي

 بِ مسلسلحياتِ گريزان سرا

 ازل کان اڃائي ويا، ڪير سمجھي

 اچي ننڊ ۾ ھو نماڻي نظر سان

 ستن کي ستائي ويا، ڪير سمجھي

 ملائي ويا روح ۾ شھد شيرين

 مٺيءَ سان مڃائي ويا، ڪير سمجھي

 سوين لعل و گوھر، گداگر اوھان جي

 لبن مان لڪائي ويا، ڪير سمجھي

 نصيحت ڪري ھاءِ نادان ناصح

 ڪير سمجھيڏکين کي ڏکائي ويا، 

 تغافل شعار اڄ نگاه ڪرم سان

 آزمائي ويا، ڪير سمجھي“ اياز”

ß 
  

 ڪجھھ راھرو نڪري ويا، ھر ڪاروان پٺ تي ڇڏي

 منھن تي مٽي، گل جھول ۾، پھتا پرينءَ جي پار ڏي

 تون ننڊ ۾، تون جاڳ ۾، تنھنجي لگن ۾ من مگن

 ھر رات تو ليءِ ٿي رڙي، ھر صبح توکي ٿو سڏي

 ر جون، ھن ساھھ جي سينگار جونھي يادگيريون يا

 گويا سوين تارا ڪتيون پکڙڻ لڳا منھنجي تڏي

 ھي جام آ منھنجو خيال خام آ بدنام آ

 جڳ جڳ جيئين، جي تون پيئين، ڍڪ ڍڪ ڇڏي توکي اڏي

ß 
  

 ساوڻ آيو وڻ وڻ تي آ، ساوڪ ۽ سرھائي

 من جي مکڙي جو مرجھائي، وري نھ ٿي سا سائي

 ر ڪشي تنھائيھي خاموشي، سرد ھوا، ٿي تي

 من جا گھاو پيا اڄ اکلي، ياد اوھان جي آئي

 ڪنھن ڪنھن ان ۾ پاتو آھي، تنھنجي من جو موتي

 سمنڊ کان گھري آھي، تنھنجي اکڙن جي گھرائي

 ڪن جون اکڙيون سکڻيون سکڻيون، جئن پينوءَ جو پاند

 تنھنجون اکڙيون ميء جا پيالا، سخا ڪرن سرھائي

 ي بھ ڏسن ٿا، پو ڀيکنڀڙاٽيون کوھيندا، ھڪٻئي ک

 مچ مٿان ڇو آھھ پتنگن، ايڏي ڀيڙ لڳائي!

 رات اسان جي روح ۾ ڪوئي، راڳ ازل کان آيو

 آڳ الا ھو سارو تن من، ڳالھھ اوھان جي ڳائي

 رات اسان جي ڏات سين ھا، پرجھي پاڻ چوين ھا

 سندرتا آئي -گيت جي ھر ھڪ ٻول ۾ ڪئن، ھيءَ جڳ

 ساوڻ ۾ سڄڻ کي، ساريوسي ساري“ اياز”ھيل 

 مينھن اسان ليءِ نينھن نھ آندو، مٺڙي نانھھ نڀائي

ß 
  

 تنھنجي من ۾ منھنجو ديرو، منھنجي ۾ تنھنجو آکيرو

 تون منھنجي آن توڙي اجلي، مان تنھنجو ھان توڙي ميرو

 رات گذاريون روئي روئي، ھتي نھ آھي پنھنجو ڪوئي

 ڪڏھن پرين پرديسي منھنجا، ٿيندو آخر صبح سويرو

 ھن ھي آڳ ڀري آ، ساري جڳ جي جاڳ ڀري آراڳ ۾ ڪن

 ڄڀيون لڳيون ڄرڪڻ جو من ۾، جلڻ لڳو جو آھي جيرو

 ننڊ ۾ سڀ مي جا متوالا، ڇھھ سڀ پياسا، ڇيھون پيالا

 سرت سمجھھ سان ميخاني ۾، آيو آھي ڪير اويرو

 رات اسان رابيل سنگھي سي، ھن جي تن سان ڀيٽ ڪئي سي

 مٿيرو“ ازاي”رنگ روپ ۾، ون واس ۾، مٺڙو يار 

ß 
  

 تون جلوي تي جلوو آن، مان جذبي تي جذبو ھان

 ڍاپي نھ ڪڏھن تو مان، ھيءُ چشم تماشائي

 ڄڻ منھنجي سڄي ھستي، مرڪي اٿي لحظي لي

 او ياد سندءِ آئي، او ياد سندءِ آئي!

 مان ديس ۾ پرديسي، مان ساٿ سان بي ساٿي

 اي دوست، نھ پڇ منھنجي، ھن وقت اڪيلائي

 ائين، سؤ گيت ھيا ليڪنھن ساز ۾ او س

 ڪٿ ان جا ٻڌڻ وارا؟ ڇاتي وڄي شھنائي!

 ڇا دور رکي سگھندي، ديوار سياست جي؟

 مان تنھنجو تمنائي، تون منھنجو تمنائي

 ڪنھن راڳ لتاڙيا ٿي، چپ ڪيئن رھئين، شاعر!

 !توآگ نھ آلاپي، تو باھھ نھ ڀڙڪائي

( 

  
 بي زباني زبان آ، پيارا

 درد جو داستان آ، پيارا

 ون قريب آنھھ، چاندني رات آت

 !ڪھڙو پيارو جھان آ، پيارا

 تنھنجو بي ساختھ تبسم آ

 نانءُ جنھن جو جھان آ، پيارا

 زندگي حسن جي حڪايت آ

 يا سندءِ داستان آ، پيارا

 تون جتان جو مه منور آن

 سا زمين آسمان آ، پيارا

 ڪوئي ڪنھن جو نھ آھھ دنيا ۾

 ڪھڙو تنھا جھان آ، پيارا!

 ڪئن خاموش!“ اياز”آ  تو اڳيان

 ھو تھ جادو بيان آ، پيارا

ß 
  

 جيڪڏھن تنھنجن طلبگارن مان آ

 اجنبي ھوندي بھ ڄڻ يارن مان آ

 پاڻ کان پيارو اسان ڀانيونس ٿا،

 اي پرين! جي ڪو سندءِ پيارن مان آ

 ھن زمين تي ڪوئي ڪوئي آدمي

 ڄڻ ڪتين مان آھھ يا تارن مان آ

 “ازاي”جنھن محبت ناھھ ڪئي، سو اي 

 زندگانيءَ جي گنھگارن مان آ

ß 
  

 ڪير ھن حال جو سبب آھي؟

 ڪاٿي آھي، جي تنھنجو رب آھي

 نعمتون بي حساب سانڍي رک

 منھنجي مانيءَ ڳڀو طلب آھي

 نوع انسان سان ايترو انڌير!

 پو بھ آھي خدا؟ عجب آھي

 ڏسي“ اياز”چاندني رات کي 

 ڪجھھ مڃان ٿو تھ ڪوئي رب آھي

ß 

 تائين مشڪل زندگي اڃا

 ناي سوداوي خام کان بھتري

 ڪنھن بھ انسان جو گداز دل

 کان بھتر ---ھر خدا جي 

 آھھ ھڪڙي گھڙي محبت جي

 زندگيء دوام کان بھتر

 ھن جھان خراب ۾ ڇا آ

 ذوق مينا و جام کان بھتر!

 “اياز”ڪوئي شاعر اڃا تھ جان 

 ناھھ تنھنجي غلام کان بھتر

ß 
  

 ندا، تھ ڇا ٿيندواسان جي دل اوھان جو حسن، جي مل

 ڪٿي جنت ڪندا آباد پنھنجي ڪا، تھ ڇا ٿيندو

 جھان نو! اوھان جي زلف برھم جا ھي سودائي

 جڏھن دارو رسن تي جھومندا ويندا تھ، ڇا ٿيندو

 خوشيءَ جا راڳ ڳائيندا بھ ڪيسين آشيان وارا!

 قفس آه و فغان سان گونجندا رھندا، تھ ڇا ٿيندو

 پرسڪون آھياسان جو عشق ھاڻي مثل موجِ 

 اگر اٿلي پيو ھو حسن جو دريا، تھ ڇا ٿيندو

 اجايو زندگانيءَ ڀر سپون سونجھيون سي ساحل تي

 نھ ملندو جيڪڏھن ھو گوھر يڪتا، تھ ڇا ٿيندو

 آخر ڪٿي آھي“ اياز”وطن تنھنجي تصور جو 

 چئي ڏيندين اگر پڇندا وطن وارا، تھ ڇا ٿيندو

ß 

 ٻي خبر ناھھ، پر مرڻ کان پوءِ

 سان گڏجڻ جون حسرتون رھنديونتو

 جام و مينا رھي، رھي تھ رھي

 منھنجي اکڙين جون عادتون رھنديون

 زندگي تلخ آ، ھجي تھ ھجي

 روح ۾ سو ملاحتون رھنديون

 سرحد غم قريب آ، اي دوست!

 ساٿ ڪيسين محبتون رھنديون

 تنھنجي پھلوءَ ۾ ڪيستائين دوست

 ابن آدم جون جنتون رھنديون

 ٻڌاءِ“ اياز”ي شاه کان پوءِ ا

 سنڌ ۾ ڪنھن جون آيتون رھنديون

ß 
  

 فيض آ ڪنھن جي آشنائيءَ جو

 زندگي سير آ سھائيءَ جو

 ساري انسان ذات کان بھتر

 ڪوئي محرم شبِ جدائيءَ جو

 ٿو ھلي ذڪر آسمانن ۾

 آه جي عزم نارسائيءَ جو

 چئن اکڙين ۾ برق چمڪي ڪا

 ويو کلي راز آشنائيءَ جو

ß 

 ھمان، اي اديونڇا چوان آ ڪير م

 آ اڱڻ ۾ چنڊ مون سان، اي اديون

 رات ڀر منھنجي کٽولي تي، مٿان

 چنڊ گھوريو ٿي عجب مان، اي اديون

 نينھن آيو مينھن وانگر، ھاءِ ھاءِ

 پيو ٽڙي دل جو گلستان، اي اديون

 ھاءِ مان ھن کي ڏيان ڪھڙي ميار

 ڪنھن نڀايو ناھھ ڪنھن سان، اي اديون

 ٿي وئيزندگي ڪاريون گھٽائون 

 حال ھن جو ھو پريشان، اي اديون

 حاصل صد زندگي آھي اگرچھ

 بي وفا آ عمر انسان، اي اديون

 ھي سڪوتِ شام ۽ ھي ڪونجڙيون

 ھي اڪيلو روحِ انسان، اي اديون

 “اياز”سنڌ جو ھي شاعر يڪتا 

 آھھ ڪنھن جي ليءِ غزل خوان، اي اديون

ß 
 ھا آءٌ گنھگار، گنھگار، گنھگار

 پيار ڪيو، پيار ڪيو، پيار مون پيارو ڪيو،

 تون نور بھ آن دور بھ آن، چنڊ بھ ناھين

 سرھاڻ بھ آن ساڻ بھ آن، گل بھ نھ آن يار

 تون زلف لبِ بام وڇائين نھ وڇائين

 آ ھي بھ غنيمت تھ ھجي سايھء ديوار

 ھي غنچھ و گل، ھي مه و انجم، ھي مي و جام

 بس آھھ گھڙيون چار، ميان آءُ، اکيون ٺار

 يء حسن سان ميخانھ ھستيپر آھھ م

 تون پيءُ سدا جيءُ، ڪڏھن ٿيءُ نھ ھشيار

 ٿي ساھھ ٿيو پاھھ، اسان ڀور کنئي سي

 اي حسن ازل تنھنجا تھ ڀرپور ھا ڀنڊار!

 معلوم نھ آ منزل ادراڪ مسافر

 جي پيار ڪري ڇانو، ذرا ويھھ، گھڙي گھار

 ساحل بھ نھ گھرجي، تھ سفينو بھ نھ گھرجي

 چي تار، اچي تارتون آءُ اچي تار، ا

 ھن کي تھ ڇڏي ڏينس، پيئڻ لاءِ جيئڻ لاءِ

 آھھ، اڙي يار“ اياز”ھي شاعر آفاق 

ß 
  

 اي اسيران شب ٻڌو مون کي

 ڪنھن جي زلفن جو داستان ھان مان

 ۾ تيره جھانِ  ھن ڪر نھ غم

 مان ھان پاسبان تنھنجو !چاندني

 واعظ اي نھ وڃ تي تر دامنِ 

 مان ھان رازدان جو فطرت جشمِ 

 جو ھستيءَ ھان، باغ پن ڪک گرچھ

 مان ھان آشيان ئي تنھنجو بھ پو

 پيارا جو آفتاب نئين ڪنھن

 مان ھان داستان رنگ -شفق ھڪ

 آھيان ويو پي ميخانا ڪيئي

 مان ھان امتحان جو اکڙين تنھنجي

 مھڪي پَئي آرزو سندءِ اِئن

 مان ھان درميان جي مکڙين تھ ڄڻ

( 

 نتمنائو جون افسرده دلِ 

 !ڄاڻي ڇا بھار سراپا ھو

 گذريو تي روح جي گھٽائن جو

 ڄاڻي ڇا پرھيزگار پندِ 

 کي نيازيءَ بي جي قدمن تنھنجي

 ڄاڻي ڇا رھگذار سجده

 کي ساحل ثباتِ  آرزوي

 ڄاڻي ڇا ڪنار موجھء بي

 عمر ڪشتيء آ روان تي مَيء موج

 ڄاڻي ڇا يار معصومِ  حسنِ 

 آ خونين اشڪِ  زيست منزلِ 

 ڄاڻي ڇا بھار ڪاروانِ 

 سندم گناه حسرتِ  خلشِ 

 ڄاڻي ڇا پروردگار تنھنجو

( 

  
 ڪجھھ بھارن ۾ گل ڇنا ھا مون

 خلش نوڪ خار باقي آ

 ڪاروانن کي ڪير ٿو ڳولي!

 ڏس تھ ڪنھن جو غبار باقي آ!

 تون ملي وئين اگرچھ چھري تي

 گرد ليل و نھار باقي آ

 توسان گڏجي کليس پر اکڙين ۾

 اشڪ بي اختيار باقي آ

 ي ويون اڃا تائينمدتون ٿ

 بوي پھلوي يار باقي آ

 مگر“ اياز”اڄ ھو راتيون ڪٿي 

 ياد گيسوي يار باقي آ

ß 
  

 رنگ و بو جا غبار ھوندا ھا

 ھمسفر ڄڻ بھار ھوندا ھا

 ھاءِ سا رات جو سندءِ گيسو

 ساھھ ۾ مشڪبار ھوندا ھا

 ھاءِ سو صبح جو سندءِ عارض

 قاصدان بھار ھوندا ھا

 ھاءِ ڪئن گردن محبت ۾

 آرزوئن جا ھار ھوندا ھا

 اڄ انھن جي چپن تي آھي رک

 جي ضمير شرار ھوندا ھا

 “اياز”تن تي افسردتي وسي ٿي 

 جي خداي بھار ھوندا ھا

ß 
  

 آرزوءَ مان نجات ڪا معلوم؟

 زندگي تنھنجي ذات نامعلوم

 گل ٽڙن ٿا ڇڻي وڃڻ جي لاءِ

 مدعاي صبا خدا معلوم

 موجھء خواب تي روان آھيون

 ھ ابتدا معلومانتھا آ ن

 ھيءَ لڳاتار جستجو ڇا لاءِ!

 نيٺ ڇا آ نجات، نامعلوم

 ڄڻ ابد تائين آ جلڻ ۽ جاڳ

 خوابِ ھستيءَ جي انتھا معلوم

 آئي ٿي ڪفر جي ڀني خوشبو

 جا معلوم“ اياز”شعر ٿيا ٿي 

ß 

 موجِ ميء تي روان دوان ڪوئي

 آھھ سھڻو سڄڻ اڃان ڪوئي

 صحن منھنجي ۾ آھھ چانڊوڪي

 و آھي پريان پريان ڪوئيآي

 ميڪده ۾ اچي مجسم ٿيو

 تنھنجي اکڙيرن جو داستان ڪوئي

 بوي ميء سان غبار راھھ ڀري

 جھومندو آيو ڪاروان ڪوئي

 ھن زمين کان وڌيڪ سھڻو آ

 زاھدا! ڏس تھ آسمان ڪوئي

ß 
  

 زندگيءَ جي غمن تي ڇانو اگر

 نھ ڪري تنھنجو غم، وڃان ڪيڏانھن

 ھ ھانتنھنجي اکڙين جي زير ساي

 محو خوابِ عدم، وڃان ڪيڏانھن

 منھنجا معبود! تون ڪٿي آھين؟

 ڇڏي دير و حرم، وڃان ڪيڏانھن

 مختصر آه ۾ اگر نھ ٿئي

 داستان الم، وڃان ڪيڏانھن

 “اياز”نھ ڪيو قدر سنڌ ھاءِ 

 خونچڪان آ قلم، وڃان ڪيڏانھن

ß 

 تنھنجي اکڙين مان پيتي آ جنھن مي

 سو سدائين خمار ۾ آھي

 مکڙيءَ مان جنھن ڇڳيون مکڙيونتنھنجي 

 سو ھميشه بھار ۾ آھي

 ھاءِ تنھائي! تنھنجو وھم حسين

 ڄڻ تھ ڪوئي ڪنار ۾ آھي

 سو مزو گلشن جھان ۾ ڪٿي

 جو دل داغدار ۾ آھي

 ڪيتري سادگي ۽ محبوبي

 ھن تغفافل شعار ۾ آھي

ß 
  

 نھ ڇڏيندو ائين غم دوران

 ھو صراحي ڀري، ڪٿي آھي

 ۾ اڄ تھ ڪائي خلش نھ آ دل

 ناوڪ دلبري ڪٿي آھي

 ياد جنھن جي اچي پئي پل پل

 سا خوشيءَ جي گھڙي ڪٿي آھي

 آخر انسان جي منزل مقصود

 اي خدا! اي خودي! ڪٿي آھي

 ساحل آرزو ملي نھ ملي

 ھوءَ حسين موج ڀي ڪٿي آھي

ß 
  

 عرياني تنھنجي وقت جي رات

 گويا ماھتاب آ پرتوِ 

 گُل ھر ۾ بھار ٿو ٻري اِئن

 گويا شباب آ تنھنجو تھ ڏس

 جو حيرت جي اسان تنھنجو حسن

 گويا جواب آ مجسم ھڪ

 !ٻجھي نھ تشنگي مان اکڙين تنھنجي

 !گويا سراب آ دنيا ساري

 ۾ پردي جي سج لھندي جو شام

 گويا شراب آ غرقِ  ڪوئي

( 

  
 رات مون ھيو چميو کي ڪنول ڪنھن

 پرڀات لڳي ٿي گيت مٺو ھڪ

 صحن منھنجو ھو، ويو ٿي بو مشڪ

 رات ھئي پئي ليٽي ۾ زلفن تنھنجي

 وڇڙي کان سونھن جي ستارن مان

 اوقات بسر ڪئي وانگر ماڪ

 چانڊوڪي اُداس جي سرءُ ھيءَ

 جذبات ۾ جيءَ خاموش، رات

 “اياز” ناھھ فرار مان غم ڪوئي

 مات آ وئي ٿي بھ محبت ڄڻ

( 

  
 کسي ڪنھن توکان ننڊ تنھنجي !چنڊ

 ويا گھائي جا ڪنھن گھاوَ  توکي !چنڊ

 چڪور مان منھنجي روح ڏرياُ  رات

 ويا ريجھائي کي چنڊ ڳائي ڳائي

 ڏينم تھ مکڙيون ٽي ٻھ !وارا کلڻ او

 ويا مھڪائي وٽان تو سڀئي پاند

 ھڪ گھڙيءَ ۾، اي پرين! تنھنجا ڪنول

 آگ ڪائي ڄڻ لڱن ۾ لائي ويا

 راز جيڪو ڪنھن پيمبر حل نھ ڪيو

 اي پرھھ! تنھنجا پکي سمجھائي ويا

ß 
  

 ۾ زخمي ھرڻزندگيءَ جي رڃ 

 ٿا پڪارن، ڪو وڃي پاڻي ڀرڻ

 ٿو وڃان ترھو تصور جو کڻي

 اي ازل! مان تار تنھنجي ۾ ترڻ

 چنڊ ھڪڙي ڳالھھ ڪئي مون کي ڳجھي

 مان تڏھن توتي کلان ٿو، اي مرڻ!

 تند منھنجي چنڊ سان لائون لھي

 جھومندي نچندي لڳي واپس ورڻ

 “اياز”راڳ ڪائي آڳ ٻاري آ 

 ٻھھ ٻرڻڳائڻو جنھن ۾ لڳو ٻھھ 

ß 
  

 اي صراحي پڪار، ڪو آھي؟

 ميڪده ھئن خموش ڇو آھي!

 ھن جھان وسيع و تنھا ۾

 ڪجھھ محبت جو آسرو آھي

 ميڪدي جي اداس سانجھيءَ ۾

 ڪير چوندو پيئڻ برو آھي!

 ھر تغزل ڀري تمنا جو

 لبِ محبوب قافيو آھي

 بھتر آھي وسام شمع سحر

 ختم ٿي رات، سوجھرو آھي

 ڪاروان حيات کي ترساءِ

 ھر مسافر ٿڪو ٽٽو آھي

 ان ۾ تنھنجي چپن جو آ ميٺاج

 جو آھي“ اياز”شعر شايد 

ß 
  

 ڪنجِ ويران وسعتِ ايام ۾

 سايھ مھتاب پنھنجي جام ۾

 مون شفق مان ٿي ڇڳا سورج مکي

 ھو جڏھن آيو نقابِ شام ۾

 ڪنھن نھ ڄاتو، خوگر پرواز جي

 عمر گذري آرزوي دام ۾

 نھاءِ سو پل! ٿيِ ڏسي خود کي جڏھ

 زندگي آئينھ انجام ۾

 ھي شفق ۾ آشيان، ھي سرد واءُ

 اڄ تھ اڏري آ سرءُ جي شام ۾

 ڪجھھ تھ ھو، جو دار تي ڊوڙي ويس

 زندي گذري پئي آرام ۾

 شب پرستو! ننڊ مان جاڳو، اٿو

 آفتاب آيو اسان جي جام ۾

 شاعر سرمست آھيان، گرچھ مان

 سرمد و منصور عرف عام ۾

 “اياز”۾ ‘ رازي’۾ نھ ‘ روميءَ’سو نھ 

 ۾‘ خيام’و ‘ حافظ’مون ڏٺو جو 

ß 

 اکڙيون جو پل لاءِ پوريون سي، ڪيئي پيارا ويجھو ھا

 وڇڙي ويا جي ورھين کان، سي جيءَ جيارا ويجھو ھا

 پو بھ اسان جي روح نھ پاتو، ڀٽڪي ڀٽڪي چين

 تنھنجون اکڙيون مڌ جون پياليون، ڪيئي سھارا ويجھو ھا

 ليٽ لس ۽  ن، لھريونڪيئن چوان ڇا لاءِ ڇڪن ٿيو

 پوءِ بھ اونھي سان اٽڪياسي، گرچھ ڪنارا ويجھو ھا

 ڪيئن چوان او ڪيئن چوان، ڇا لاءِ ٽلياسي ٽانڊن تي

 جيءَ اسان جي ۾ ھئي جھرمر، چنڊ ستارا ويجھو ھا

 دور ويا مجبور ھيا، ويا سپرين پنھنجو ساٿ ڇڏي

 اسان جي دل کي، ھو دل وارا ويجھو ھا“ اياز”پو بھ 

ß 
  

 زندگي گذري تلاش يار ۾

 ڪوچھ گرديءَ ۾، صدا ۾، سار ۾

 روز و شب ڄڻ ٿي رھي ساغر بدست

 ڪائي صورت ديده خونبار ۾

 ڏس تھ، پوکيندو رھيو آھيان گلاب

 زندگي تنھنجي مسرت زار ۾

 “اياز”چنڊ ڇايو آھھ، ويٺو آ 

 ميڪدي جي سايھ ديوار ۾

ß 

